
PAEMUKA 

Ͻkyerεwfo ne paemuka 

Emi Amoakwah, Raymond pae mu ka dε, dεm nhwehwεmu yi nam mara me nsaano ndwuma 

na me nyimdzee do na medze yεe. Afei, nhwehwεmu yi no mu nsεm biara nnyi hͻ a obi fofor 

dze akεgye abͻdzin krataa wͻ Suapͻn biara mu gyedε nwoma ahorow bi a ͻkyerεwfo no nyaa 

mboa fii mu; dεm nwoma yi na ͻkyerεwfo no ada no edzi wͻ nhwehwεmu n’ewiei no 

Ͻdͻbaa…………………………………… 

Da………………………………………… 

 

Ͻhwεfo ne paemuka 

Mepae mu ka dε, dεm nhwehwεmu yi yε dwumadzi a menam Simpa Suapͻn yi ne mbra kwan 

a ͻfa nhwehwεmu ho do na medze ahwε dwumadzi yi. 

Ͻhwεfo Dzin : Dr. Charles Owu-Ewie 

Ͻdͻbaa………………………………… 

Da………………………………………. 

 

 

 

 

 

 

 

 

 

University of Education, Winneba http://ir.uew.edu.gh



NDAASE 

Suban a Akanfo gye to mu na wɔnntoto no ase koraa no nye dɛ obi bɛda ase. Ndaase mu no, 

yɛkyerɛ hɛn enyisɔ kyerɛ afofor. 

Odzi kan no, mebɛda Twerammpɔn Nyankopɔn a n’abadaa dɔɔso no ase. Dza mereka no nye 

dɛ, aseda a onnyi kasu na ɔnka no: ɔyɛ n’adom na no nkwa na ɔdze me edur bea a mowɔ mu 

seseiara. Bio, mebɛda Owurayer Patience Obeng na Owurayer Yvonne Ollenu a hɔn nyina 

kyerɛ adze wɔ University of Education no nkorbata a ɔwɔ Ajumako no ase. Ͻnam dɛm 

akyerɛkyerɛfo yi do na minyaa tsirasɛm a medze yɛɛ me nhwehwɛmu no. Hɔnara so maa me 

mber na akwankyerɛ biara a ɔfata. Ansaana no, nna woedzi kan ayɛ nhwehwɛmu afa Fantse-

Borɔfo kasafora ho a yenya wɔ asɔr nkyerɛkyerɛ mu no mu. Ne saso ntsi, woduaa hɔn nyimdzee 

a wɔwɔ wɔ dɛm nhwehwɛmu yi do no tsentsenn me ma minyaa akokodur a wɔdze tu anamon. 

Mukotsir Ͻbenfo Charles Owu-Ewie wɔ ɔfa yi mu a, ɔnnkɛyɛ yie: ɔyɛ ɔno na onyaa abotar 

hwɛɛ nhwehwɛmu yi mu fitsi ahyɛse kɛpem ewiei no. Oduaa ne nyimdzee pii a onyim wɔ 

nhwehwɛmu dwumadzi do na ɔdze tsentseens me kɛpeem dɛ nhwehwɛmu yi bedzi mu. Aseda 

a onnyi kasu na medze ma no.  

Meda esuafo a menye hɔn wɔ suapɔn yi mu no so ase, nkanka hɔn a menye hɔn wɔ esuadan 

kor mu no. Menam hɔn do nyaa nkuranhyɛ na tsipia bɔɔ moho mbɔdzen wɔ ber a mereyɛ apa 

abaw no. Meda me yer Marian Amoakwah ase dɛ ɔdze afotu na mpaebɔ taa m’ekyir dɛ 

monnkɔtɔ baha wɔ m’adzesua mu.  

Odzi ewiei koraa no, ndaase nka m’ebusuafo na m’anyɛnkofo a wɔdze adwen pa na mpaebɔ 

gyee me ntaataa besi dɛm ber yi. Meda hɔn nyina ase. Nyankopɔn ɔmblesse  hɔn na ɔnnyɛ hɔn 

great.   

DZINTO 

Moto buuku yi dzin ma me maame Theresa Amfosah a oenya ne beebi kɔ. Minyaa ne nkyɛn 

fapem na nkuranhyɛ a ɔdze ɔbra kɔ kan. Ͻse, ‘’Wɔdze dabew bɔn na wɔdze pɛ dabew papa: 

dza ibenya biara suo mu yie na yɛ ma ɔnyɛ fɛw’’. 

Mboano 

Dɛm nhwehwɛmu yi hwehwεε dε obohu Fantse-Borɔfo kasafora nhyehyɛɛ wɔ sentase kwan 

do. Bio, iyi nam do ma nhwehwεmufo no hun dε, obehia so dε nhwehwεmufo no bͻhwε nsesa 

a Fantse-Borͻfo kasafora dze Borͻfo nkasafua no bi kͻ mu. Nhwehwɛmu yi duaa tɛlɛbihyɛn 

na radio do rokɔɔden na nhwehwɛmufo no ne nyimdzee a ɔwɔ wɔ Fantse kasa na Borɔfo kasa 

no mu na ɔdze yɛɛ nhwehwɛmu no. Dɛm kwan yiara do na nhwehwɛmu no nsunsuando no 

wiee dɛ: nyew, Fantse-Borɔfo kasafora ne sentase nhyehyɛɛ no nam asɛmfua do, asɛmpruw do, 

kabea na asɛntɔw dwumadzi anan bi so do. Bi tse dε: a) Criticisms are good, mbom nnyε aber 

nyina. b) Obo-produce ntontom. c) Happy birthday kεse paa nkͻ mma m’akyerεbaa! Kasafora 

(a) yε asεmpruw; ͻyε asεmpruw kyerε dε, ‘criticisms are good’ no yε kasa a ͻtͻ asowa mu. (b) 

no so kyerε daakye kabea; ͻnam daakye mͻͻfem {bo} no ntsi.Dεmara na (c) no so dzi dwuma 

dε ntseamu.  

Nhwehwɛmu yi san nam fɔnɔlɔgyi kwan do daa no edzi dɛ, kasafora tum ma hɛn kasafua 

ndanmu wɔ Borɔfo kasa no mu. Iyi nam do ma yenya selabol fofor wɔ dɛm kasafua noara mu. 

Dza ͻma ͻyε enyika nye dε, ͻba no dεm a, selabol bi ewiei no bεyε selabol fofor bi n’ahyεse, 

Mfatoho bi tse dɛ: [ʧeinʤ] a ɔsesa bɛyɛ [ʧeinʤ-i]: wɔ kasafua (selabol) mbubumu kwan do 

no, dɛm kasafua yi kitsa selabol kortsee, eso kasafora anaa afɛm no ama yenya selabol kor 

abɛka ho ma ɔayɛ ebien. Yɛdze kɔ mbubumu kwan do a, dɛm na ɔtse: KBBKK→KBBK.KB. 

‘K’ a yehu no wɔ ha yi no gyina hɔ ma konsonantse, nna ‘B’ no so gyina hɔ ma Bawor, 

Nhwehwεmufo no susui dε, dε mbrε kasa a wͻdze twaa hεn funuma da ho nye hεn tse no, 

dεmara so na kasafora bͻkͻ do nye hεn atsena. Ne saso ntsi, mma yemmbu kasafora dε ͻyε 

suban a mbabun dze dzi agor; tse dε Haugen (1953) na Forson (1988) hunii no. Kasafora yε 

akwanya a hͻn a wͻwͻ tum wͻ kasa ebien do no dze twitwa hͻnho ma hͻnho har hͻn wͻ 

nkͻmbͻdzi biara mu. 

TSIR KOR 

1.0 Nyienyim 

Adze rekye na adze resa nyina nna nyimpa nyimdzee so rokɔ kan. Nyimdzee a ɔfa kasa ho yɛ 

adze a yesua a, yennkowie da. Siantsir nye dɛ: kasa nyin tse dɛ mbrɛ nyimpa nyin. Kasa tum 

wu wɔ ber a yɛnnkɛtse dɛm kasa no ne nka mpo bio, (Crystal 2000). Kasa enyin ekodu 

gyinabew a nkɔmbɔtwetwefo taa dze kasa ebien dzi afora dze da hɔn tsirmupɔw edzi. Iyi nam 

do ma kasafora enya fapem wɔ nkrataakyerɛw na nwomasua mu yie. Nhwehwɛmufo bi tse dɛ 

Forson (1988), Balamoti (2010) na adze ahwɛ kasafora ho nsɛm no bi. 

Su kor a nyimpakuw a wɔwɔ tum wɔ kasa ebien ho wɔ no nye kasafora. Iyi yɛ adze a yɛgye ho 

kyim a ɔnnkɛyɛ yie. Obi bebisa dɛ, ‘ana kasafora ne farebae nye ebɛn adze’. Akyerɛwfo na 

nhwehwɛmufo pii gye to mu dɛ Haugen (1953) na ɔdze kasafora bɔbɔɔ adze. Haugen dze bɔbɔɔ 

adze wiei no, Benson (2001) soɛɛr tsiaa no, osiandɛ, Haugen hun kasafora dɛ ɔyɛ akwansidze 

wɔ kasa mu (dɛ Jalal, 2010 da no edzi no). Ɔwɔ mu dɛ Haugen (1953) hun kasafora dɛ ɔyɛ kasa 

mu akwansidze, eso Brobbey (2015) hu kasafora dɛ ɔyɛ egyapadze mapa a ɔboa ma nkɔmbɔdzi 

na kasa wie pɛyɛ.  

Nhwehwɛmu yi no botae no hwehwɛɛ dɛ ɔdze ntodo bɛka dwumadzi a nhwehwɛmufo ayɛ wɔ 

Fantse-Borɔfo kasafora mu dadaw no ho. Dɛm nhwehwɛmu yi hwɛɛ Fantse-Borɔfo kasafora 

ne nhyehyɛɛ wɔ sentase kwan do. 

Nnyɛ kasa ho adzesuafo hɔn dwumadzi tsitsir nye dɛ wɔbɛkyerɛ kurow mu mba mbrɛ wonsi 

nka hɔn kasaa, mbom kasa ho adzesuafo hwɛ mbrɛ nyimpakuw bi dze kasa yɛ edwuma dɛ 

wɔbɛkyerɛkyerɛ mu. Ne saso ntsi, nhwehwɛmufo no hun no dɛ ɔfata na odzi mu dɛ 

ɔbɛpɛnsɛmpɛnsɛm sentase nhyehyɛɛ wɔ Fantse-Borɔfo kasafora mu.    

Ahyɛnsewdze kor a nyimpakuw a wɔwɔ tum wɔ kasa ebien do wɔ no nye dɛ wobotum asesa 

hɔn kasaa aka kasa fofor ber a woridzi nkɔmbɔ. Dɛm kasa ebien a odzi afora wɔ nkɔmbɔdzi 

mu yi na yɛfrɛ no kasafora no. Balamoti (2010) kyerɛ dɛ, kasafora yɛ kasa ebien a woedzi afora 

wɔ nkɔmbɔdzi mu. Kasafora nnyɛ adze fofor wɔ kasa ho adzesua mu: akyerɛwfo binom tse dɛ 

Myers-Scotten (1983) na Gumperz (1982) nom ahyɛ no nsew dadaw (Brobbey, 2015).  

 

1.1 Nhwehwɛmu no ne ngyinado 

Dasanyi biara wɔ kasa a wɔdze etwa no funuma. Ɔno da nkyɛn a, sɛ ɔpɛ a otum sua kasa fofor 

ka kasa a wɔdze etwa no funuma no ho. Binom so tum sua kasa fofor wɔ ber a wɔannyɛ hɔn 

adwen dɛ wobosua: dɛm siantsir yi fapem begyina bea a dɛm nyimpa no tsenae anaa 

nyimpakuw a ɔtaa nye hɔn dzi nkitsaho. Odu ber bi a, nkɔmbɔdzifo no tum dze kasa ebien anaa 

mpo ebiasa forafora wɔ hɔn nkɔmbɔdzi mu.  Poplack (1988) kyerɛ dɛ, ansaana kasafora bɛda 

edzi wɔ nkɔmbɔdzi mu no, mpɛn pii no eyɛ a nkɔmbɔtwetwefo no wɔ tum wɔ kasa ebien do a 

wotum dze ne nyina dzi dwuma. Yɛnntaa nnhu no dɛm wɔ Ghana ha. Nyimpa pii na wɔdze 

Akan forafora Borɔfo kasa no na eso wonnyi nyimdzee a no mu dɔ wɔ Borɔfo kasa no mu. 

Forson (1988) kyerɛ dɛ, kasafora abɛyɛ Ghananyi biara ne kasaa a ɔtɔ do ebiasa. Dɛm nkyerɛmu 

a Forson (ibid) dze ma yi kyerɛ dɛ, kasafora abɛka hɛn abrabɔ ho a yɛyɛ no hwee a ɔnnkɛyɛ 

yie. 

Forson (1988) ka dɛ, mbabun a woewie ntoado skuul nkotoo na wɔtaa dzi kasafora. Yɛhwɛ ber 

a Forson yɛɛ no nhwehwɛmu yi a, ɔda edzi kofee dɛ mber aba mu ara yie. Nwomasua akɔ 

enyim. Nkan no, nna nyimpa pii nntse adzesua ase, ndɛ dze, adzesua ebu ma mbofra nyina 

reper kɔ kan wɔ nwomasua mu. Ne saso ntsi, yɛfa Forson (1988) n’asɛm a ɔreka yi a ɔbɛyɛ 

dzen dɛ obenya nan wɔ nsusui mu. Riehl (2005:1) kyerɛ dɛ, kasafora abɛka nyimpa abrabɔ ho; 

iyi nam do ma nhwehwɛmufo a wɔhwɛ kasafora ho nyimdzee no so adɔɔso ara yie. 

Kasafora no nsunsuando no tserɛw fi hɛn fiefie kɔ kwan a yɛfa do bɔ dawur, to nkra na afei 

kwan a yɛfa do gye awar mpo no so aka no: wɔ nyimpa asetsena mu no, Balamoti (2010) kyerɛ 

dɛ, kasafora yɛ kwan pɔn a ohia mapa wɔ daadaa nkɔmbɔdzi mu. Mpɛn pii no, ɔyɛ Borɔfo no 

na ɔtaa bunkam Akan kasa no do ma yenya kasafora no. Essizewa (2007) kyerɛ dɛ, nyimpa pii 

nkanka mbabun no, dze enyidze soronko ma Borɔfo kasa no. Ɔkyerɛ mu dɛ, aber biara a 

mbabun benya akwanya dɛ wɔbεkasa no, gyedɛ wɔdze Borɔfo forafora hɔn kasaa no. Essizewa 

(ibid) aka no dɛm dze, eso nnyɛ aber nyina na ɔba no dɛm. Ekyindze biara nnyi hɔ dɛ yɛbɛka 

dɛ nsɛm a yɛpɛ dɛ yɛdze to gua no nyina wɔ Akan kasa no mu. Odu ber bi a, eyɛ a nna nkasafua 

a ɔwɔ dɛ yɛdze da hɛn adwen edzi no ho aba na papaapa ara yie. Ɔba no dɛm a, biribiara nnkesi 

hɔn kwan dɛ wɔbɛfɛm nkasafua efi Borɔfo mu aba hɔn kasaa mu.  Iyi saso ntsi, Jalal (2010) ka 

si do dua dɛ, wɔmma kwan ma esuafo na akyerɛkyerɛfo mfa kasafora ndzi dwuma wɔ esuadan 

mu ama adzesua akɔ do dwoodwoo. 

Ͻno da nkyɛn a, akyerɛwfo ekukudam a wɔagye dzin wɔ ebibiman mu ha bi tse dɛ Chinua 

Achebe na Senghor foa do dɛ ɔwɔ dɛ Borɔfo kasa a yɛdze kyerɛw akyerɛwtoamu anaa atosɛm 

no bɛyɛ Borɔfo a ɔyɛ ebibiman mu Borɔfo: dɛ yɛdze hɛn kasaa bɔfora Borɔfo no (Ennin & 

Afful, 2015).  

Forson (1988), Essizewa (2007) na Guerini (2012) kyerɛ dɛ, mbabun nye kasafora ne kɔfabae: 

nkanka hɔn a woenya skuul ntsetsee kakra no.  Dza ɔtse nye dɛ, kasafora yɛ kasa tse dɛ mbrɛ 

kasa biara tse no. Ɔbɛyɛ dzen ara yie dɛ yebohu kasafora ne farebae osiandɛ ɔnye hɛn atsena 

akyɛr. Nnyɛ ndzɛmba nyina na kwesi Borɔnyi wɔ wɔ ne kasaa mu a ɔwɔ Akan kasa so mu. Ɔyɛ 

akwanya mapa dɛ yɛbɛfɛm kasafua efi Borɔfo kasa mu aba Akan wɔ ber a adwen a yɛpɛ dɛ 

yɛdze to gua no noho kasafua nnyi Akan. Afɛm noara so boa hɛn ma yenya nkasafua afofor ba 

hɛn kasaa mu. Ber a yɛafɛm Borɔfo no, Borɔfo kasafua no kɔ nsakyer bi mu ma onya su fofor 

koraa. Dɛm kasa nsakyermu yi na Jalal (2010) ma yehu dɛ ɔdze kasafora ba no. Dza dɛm 

enyimdzefo nyina aka yi ma yehu dɛ, nyew, kasafora regye ntsin wɔ wiadze amansan nyina. 

Iyi ne siantsir nye dɛ: ɔdɔ na enyigye a yɛdze ma Borɔfo kasa no ntsi, obiara pɛ dɛ ɔka Borɔfo. 

Essizewa (2007) kyerɛ dɛ, Ewefo dze, ɔyɛ hɔn akɔndɔ na ahohoahoa dɛ aber biara wɔdze 

Borɔfo kasa no bedzi dwuma. Ɔnam dɛm ntsi, sɛ ɔba no dɛ Ewe kasa mpo na wɔreka a, eyɛ a 

nna wɔdze Borɔfo kasa no aforafora no dɛmara. Ne nyina nye dɛ Ghanafo pii hu obi a ɔka 

Borɔfo dɛ n’enyi ebue anaa okitsa skuul ntsetsee. Ɔyɛ nkuranhyɛsɛm na ahohoahoa ma nyimpa 

pii dɛ wɔdze Borɔfo bedzi dwuma wɔ dza wɔbɛyɛ biara. Ngugi Wa Thiong’ O, ɔkyerɛwfo a 

ɔagye abawdobɔdze ahorow pii wɔ Ebibiman mu ha, kyerɛ mu dɛ, sɛ akyerɛwfo a wɔkyerɛw 

atosɛm anaa kyerɛwtoamu kɔ do kyerɛw wɔ Borɔfo kasa mu a, nna ɔkyerɛ dɛ, Ebibiman da do 

wɔ nkoasom a Ngyiresi Aborɔfo dze hɛn kɔr mu no mu (Ennin & Afful, 2015). Ngyiresi 

Aborɔfo na wodzii Ghana do mber bi a abɛsen kɔ kɛpeem 1957, ber a yenyaa fahodzi. Nkoasom 

a Aborɔfo no dze hɛn kɔr mu no ho nsunsuando da ho wɔ Ghanafo do. Borɔfo kasa no abɛyɛ 

kasa a ɔman no agye ato mu dɛ yɛmfa ndzi dwuma. Borɔfo kasa no yɛ kasa a ɔyɛ edwuma wɔ 

adzesua mu, guadzi na dawurba mu so. Sɛ nyimpakuw bi wɔ tum wɔ kasa ebien do a, ɔma 

kwan ma yenya kasafora.  

Nhwehwɛmufo no hun dɛ, nhwehwemufo pii hɔn adwen mmbaa Mfantse kasafora do yie. Ne 

saso ntsi, nhwehwɛmufo no hun no ehiadze mapa dɛ ɔbɔhwɛ sentase nhyehyɛɛ ahorow a Fante-

Borɔfo kasafora nam do.  

 

1.2 Ɔhaw no 

Nhwehwɛmu pii na nhwehwɛmufo ayɛ afa kasafora na nyimpakuw a wɔwɔ tum wɔ kasa 

ebien do. Bi tse dɛ Yule (2014) a ohun Kasafora dɛ ɔyɛ kasa ho adzesua a ɔfa nyimpa ho 

kɛkɛ. Riehl (2005) hu dɛ kasafora wɔ nsunsuando mapa wɔ nyimpa adwen mu na kasa no 

so do. Amuzu (2012) kyerɛ mu kofee dɛ, kasafora a odua adwen na ntseasee do pue no yɛ 

adze a wɔnnhyɛ da mmfa nnyɛ edwuma wɔ nkɔmbɔdzi mu na mbom opue nkɔmbɔtwetwe 

mu ber a yɛrekasa. Yɛwɔ nkasafua pɔtsee bi a eyɛ a ɔtaa pusu kasafora ba. Dɛm nkasafua 

no nye nkasafua a yennyi bi wɔ Mfantse kasa mu. Kasafua bi tse dɛ ‘bɔɔl’, ‘skuul’ na adze 

no nnyi asekyerɛ wɔ Akan mu. Nyimdzee a yennyi ne nkasafua wɔ Mfantse kasa mu no 

pusu hɔn a wɔwɔ tum wɔ kasa ebien do no ma wodzi kasafora. Kasafora yɛ kwan bi a ɔboa 

ma nkɔmbɔdzi kɔ do dwoodwoo a ɔmmfa haw biara mmba, osiandɛ nkɔmbɔtwetwefo no 

tum da hɔn adwen edzi mbrɛ wɔpɛ. Riehl (2005) kyerɛ dɛ nkɔmbɔtwetwefo no bedzi 

kasafora a gyedɛ hɔn beenu no wɔ nyimdzee wɔ kasa ebien no mu ansaana wɔdze aforafora. 

Iyi kyerɛ dɛ, onnyi dɛ ɔba no dɛ kor nnkɛtse kasa no mu bi ase; ɔba no dɛm a ntseasee no 

yew wɔ nkɔmbɔtwetwe no mu. Kasafora nkͻmbͻdzi mfatoho bi tse dɛ:  

A: E-customize-i wo dzin gu w’atar ekyir a, ͻno so yε ebεn life? 

B: wͻpε dε wͻkyerε dε they are in town, which is bad. 

Nkͻmbͻtwetwe a ͻwͻ sor hͻ no da no edzi dε, nkͻmbͻtwetwefo (A&B) no nyina wͻ kasa 

ebien no ho nyimdzee. Ͻno da nkyεn a, hͻn nyina tse dza wͻreka no ase. 

 Afei so hɔn nyina tum dze nkasafua a ɔfata wɔ Borɔfo kasa no mu no dzi dwuma ma 

ntseasee da edzi yie. Akyerɛwfo pii a hɔn enyi dzi kasafora ekyir no nnhwɛɛ sentase 

nhyehyɛɛ pɔtsee a kasafora nam do.  

 

Borɔfo kasa na Akan kasa no nnyɛ kasa a wɔbɛn tse dɛ Ewe na Kabiye kasa. Essizewa 

(2007) a ɔhwɛɛ Ewe-Kabiye kasafora no hun dɛ Ewefo na Kabiyefo hɔn kasaa no yɛ kasa 

a ɔbɛn yie. Ne saso ntsi ne mforae no nnyɛ adze a ɔyɛ dzen koraa. Afei, ɔda no edzi wɔ no 

mboano no mu dɛ Ewefo mbabun no dze Borɔfo kasa no hoahoa hɔnho ma ɔda edzi wɔ hɔn 

nkɔmbɔdzi na daadaa asetsena mu. Akan mu so, Amuzu (2012) da Akan-Borɔfo na Ewe-

Borɔfo kasafora wɔ no nwoma no mu. Amuzu da no edzi kofee dɛ, kasafora kɔ do wɔ 

nhyiamu ahorow pii ase, efiefie ahorow mpo, yehu nyimpakuw dɛ woridzi kasafora.  

Nkɔmbɔdzi biara ne fapem nye nsɛntɔw a ɔwɔ mu no. Sɛ yɛreka ndzɛmba etsitsir a ɔwɔ 

nkɔmbɔdzi biara mu a, yennkotum ekotsir asɛntɔw. Dɛmara so na nkɔmbɔdzi a ɔyɛ kasafora 

noara so kitsa nsɛntɔw. Yebotum edua iyi do abɔ no tɔfa dɛ, nkɔmbɔtwetwe biara ne fapem 

na ne ntseasee nye asɛntɔw. 

 

Akyerɛwfo pii na wɔayɛ nhwehwɛmu afa kasafora ho. Wɔ emi me nhwehwɛmu na 

m’akenkan kakra a mayɛ no kyerɛ dɛ, akyerɛwfo dodow nnhwɛɛ Fantse-Borɔfo kasafora 

no yie nkanka Fantse-Borɔfo kasafora ne sentase nhyehyɛɛ. Iyi nam do ma nhwehwɛmufo 

no hun no ehiaze dɛ ɔbɔhwɛ.  

 

1.3 Nhwehwɛmu no no botae 

Nhwehwɛmu kyerɛ dɛ, dɛ mbrɛ yɛwɔ nhyehyɛɛ pɔtsee bi a kasa biara ne nsɛntɔw nhyehyɛɛ 

nam do no, dɛmara so na kasafora so kitsa nhyehyɛɛ bi a ɔnam do. Nhwehwɛmu yi no botae 

no duaa sentase nhyehyɛɛ do daa Fantse-Borɔfo kasafora edzi. Ohiaa dɛ nhwehwɛmufo no 

bodua no nsusui do ahwɛ mfaso a kasafora tum dze ba nyimpa nkitsahodzi mu na ɔhaw a 

daakye kasafora botum dze aba. Asetsena akɔ nsakyer mu pii ma aka kwan a yɛfa do bɔ 

dawur. Radio kasafir agye ntsin ma ndɛ yedua radio do to nkra, bɔ dawur, tɔn adze, san dzi 

amanyɛsɛm nyina wɔ do. Ne saso ntsi nhwehwhɛmufo no duaa nkɔmbɔtwetwe a ɔkɔr do 

wɔ kasafir na tɛlɛbihyɛn do dze pɛɛ mfatoho ahorow a ɔfa kasafora ho. Iyi saso ntsi, 

nhwehwɛmu no hwehwɛɛ dɛ: 

 

i. obohu sentase nhyehyɛɛ ahorow a Fante-Borɔfo kasafora nam do. 

ii. obohu nsakyer a Fante-Borɔfo kasafora tum dze Borɔfo nkasafua no bi kɔ mu. 

1.4 Nhwehwɛmu no ne nsɛmbisa 

Nsɛmbisa a ɔka do no nye dza nhwehwɛmufo no dze dzii dwuma kɛpeem dɛ no botae no wiee 

pɛyɛ. 

i. Ebɛn sentase nhyehyɛɛ na Fantse-Borɔfo kasafora nam do? 

ii. Ebɛn nsakyer na Fantse-Borɔfo kasafora tum dze Borɔfo nkasafua no bi kɔ mu? 

 

1.5 Nhwehwɛmu no ho mfaso   

Dɛm nhwehwɛmu yi dze mfaso pii bɛba esuafo abrabɔ mu; nkanka hɔn a obi dzi kasafora a 

wosi no atwetwe kεpem dɛ dɛm nyimpa no bɛfɛr no. Esuafo pii twe hɔn mfɛfo adwen si mbrɛ 

kasa bi si dzi dwuma nkanka ber a kasafora epue nkɔmbɔtwetwe bi mu no. Kasa ho adzesua yɛ 

adze a ɔkyerɛkyerɛ mbrɛ kasa bi tse, mbom kasa ho adzesua nnhyɛ hɛn ketsee mbrɛ yensi mfa 

nka kasa bi. Bio, akyerɛkyerɛfo, nkanka hɔn a wɔkyerɛ kasa no, bodua nhwehwɛmu yi do enya 

nyimdzee a ɔfata wɔ kasafora ho. Bio, dɛm nhwehwɛmu yi bɔboa ma ntotoe a Aban yɛ wɔ kasa 

na adzesua ho; dɛ ɔbɛma kwan ma yɛdze Akan kasa na Borɔfo bedzi dwuma wɔ adzesua mu 

ber a ɔfata. 

Esuafo adzesua yɛ esiado esiado; ɔhyɛ ase fi dza wonyim dadaw ansaana wɔdze ekopue adze 

fofor a wonnyim. Ne saso ntsi, esuafo bohu mfaso a kasa a wɔdze twaa hɛn funuma no si boa 

hɛn ma yehu kasa fofor.  

 

 

 

 

University of Education, Winneba http://ir.uew.edu.gh



1.6 Nhwehwɛmu no su 

Nhwehwɛmufo no duaa akwan ahorow do dze pɛɛ nkɔmbɔtwetwe a ohiaa nhwehwɛmu no. 

Dɛm akwan ahorow yi bi nye kasafir do na tɛlɛbihyɛn do dwumadzi a eyɛ a ɔkɔ do. Bea kor a 

amanyɛsɛm na dwumadzi ahorow a ɔfa kasa ho pue nye kasafir na tɛlɛbihyɛn do, nkanka anapa 

dawurbɔ nkrataa mpɛnsɛnpɛnsɛmu.  Ber a wogu do ridzi dwuma bi a ɔtse dɛm no, nyimpa 

binom fi ekyikyiikyir frɛ wɔ radio do anaa tɛlɛbihyɛn do kyerɛ hɔn adwen ɔnam 

kabimamenkabi amambu a ɔman ne mbrabaatan no da no edzi no ntsi. Sompa Fm- 90.9 na 

Cape Fm-93.3 yɛ kasafir a ɔkɔ ekyir ara yie. Aborɔkyirfo nya kwan kyerɛ hɔn adwen na afei 

so wɔto nkra wɔ do. Dɛmara na Coastal Tv a ɔwɔ Iguae so ka ho. Nhwehwɛmufo no duaa 

iyinom do dwumadzi pɛɛ nkɔmbɔdzi a Fantse-Borɔfo kasafora kɔ do wɔ mu. Nhwehwɛmufo 

no hwɛɛ dɛ nnyɛ nkɔmbɔdzi biara na ɔbεfa efi kasafir no do, mbom ɔhwɛe hun dɛ nkɔmbɔdzi 

no mu akasafo no yɛ Mfantsefo a wɔbɔboa ma nhwehwɛmufo no enya Fantse-Borɔfo kasafora 

a ɔfata. Dɛm kwan yi na Owu-Ewie (2010) frɛ no purposive sampling no.  Siantsir nye dɛ 

kasafir a ɔwɔ Ghana ha no ma kwan dɛ yɛdze Ghana ha kasa na Borɔfo no bedzi dwuma, ɔnam 

etsiefo no ntsi. Afei so, nnyɛ aber nyina na kasafir do dwumadzifo no kaa Mfantse. Ama 

nhwehwɛmu yi abɛn no botae no ntsi no, nhwehwɛmufo no hwɛɛ dɛ ɔbɔsɔn kasafir do 

dwumadzi no do ama oeenya Fantse kasa no korgyenn a kasa fofor biara mmbͻfora mu gyedɛ 

Fantse-Borɔfo kasafora. 

 

1.7 Ɔhaw a nhwehwɛmufo no kɔr mu 

Dwuma pa biara wɔ n’akwansidze, dɛ mpanyin ayɛ no bɛ aka no ‘nam pa biara, bɔwemba bata 

ho’ no. Kasafir do nkɔmbɔtwetwe na dwumadzi ahorow a nhwehwɛmufo no dze guu no 

rokɔɔda do no nnyɛ edwuma a ɔda famu. Ohiaa so dɛ ɔdze bɔkɔ akyerɛw so mu. Iyi yɛ adze a 

ɔyɛ dzen na odzi mber ara yie. Nhwehwɛmufo no pɛɛ ber soronko a ɔdze dzii dwuma a ɔtse 

dɛm. Nhwehwɛmufo no dzii dɛm dwuma yi wɔ ber a ɔrekyerɛ adze. Iyi dze ɔbrɛ kakra bae. 

Nhwehwɛmu no hiaa dɛ nhwehwɛmufo botu kwan akɔ suapɔn ahorow hɔn nwomakorabea 

akɛpɛ nwoma a ɔfata nhwehwɛmu no. Akwantu so maa sikasɛm yɛ basaa.  

 

1.8 Nhwehwɛmu no ne nhyehyɛe 

Nhwehwɛmu yi wɔ nkyɛmu enum. Nkyɛmu a odzi kan no yɛ mboano a okitsa nyienyim, ɔhaw 

no, nhwehwɛmu no ne mfaso, kwan a nhwehwɛmufo no faa do yɛɛ nhwehwɛmu no, 

nhwehwɛmu no no botae, nsɛmbisa a ɔfa nhwehwɛmu no ho, bea a nhwehwɛmu no pem na 

adze.  Ɔfa a ɔtɔ do ebien no yɛ dza akyerɛwfo binom aka afa nsɛmpɔw a ɔwɔ nhwehwɛmu no 

ho. Nkyɛmu a ɔtɔ do ebiasa no kyerɛɛ mbrɛ nhwehwɛmufo faa do yɛɛ nhwehwɛmu no. Nkyɛmu 

anan no yɛ nsunsuando a nhwehwɛmufo dze wiee no botae. Nkyɛmu a odzi ewiei, ɔyɛ enum 

no yɛ adwenkyerɛ, afotu na nsusui.  

Yletyinen (2010) no nhwehwɛmu no da no edzi dɛ, nhwehwɛmufo pii na wonnhu kasafora a 

ne ngyinado yɛ kasafua dɛ ɔyɛ kasafora papa. Siantsir no nye dɛ ɔnam nkasafua nkorkor do na 

ɔba, (dɛ Winford, 2003: 105 da no edzi no). Dɛm nhwehwɛmu yi hwɛɛ kasafora a ne ngyinado 

yɛ nsɛmfua na asɛmpruw nyina dɛ ɔyɛ kasafora mapa dɛ Brobbey (2015), Forson (1988), 

Guerini (2012:182-183) na Balamoti (2010) da no edzi no. Dɛm nhwehwɛmu yi bodua 

nhwehwɛmufo no ne nyimdzee a ɔwɔ fa kasa a wɔdze twaa no funuma na Borɔfo kasa no ho 

do na oeegyina do dze ayɛ ne mpɛnsɛmpɛnsɛmu.  

TSIR EBIEN 

DZA AKYERƐWFO NA ENYIMDZEFO BINOM AKA AFA DƐM 

NHWEHWƐMU YI HO 

2.0 Nyienyim 

Nyimpa abrabɔ fapem no gyina mbrɛ nyimpakuw bi si yɛ hɔn adze bi tse dɛ: kwan a wɔfa do 

yɛ hɔn edziban, hyɛ hɔn ntar, si dze kasa dzi dwuma wɔ daadaa asetsena mu (nyankomasɛm, 

anansesɛm, asafo ndwom, amoma, awensɛm na adze). Iyi nyina mu no, kasa na odzi adɔntsen. 

Ɔbɛyɛ dzen dɛ adasa bεyε biribi ekotsir kasa. Ndɛ mber yi, ɔnamdɛ kasa ho adzesua akɔ ekyir 

ntsi, enyimdzefo na akyerɛwfo binom tse dɛ Owu-Ewie (2006, 2015), Crystal (2000), Riehl 

(2005), Balamoti (2010) na Agbozo (2015) nom hwɛ mbrɛ kasa ebien botum aboa ma adzesua 

akɔ do dwoodwoo wɔ esuadan mu. Nnyɛ hɔn nko, Botzepe (2003:2) ka dɛ, seseiara kasafora, 

dɛ obi dze kasa ebien bɔforafora wɔ nkɔmbɔdzi mu no nnyɛ adze a ɔyɛ fɛr anaa ɔyɛ enyito, 

mbom ɔyɛ kwan bi a ɔboa hɛn ma yehu dɛ dɛm nyimpa no anaa nyimpakuw no wɔ nyimdzee 

mapa wɔ kasa ebien mu. Dεm ᴐfa yi yε ᴐfa a ᴐfa dza nyimdzifo na akyerεwfo binom akyerεw 

afa kasafora na noho nkɔmbɔdzi biara a ɔfata.  

 

2.1 Fantse kasa na hɔn a wɔka 

Fantse kasa no ka Akan kasa no ho. Dolphyne (1986) kyerɛ dɛ, siantsir a Fantse kasa no twe 

noho fi Akan mu a ɔnnkɛyɛ yie nye dɛ: ɔyɛ kasa a sɛ wɔka a, Twifo nyina tum tse ase. Akan 

kasa no ayɛ dɛ dua a okitsa noara no nkorbata. Abakah (2010) da dɛm nkorbata etsitsir yi edzi 

kofee dɛ ɔno nye: Agona, Akuapem, Akuamu, Asante, Asin, Akyem, Bono, Fantse, kwahu na 

Wasa. Nkorbata biara so nnyɛ kasa fofor a ɔsor biara ne ntseasee. Ntseasee no yɛ kor ntsi na 

ɔhyɛ Akan kuw no ase. Abakah dze Akan no nkorbata ahorow ne nyina kɔ kuw ebien mu. Iyi 

no nye: Twi na Fantse.  Akan kasa no yɛ kasa a okitsa dɔm ara yie wɔ Ghana ha. Abakah (2004) 

kyerɛ dɛ, Ghana ha dze, ɔha no mu nkyɛmu eduanan anan na wɔka Akan kasa no. Iyi da no 

nsew dɛ, nyew, kasa no enya ntsin wɔ Ghana ha. Abakah (2004:181) san kyerɛ mu dɛ 

nyimpakuw mpempem na wɔdze Akan kasa no ayɛ hɔn kasaa a ɔtɔ do ebien (dɛ Burmeister 

1988:98 da no edzi no). Dɛm nyimpakuw yi nye: Ahanta, Nzema, Sefwi, Aowin, Efutu, Senya, 

Awutu, Larteh na adze. Iyinom nye nyimpakuw a wɔammfa Akan kasa no enntwa hɔn funuma 

eso wɔka Akan kasa no dɛ hɔn kasaa a ɔtɔ do ebien. Ͻno da nkyεn a, Nkranfo, Ewefo na adze 

nyina ka Akan kasa no.  

  

Mantɔw etsitsir ebien na besi ndɛ nyimpa pii no gye to mu dɛ ɔyɛ Mfantse mantɔw. Dɛm 

mantɔw yi no nye: Finimfin mantɔw na Atɔe. Finimfin mantɔw dze, sɛ yɛreka a, nkyɛ Fantse 

kasa no na ɔyɛ kasa tsitsir a ɔwɔ dɔm ara yie. Fantse noara so wɔ nkorbata ahorow pii bi tse dɛ: 

Agona, Anomabo, Abora, Gomua, Iguae na adze, eso Abakah (2004, 2006, 2012) dze kɔ ekuw 

ebiasa mu. Abakah (2002) kyerɛ mu dɛ, ekuw etsitsir ebiasa a Fantse kasa no wɔ no nye: Iguae, 

Boka na Anee. Nyimpa pii tse Fantse a, Iguae na ɔba hɔn adwen mu, eso Mfantse ankasa so 

kyεn Iguae. Iguae yɛ Fantse kurow a okitsa abakɔsɛm a ɔfa Mfantsefo ho nkanka Aborɔfo 

nkitsahodzi a wɔnye Mfantsefo nyae faa guadzi ho. Nnyɛ Iguaefo nkotoo nye Mfantsefo. 

Mankessimfo, hɔn na Mfantse abakɔsɛm nyina wɔ hɔn, Akyemfo, Efua Adwumako na nkurow 

ahorow pii. 

 

Dolphyne (1986) kyerɛ dɛ, Mfantsefo yɛ Akanfo yi ara dze, hɔn abrabɔ bi tse dɛ gyedzi a wɔwɔ 

wɔ amambra, hͻn ntarhyε, gyedzi a wͻwͻ na adze nyina tse dɛ Twifo pɛpɛɛpɛ. Ɔyɛ nokwar, 

Mfantsefo dzi enadze. Wɔyɛ nyimpakuw a wɔgye nsagu na wɔhyɛ fa afe biara. Hɔn nsagu deda 

n’akwan mu tse dɛ mbrɛ Twifo so gu nsa. Dɛ mbrɛ Agyekum (2011:12) kyerɛ no; yegu nsa wɔ 

ber a yɛpɛ dɛ yɛserɛ adze, abadzinto ase, ber a yɛrogor obi bra na adze. Ne nyina ekyir no hɛn 

edziban a yɛyɛ a ɔda hɛn nsew fi afofor ho no dzi dase dɛ nyew, Mfantsefo yɛ Akanfo ampa. 

Yennkotum ekotsir edziban bi tse dɛ fufu, ampesi, peewa, apapransa, mpiho, etɔw, etsew 

(mbɔr) na adze. Ɔba no nkwan so a: abɛnkwan, katsekonto, nkakra, nkatse-nkwan na adze. 

Iyinom nye edziban bi a ɔma Akanfo yɛ Akanfo. Dɛ mbrɛ ͻman biara wɔ biribi pɔtsee a ɔma 

ɔda nsew no, dɛmara so na Akanfo tse.  

 

Adze kor a nyimpa pii taa ka fa Mfantsefo ho nye dɛ, Mfantsefo pɛ aborɔfosɛm. Forson 

(1988:180-182) twa no mfonyi dɛ, kasafora noara nnyɛ adze dadaw ma Mfantsefo, mbom ɔyɛ 

kasa mu suban bi a ɔnye Mfantsefo tse dadaw. Fantse asɛntɔw ‘fi ber tu ber’ a no Borɔfo mu 

yɛbɛka no ‘From time to time’ no, dɛm asɛmfua yi abɛyɛ kasa a yɛagye ato mu a odzi dwuma 

dɛ daadaa kasa. Kasafora no ndɔree wɔ bea bi tse dɛ Iguae no wɔ nkyerɛmu. Tsetse nsɔwdo 

skuul akɛse bi tse dɛ, Mfantsepem, Adisadel, Holy Child na adze no nyina wͻ Iguae hɔ. Dɛm 

nsɔwdo skuul yi na yɛtaa tse hɔn nka dɛ wɔper do wɔ adzesua akansi mu. Afei nkitsahodzi a 

Aborɔfo no nye Iguaefo dzii no so egya hɛn akam bi tse dɛ kasafora. Besi ndɛ no, yennyi 

‘School’ ne Mfantse dzin. Ɔaba no dɛm yi, aber biara no, ɔwɔ dɛ yɛfɛm ansaana yɛada hɛn 

tsirmupɔw edzi. Dɛ mbrɛ Amuzu (2012) na Albakry & Ofori (2011) da no edzi no: dɛ 

nyimpakuw biara a wodzi kasafora no wɔ tum wɔ kasa ebien do no. Dɛm dze a, nna noho 

nnkehia dɛ obi bɛkyerɛ obi ‘school’ n’adzeban wɔ ber a dɛm nyimpa no afεm kasafua a ɔtse 

dɛm.  

Mfonyi 1: Ghana asaase mfonyi a ɔkyerɛ bea a nhwehwɛmu no kɔr do 

 

2.2 Kwan a Fantse kasa no fa do nya ne nkasafua 

Ↄyɛ enyigye dɛ yebohu mbrɛ kasa bi fa do nya ne nkasafua. Yɛnam iyi do hu dɛ nkasafua ne 

nyɛe no wↄ kwan pↄtsee bi a wↄnam do a nnyɛ ebiara ebiara. Kasa ho adzesua (linguistics) ne 

fɛw bedzi mu a, gyedɛ yɛhwɛ na yɛkyerɛkyerɛ mbrɛ kasa bi tse, na mbom yɛnnkɛkyerɛ mbrɛ 

wonsi nka dɛm kasa no. Ne saso ntsi na dɛm nhwehwɛmu yi ahwɛ mbrɛ Mfantse kasa no fa do 

nya hↄn kasaa no. Daadaa nkↄmbↄdze mu, yehu dɛm akwan ahorow a yɛabobↄ do yi nyina wↄ 

mu a, hↄn a wↄka kasa no dze dzi dwuma. Yehu afɛm, osiandɛ afɛm akɛyɛ adze a sɛ yeyi no 

tokyen wↄ hɛn kasaa mu a ↄnnkɛyɛ yie. Ↄman anaa kurow biara a wodzi kasafora no, wↄfɛm 

kasa. Odu ber bi na sɛ woridzi nkitsaho wↄ nkↄmbↄtwetwe mu a wↄfɛm. Nnyɛ ↄno nko, yɛkeka 

nkasafua kuw ho daa wↄ kasa nkitsahodzi mu. Ↄman biara na mbrɛ ne nkakuwho si dzi dwuma 

fa. Akanfo nam nkakuwho kyerɛ enyiber, dzin-tamsi na nyɛe-tamsi. Yɛnam ndze do kyerɛ kasa 

ahorow pii a yεpɛ dɛ yɛda no edzi. Afei nkasafua nkabↄmu na noho nkekaho so dɛmara na yehu 

no wↄ hɛn daadaa asetsena mu. Nkasafuayɛ ahorow bi tse dɛ nkasafua nkabↄmu, ndze, 

nkakuwho na afɛm yε akwan bi a yekotsir wɔ kwan a Fantse fa do nya ne nkasafua a ɔnnkɛyɛ 

yie. 

 

 2.2.1 Afɛm 

 Sɛ erohwehwɛ biribi na innya a, itum bisa na efɛm. Sɛ yɛbɛfɛm a, nna ogyina hia a adze no 

hia ntsi. Afɛm ankasa nye ebɛnadze wↄ kasa adzesua mu? Brobbey (2015) kyerɛ mu dɛ, ‘’Afɛm 

nye dɛ yɛdze kasafua bi efi kasa fofor mu ebowura hɛnara hɛn kasaa mu’’. Kasa nhyehyɛɛ ma 

kwan dɛ yɛbɛfɛm kasafua bi efi kasa fofor mu aba hɛn kasaa mu.  Ↄba no dɛm a, dɛm kasafua 

no a yɛafɛm no, yɛfrɛ no ‘Afɛm kasafua’. Borↄfo mu no yɛfrε no ‘loan word’. Kasa biara wↄ 

akwanya dɛ ↄbɛfɛm osiandɛ afɛm ma ntseasee na nkyerɛkyerɛmu yɛ mbrɛw.  

Bio otwa asɛm do tsiawa. Kasafua bi wↄ hↄ na yɛpɛ dɛ yɛka wↄ ber a yennyi bi wↄ hɛn kasaa 

mu a, yɛfɛm. Kasa bi tse dɛ: ‘Fridge’ na ‘Television’. Yenntum nnka dɛ Fridge yɛ 

‘sukwankyema adaka’ nna ‘Television’ so yɛ ‘mfonyi adaka a ↄrekasa’. Ↄba no dɛm a ↄkasafo 

no n’asɛm tum war a ↄma asɛntↄw no mpo yɛ kuntann dodow. Kasa nhyehyɛɛ na ne mbra ma 

kwan dɛ yɛbɛfɛm kasa osiandɛ Borↄfo kasa nkasafua dodow noara fi Frɛnkye, Greek na Latin 

kasa mu.  

Afɛm mu wↄ mfaso ahorow pii a yennkotum abobↄ ne nyina do. Afɛm twitwa nsɛm do tsia; 

ↄma hɛn kasaa no nnyɛ bebiree. Kasa bɛyɛ akↄndↄ a ogyina mbrɛ osi yɛ tsia na ↄtͻ asowa mu 

fa. Kasa biara n’akↄndↄ nngyina nkasafua dodow a ↄwↄ nsɛntↄw mu. 

Wↄ Fantse kasa mu no, yɛmmfɛm kasa no kɛkɛ, mbom yɛfɛm san ka no hɛnara hɛn kasaa mu 

ama ↄnye kasa no asae pɛpɛɛpɛ. Kasafua bi tse dɛ ‘lorry’ wↄ Borↄfo kasa mu, sɛ yɛfɛm a ↄbɛyɛ 

‘lↄre’ wↄ Mfantse kasa mu. Iyi tse dɛm no, ↄda edzi dɛ yɛafa kasa no mbrɛ osi tse no pɛpɛɛpɛ. 

 

Bio, nnyɛ nkasafua a yennyi nko na yɛwↄ ho kwan dɛ yɛbɛfɛm. Obotum aba dɛ yɛwↄ dɛm 

kasafua kor no, eso akyerɛw mbra no nnsiw hɛn kwan dɛ yɛbɛfɛm. Kasafua bi tse dɛ ‘assorted’ 

n’asekyerɛ nye ‘ahor’ wↄ Mfantse kasa mu, eso, ikehyia Fantsenyi a ↄpɛ dɛ ↄyɛ noho 

aborↄfosɛm a otum ka ‘asorↄtoo’. Afei ↄyɛ nokwar dɛ Borↄfo kasa biara nnyi hↄ a ↄgyegye tse 

dɛ ‘[buukuu]’:yεka buukuu daa wͻ ber a nkyε yebotum aka nwoma. Kasafua bi tse dɛ ‘because’ 

wↄ n’asekyerɛ wↄ Akan kasa mu, eso binom ka ‘bikↄ:s’ wↄ ber a wↄreka Mfantse kasa no.  

Borɔfo Fantse Mbrɛ ɔtse wɔ adaka mu 

bucket  bokitsi [bokitsi] 

television tɛlɛbihyɛn [tɛlɛbiɕɛn] 

fan bɔmframa [bɔɱframa] 

book buukuu [buukuu] 

handkerchief hanketse [hankɪtsɪ] 

computer kↄmpuuta [kↄmpuuta] 

assorted asorↄtoo [asʊrↄtʊʊ] 

lorry lↄre [lↄↄrɪ] 

cup kↄↄpoo [kↄↄpʊʊ] 

fridge freegye [frɪɪʥɪ] 

powder pↄↄda [pↄↄda] 

 

 

2.2.2 Nkasafua nkabↄmu 

Platt et al (1992) kyerɛ dɛ kasafua nkabↄmu yɛ kasafua a ogyina noho do a kasafua a ↄwↄ mu 

no bor kor. Appah (2013) kyerε dɛ, kasafua nkabↄmu yɛ nkasafua ebien a yɛaka abↄ mu a hͻn 

nyina tum gyina hͻnho do wↄ asɛntↄw mu wↄ ber a dɛm nkasafua yi no mu biara yɛ asɛntↄw 

no mu aba. Appah (ibid) kyerɛ dɛ, sɛ yɛreka kasafua nkabↄmu a, ↄwↄ dɛ nkasafua ebien anaa 

no mboree a yɛdze edzi dwuma no nyina tum gyina noho do wↄ asɛntↄw mu. Yɛmfa no dɛ 

kasafua bi tse dɛ ‘ntsetsemu’ dɛm yi, sɛ yɛka dɛ ↄyɛ kasafua nkabↄmu a ↄnnkɛyɛ yie. Iyi dɛm 

yi na Carstairs-McCarthy (2002) kyerɛ mu a, obehia dɛ yebobubu mu ama yeehu dɛ otum gyina 

noho do anaa onnkotum egyina ne nan do.  

ntsetsemu= n+tse+tse+mu 

‘n’ yi a odzi kan no yɛ dzin nsienyim. ‘tse’ no so yɛ nyɛe a yɛaka ekuw ho ma yenya ‘tsetse’. 

‘mu’ no a odzi ewiei no so yɛ dzin-kyiresibea (postposition). Dɛm nkyekyɛmu yi nyina nntum 

nngyina noho do wↄ asɛntↄw mu. Sɛ yɛdze Appah (ibid) ne nkyerɛmu yi toto ho a, ↄda edzi 

pefee dɛ kasafua ‘ntsetsemu’ no nnkotum akɛyɛ kasafua nkabↄmu.  

Sɛ yɛreka kasafua nkabↄmu a, ↄyɛ kwan a yɛfa do nya kasafua wↄ ber a yɛaka nkasafua ebien 

abↄ mu; ↄwↄ dɛ dɛm nkasafua ebien yi tum gyina noho do wↄ asɛntↄw kwan do, biribi tse dɛ 

ↄbaatan. Dɛm kasafua yi yɛ adze a okitsa nkasafua ebien hyɛ mu. No mu nkasafua no nyina 

so gyina noho do wↄ asɛntↄw kwan do a ↄyɛ yie. Yɛnhwɛ mbrɛ osi tse wↄ asɛntↄw kwan do: 

1. Ↄbaa biara wↄ adwen pa. 

2. Eguar hↄ yɛ tan. 

Nsɛntↄw 1&2 yi a ↄwↄ sor hↄ yi da no edzi pefee dɛ ↄbaatan no mu nsɛm no nyina gyina 

noho do wↄ asɛntↄw mu a ↄyɛ yie. Iyi na yεfrɛ no kasafua nkabↄmu. 

Nnyɛ aber nyina na yebenya kasafua nkabↄmu a okitsa nkasafua ebien. Yetum nya kasafua 

nkabↄmu a okitsa nkasafua ebiasa. Yɛbɛkyekyɛ mu akↄ ekuw ekuw ahorow na yɛahwɛ 

mfatoho no bi: 

i) Edzin ebien a yɛaka abↄ mu 

Oguan+onyin=Oguannyin 

Asaase+mfonyin=Asaasemfonyi 

Asomdwee+ekuw=Asomdweekuw 

Nyimpa+ekuw=Nyimpakuw 

Sika+asɛm=sikasɛm 

Adehye+ekuw=adehyekuw 

Adaka+ↄba=adakaba 

 

ii) Dzin na dzin-tamsi 

ↄbaa+bun=ↄbaabun 

ↄbaa+tan=ↄbaatan 

 

ii) nyɛe na nyɛe 

su+frɛ=sufrɛ 

fa+kyɛ=fakyɛ 

gye+dzi=gyedzi 

dzi+ma=dzima 

sua+tra=suatra 

 

iii) dzin na nyɛe 

mpae+bↄ=mpaebↄ 

home+da=homeda 

asɛm+ka=asɛnka 

po+kↄ=pokↄ 

asɛm+bisa=asɛmbisa 

ntsɛm+pɛ=ntsɛmpɛ 

adze+sa=adzesaa 

adze+sua=adzesua 

 

iii)  Nyɛe na dzin 

Sa+man=saman 

kyerɛw+dua=kyerɛwdua 

sua+dan=suadan 

 

iv) dzin-tamsi na dzin 

afɛɛfɛw+dze=afɛɛfɛdze 

atantan+dze=atantandze 

adↄkↄdↄkↄ+dze=adↄkↄdↄkↄdze 

 

v) kasafua nkabↄmu a yenya fi nkasafua ebiasa mu 

fun+da+ hↄ=fundahↄ 

sika+kora+bea=sikakorabea 

hɛn+gyina+bea = hɛngyinabea 

fun+kora+bea = funkorabea 

adze+tↄn+bea = adzetↄnbea 

agor+dzi+bea = agordzibea 

asɛm+dzi+bea = asɛndzibea 

nwoma+kora+bea = nwomakorabea 

edziban+kora+bea = edzibankorabea 

ↄman+dwa+tsir = ↄmandwatsir  

 

Mfaso kor a nkasafua nkabↄmu dze brɛ hɛn nye dɛ, yetum dze nsusui na nyimdzee a ↄbor kor 

anaa ebien dua kasafua kor mu wↄ ber a hɛn nsɛm nnkɛyɛ atsentsen. Yenya hu kasafua bi tse 

dɛ ‘asɛndzibea’ a, dza ↄba hɛn asowa mu nye dɛ yɛreka ‘asɛm’ na afei ‘bea’ a wodzi dɛm asɛm 

no. Ntseasee a yɛpɛ dɛ yɛdze to gua no fi kasafua kortsee mu na epuei.  

 

2.2.3 Nkakuwho 

Lieber (2015:80) kyerɛ nkakuwho dɛ, ‘ɔyɛ mɔfɔlɔgyi kwan bi a ɔma hɛn kwan ma yɛbɔ 

kasafua bi ho anaadɛ kasafua ne fa bi ho’.  Mfatoho a Lieber (ibid) ma fa nkakuwho nyina 

nnyɛ Borɔfo; ɔkɔ do wɔ kasa fofor mu tse dɛ Hausa, Dakota kasa mu na Akan kasa no.Duah 

(2013:80) nam mfatoho bi tse dɛ ‘hunahuna’, ‘hyehye’ na ‘tutu’ do ma yehu dɛ Akan kasa no 

ma kwan dɛ yɛbɛkeka ngyegyee anaa mↄↄfem bi abobↄ mu ma yeenya kasafua a ntseasee wↄ 

mu. Iyi na yɛfrɛ no nkakuwho. Yedua nkakukuwho do kyerɛ mbrɛ biribi si tse anaa mbrɛ 

biribi anodzen tse. Yɛnam mↄfↄlↄgyi nhyehyɛɛ do yɛ nkakuwho kyerɛ dzin-tamsi na afei 

nyɛe-tamsi so (dzin nkyerɛkyerɛmu na nyɛe nkyerɛkyerɛmu). Sɛ yɛka dɛ yɛreka biribi ekuw 

University of Education, Winneba http://ir.uew.edu.gh



ho a, nna ↄrekyerɛ dɛ yɛdze ngyegyee, mↄↄfem anaa mpo selabol bi na yɛdze robobↄ mu ama 

ↄaabɛyɛ kasafua kor a ntseasee wↄ mu. Nkakuwho mu mfatoho bi na odzi do no:  

 

Kasafua                                                                     Nkakuwho 

dadaw                                                                        dadaadaw 

hu                                                                              huhuuhu 

fitaa                                                                           fitafita 

dɛw                                                                           dɛdɛɛdɛw 

fɛw                                                                           fɛfɛɛfɛw 

yaw                                                                           yaayaayaw 

 

2.2.4 Ndze 

Carr (2013:31) kyerɛ dɛ anomu-nkrui bɛtɛɛ n’ekyir no kͻ nsesa na nyɛbea ahorow pii mu aber 

biara a yɛrekasa. Dɛm anomu-nkrui bɛtɛɛ yi na ↄwↄ anomu nkrui dzenndzen n’ekyir no. Otum 

ma no mu do ma yenya mframa a ↄnam hɛn anomu waa. Ɔba no dɛm a yenya ngyegyee a nnyɛ 

hwenmu. Bio, Anomu-nkrui bɛtɛɛ yi tum brɛ noho adze ma ↄkata anomu kwan no ma mframa 

a nka ↄwↄ dɛ ↄfa hɛn anomu no bɛfa hɛn hwenmu. Ↄba no dɛm a yenya hwembↄ anaa hwenmu 

ndze ngyegyee. Yedua ndze no do nya kasafua fofor. 

Mfatoho bi na ↄka do no: 

Kasafua (dza mframa no fa hɛn anomu)          Hwenmu (hwembↄ) 

nsa (hand)                                                                 nsa᷉ (wine) 

eta (stirring rod)                                                     eta᷉ (flatulence) 

fi (leave/househould)                                                      fi᷉ (dirt) 

se (sharpen/say)                                                      se᷉ (teeth) 

pa (to slip)                                                                  pa᷉ (waist) 

mfa (ↄhyɛ;erehyɛ obi dɛ ↄmfa)                             mfa᷉ (guinea worm) 

 

2.3 Mbawor nhyεmu 

Abakah (2002) no nwoma a ɔfa ɔyew ho no kyerɛ dɛ: Fantse kasa no tum kɔ nsakyer ahorow 

pii mu, nkanka ber a yɛreka kasa no’’. Ɔyew no mpo da nkyɛn a, yɛsan hu nhyɛmu mfikya bi 

so a otum dua ɔyew do ba; ber a selabol a ɔyɛ KB no ayew no. Mbawor ntwemu a ɔyɛ fɔnɔlɔgyi 

mfikya so tum dua ɔyew do ba. 

 

2.3.1 Nhyɛmu n’asekyerɛ 

Marlett (2001) kyerɛ nhyɛmu dɛ ↄyɛ fↄnↄlↄgyi kwan bi a ngyegyee bɛhyɛ kasafua anaa selabol 

bi mu. Yɛwↄ mbawor nhyɛmu na konsonantse nhyɛmu nso. Platt et al (1992) da no edzi dɛ, 

ngyegyee a yɛtaa nya no dɛ ↄyɛ nhyɛmu nye dwɛdwɛɛwa ngyinae /?/. Vaux (2001) nam nhwɛdo 

pii kyerɛɛ mu dɛ nnyɛ dwɛdwɛɛwa ngyinae nkotoo nye ngyegyee a odzi adↄntsen wↄ nhyɛmu 

mu. Ↄyɛ nokwar dɛ yebotum enya ngyegyee ahorow pii a yɛdze bedzi dwuma dɛ nhyɛmu. 

Marlett (ibid) kyerɛ dɛ, sɛ yebenya nhyɛmu a, nna mpɛn pii ogyina kasa no fↄnↄlↄgyi mbra bi 

a yɛmmpɛ dɛ ↄsesa ntsi a. Ↄmaa mfatoho bi tse dɛ, nkonsonantse a ↄyɛ nkyermu bi tse dɛ 

selabol biara nntum nnhyɛ ase wↄ Spanish kasa mu a okitsa /s/. Sɛ ↄba no dɛm a, gyedɛ wↄdze 

ngyegyee bi bedzi /s/ no n’enyim na wↄdze siesie dɛm mbrato no.  

 

2.3.2 Dza okenyaan nhyɛmu na ntwemu no 

Abakah (2004) na Adomako (2008) da ndzɛmba ebien a ɔtaa pusu Fantse nhyɛmu ma ɔda edzi. 

Dɛm ndzɛmba yi nye: ɔdzedze nkitsaho na ͻfɛm (kasafora a ogyina kasafua do). 

 Dza ↄda edzi wↄ dzin kasafua no mu ha tsitsir no nye tegyirama ne kankↄ. Siantsir a yennya 

*[nʊ kↄtↄi] na mbom ↄbɛyɛ [nʊ kↄtↄɪ] nye dɛ bawor /i/ no yɛ [+kan] bawor nna /ↄ, ɪ na ʊ/ no a 

ↄwↄ kasafua no mu no so yɛ [-kan]. Sɛ ↄba no dɛ [-kan] na [+kan] no bedzi ehyia wↄ nhyehyɛɛ 

no mu a, ↄdze mbrato bɛba. Ↄnam iyi ntsi na yenya [nʊ kↄtↄɪ] na mbom yennya [nʊ kↄtↄi].  

 

2.3.3 Selabol a ↄfa nhyɛmu na ntwemu 

Selabol a ↄfa nhyɛmu wↄ Fantse ↄdzefo nhyehyɛe no mu no nye selabol a odzi ewiei wↄ dzin 

kasafua no mu. Bio, ahyɛnsewdze tsitsir a ↄwↄ ha nye dɛ, selabol a odzi ewiei no no mu mbawor 

koryɛ no nyina yɛ tegyirama no sorkↄ (height harmony). Mfatoho na odzidzi do no: 

   Ↄdzefo na ne selabol                                            Ↄdzefo ne selabol a odzi ewiei 

i.   mɪ mfasʊʊ                                                 -sʊʊ KBB [+sor, +sor] 

                   KB.K.KB.KBB 

ii. hↄn nhwɛdʊʊ                                              -dʊʊ KBB [+sor, +sor] 

KBK. KKB.KBB 

 

iii. nʊ sↄfʊɪ                                                        -fʊɪ KBB [+high, +high]                                     

KB.KB.KBB  

Nkasafua mbubumu a ↄwↄ sor hↄ yi ma yehu dɛ, bea a nhyɛmu no si no yɛ selabol a odzi ewiei 

n’ekyir. Afei, dɛm selabol no mu mbawor no nyina kitsa tegyirama no sorkↄ mfikya. Sɛ 

yɛrohwɛ no selabol a, dɛm na yɛbɛka; yɛbɛka dɛ selabol a odzi ewiei ne mbawor no yɛ 

tegyirama no sorkↄ mfikya. Mbom mfikya a ↄtserɛw wↄ kasafua no mu no yɛ tegyirama ne 

kankↄ mfikya.  

Nnyɛ tegyirama no sorkↄ nkotoo na yebotum aka dze akyerɛ mu, yebotum asan edua tegyirama 

ne gyinabew ho dze akyerɛ mu, osiandɛ mbawor a ↄwↄ nkasafua a ↄwↄ sor hↄ no nyina kitsa [-

kan] fikya. 

 

Bio, ↄda edzi petee dɛ nhyɛmu no bowie pɛyɛ a, ↄnam sor bawor a odzi kasafua n’ekyir na ↄma 

yenya nhyɛmu a ↄyɛ sor bawor. Mfatoho a ↄwↄ pon a ↄwↄ sor hↄ no ma yehu dɛ, wↄ dɛm selabol 

no mu no, sor na famu mbawor nndzi afora. 

2.3.4 Ntwemu gyinabew wͻ selabol a odzi ewiei 

Kasafua ne nhyehyɛɛ a ↄtse dɛm no ma hɛn kwan ma yɛhwɛ nsunsuando a nhyɛmu no dze brɛ 

dɛm selabol kor no. Nsunsuando a yebotum aka ho asɛm nye dɛ: ↄma selabol no yɛ kuntann. 

Iyi kyerɛ dɛ sɛ anka kasafua no kitsa selabol bi a ↄyɛ tsia a, ekyir no selabol no bɛyɛ kuntann. 

Selabol a okitsa nhyehyɛɛ bi tse dɛ KB.KB bɛyɛ KB.KBB 

 

2.3.5 Ntwemu wↄ dzin a okitsa [-krukruba] fikya wↄ n’ewiei 

UR                                                                SF 

nʊ bↄʥa                                                      nʊ bↄʥaa 

nɪ sasa                                                          nɪ sasaa 

nɪ sikæ                                                         nɪ sikææ 

mɪ kasa                                                        mɪ kasaa 

hↄn ndɪda                                                    hↄn ndɪdaɪ 

mɪ mbrɛhʊadzɪ                                           mɪ mbrɛhʊadzɪɪ 

wʊ ɲansa                                                     wʊ ɲansaa 

naasodzi                                                      nasʊdzii 

maasɛndzi                                                   masɛndzii 

wʊ ɲimdzɪ                                                   wʊ ɲimdzɪɪ 

madaka                                                       madakaa 

Pon a ↄwↄ sor yi ma yehu mbrɛ ntwemu tum da edzi wↄ dzin kasafua a [-ekyir] mbawor dzi 

ekyir. Dzin kasafua a ↄwↄ sor hↄ nyina dze mbawor a okitsa [-ekyir] mfikya na ↄdze dzi dwuma 

wↄ kasafua n’ekyir. 

 

Iyi kitsa nhyehyɛɛ pↄtsee bi; dɛm ↄfa yi ma yehu dɛ, ansaana yebenya nhyɛmu a ↄyɛ famu 

bawor /a/ no, gyedɛ dzin a ↄwↄ ↄdzefo no mu no kitsa mbawor /a/ a odzi dzin ne’kyir. Dɛmara 

so na famu bawor /æ/ so tse. Dɛmara so na dzin kasafua a /ɪ/ dzi ekyir no so tse. Dza muhu nye 

dɛ, sɛ yenya mbawor mbↄho wↄ SF no a, yebotum aka dɛ wↄyɛ mbawor ntwemu. Yεka dε ͻyε 

nhyεmu a, ͻnnyε yie kyerε dε, bawor a odzi kasafua n’ewiei noara na yεtwe mu wͻ ͻdzedze 

mu. Mfatoho:  

nʊ bↄʥaa 

nɪ sasaa 

nɪ sikææ 

mɪ kasaa 

mɪ mbrɛhʊadzɪɪ  

masɛndzɪɪ 

 

Ↄdzefo nhyehyɛɛ a ↄwↄ sor hↄ nyina da mbawor ntwemu wↄ kasafua no n’ekyir. 

Mbom nnyɛ aberbiara na dzin nkasafua a wokitsa bawor /a/ wↄ kasafua n’ewiei na ↄma hɛn 

mbↄhoo. Odu ber bi a, yɛmmbↄ ho, mbom nhyɛmu a ↄda edzi no bɛyɛ bawor a okitsa 

[+sor,+enyim, -kan] mfikya. Mfatoho nye : hↄn ndɪdaɪ. Dɛm ↄfa yi (ↄdzefo a kasafua a ↄwↄ mu 

no wie –kyir mbawor) hwɛ dɛ sɛ dzin kasafua no kitsa bawor /a/ a odzi dzin kasafua n’ekyir a, 

yebenya mbawor ntwemu /-aa/. Mbom nnyɛ ber nyina na yenya mbawor ntwemu, nkasafua no 

bi ma hɛn mbawor nhyɛmu. Mfatoho:    

Mbawor ntwemu                                                Mbawor nhyɛmu                                

 nʊ bↄʥaa                                                                  hↄn ndɪdaɪ 

 nɪ sasaa                                                                        

Yɛnntaa nnya mbawor nhyɛmu wↄ ↄdzefo nkasafua a okitsa [-ekyir] fikya. Mbom, nhyɛmu 

dzi adↄntsen yie wↄ ↄdzefo nkasafua a okitsa [+ekyir] mfikya. 

 

Sɛ yɛregyina nkasafua mbubumu akyerɛkyerɛ dɛm ↄfa yi mu a, yehu dɛ, iyi nngyina selabol 

nhyehyɛɛ pↄtsee bi do ansaana yeenya mbawor ntwemu anaa nhyɛmu, tse dɛ: 

madakaa                                           mɪ ɲimdzɪɪ  

KB.KB.KBB                                   KB KBK.KBB 

mɪ kasaa                                           mʊ bↄʥaa 

KB KB.KBB                                     KB   KB.KBB  

 

2.3.6 Mbawor koryɛ a okenyan nhyɛmu no  

Mbawor koryɛ dzi adↄntsen wↄ ↄdzefo kasafua no mu, iyi nam do ma bawor a odzi ewiei wↄ 

kasafua no mu twe bawor a noso wↄ dɛm bawor koryɛ kuw no ma wↄbɛsae. Mbawor koryɛ 

kuw a yɛreka ho asɛm no nye tegyirama ne kankↄ. Dɛm ↄfa yi  hwɛ dɛ ↄdzefo kasafua nhyehyɛɛ 

no nyina bekitsa mbawor a wↄyɛ tegyirama ne kankↄ. Yehu dɛ pon no mu mba no nyina kitsa 

[-kan] mfikya. Mbom mba ebien pɛ na wↄto mbra a wonnkitsa [–kan] mfikya. 

2.3.7  Ↄdzefo nhyehyɛɛ bi a ͻmmfa nhyεmu biara mmba 

Nnyε aber nyina na yebenya ͻdzefo nhyehyεe a okitsa nhyεmu. Yetum nya bawor 

ntwemu a ͻyε [+sor] mfikya. Mfatoho na ͻka do no: 

 

UF                                                                  SF 

hↄn asɛndzi                                            hↄn asɛndzii 

hↄn ɲimdzɪ                                             hↄn ɲimdzɪɪ 

 

2.3.8 Ntwemu wↄ selabol a okitsa ͻnsεt na koda 

Mfatoho ahorow a yɛahwɛ wↄ ↄdzefo nhyɛmu nyina nnkitsa koda, mbom ↄwↄ ͻnsεt. McMahon 

(2002) kyerɛ dɛ, nnyɛ fenenkyemm dɛ selabol bi benya ͻnsεt na koda, na mbom nuklos no hia 

papaapa ara yie a sɛ ↄno nnka ho a, selabol no nndzi mu. McMahon (ibid) kyerɛ mu dɛ, selabol 

ne nuklos no nye selabol ne tsir. Dɛm ↄfa yi bↄhwɛ nhyɛmu wↄ selabol a okitsa ͻnsεt na koda, 

na mbrɛ nhyɛmu si da edzi wↄ mu. Mfatoho: 

 

UR                                                                 SF 

mɪ nantsɪw                                                mɪ nantsɪɪw 

                                                                  KB KBK.KBBK 

mɪ nsaʨɪr                                                    mɪ nsaʨɪɪr 

                                                                  KBK.KB.KBBK 

Selabol a okitsa ͻnsεt na koda mfatoho bi a ↄtse dɛm na okitsa selabol su bi tse dɛ KBBK. 

Bawor a yetwa ase no nye ntwemus no. 

 

2.3.9  Ↄdzefo nhyehyɛɛ a ↄmmfa nhyɛmu bawor 

Abakah (2010) ma yehu dɛ, nnyɛ aber nyina na yenya nhyɛmu anaa mbawor ntwemu wɔ 

ɔdzedze nhyehyɛɛ mu. Mfatoho bi na ɔka do no:  

mɪ nʨɛnsɪɪ                                                 nasɪda 

mɪ ba                                                          hↄn eʥapadzɪ 

nʊ wura                                                     hɛn braʨwa 

natseɲka                                                   naɥɪrɛhʊw 

hↄn atar                                                     mɪ nʥinambʊɥa 

mekutu                                                   mafↄrbuʨia 

hɛn sɪkan                                                  wʊ dɛnʨɛm 

hɛn eʥa                                                    wʊ ta 

mʊ bɪsɪ                                                      maanʊ 

mɪntaabʊʊ                                                 hↄn nʨia 

maapata                                                     mukur 

2.4 Mbawor koryɛ 

Archangeli & Pulleyblank (1989) kyerɛ mbawor koryɛ mu dɛ, ɔyɛ mbawor bi a wɔsɛ na ɔmfa 

ho dɛ wɔbɛn anaa hɔn mu twe. Mbawor nyina yɛ kor so dze, eso, yebotum egyina kasa no 

fɔnɔlɔgyi do akyekyɛmu wɔ akwan ahorow ebiasa do. Dɛm nkyekyɛmu yi bowie pɛyɛ a, 

yennkotsir dɛ yɛbɔhwɛ tegyirama no no sorkɔ, tegyirama ne kankɔ, krukrubayɛ mu na 

tegyirama n’enyim. Yebotum dze tegyirama ne nyew aka ho, eso Archangeli & Pulleyblank 

(1989) hu no dɛ ɔka tegyirama ne kankɔ ho, ntsi yɛdze ka ho a ɔnnkɛyɛ yie. Akyerɛwfo bi tse 

dɛ Abakah (2012) kyerɛ mu dɛ, Fantse kasa no dze krukrubayɛ mfikya a ɔbata mbawor koryɛ 

no dzi dwuma kyεn Twi kasa no. Mbawor koryɛ dwumadzi a ɔma Fantse kasa no yɛ soronko 

koraa no nye krukruba a ɔyɛ [+ekyi] mfiikya. Yɛnhwɛ mfatoho a ɔka do no: 

i. mɪ + dɔkʊn = mʊ dɔkʊn 

ii. mɪ + ɥɔfa  = mʊ ɥɔfa 

iii. nɪ + nua = nʊ nua 

Mfatoho a ɔwɔ sor hɔ no kyerɛ mbrɛ mbawor koryɛ wɔ krukruba afamu no si dzi dwuma wɔ 

mfantse kasa no mu. Iyi na kasa mbra no kyerɛ dɛ yɛmfa ndzi dwuma. Yɛsesa no yɛ no biribi 

fofor a, yɛto mbra no. Krukrubayɛ mfikya no tserɛw fi nyimfa do na ɔakɔ bankum do.  

Adze a opusu krukrubayɛ no ma onya nsunsuando wɔ ɔdzedze no do no nye bawor a ɔwɔ dzin 

no mu no. Sɛ bawor a ɔwɔ dzin no mu no yɛ krukruba a, yehu nsunsuando a ɔtse dɛm. Afei, 

yɛnsan nhyɛ no nsew dɛ, konsonatse ngyegyee no bi so ma hɛn kwan ma yenya nsunsuando bi 

tse dɛm.  Biribi tse dɛ: /ʨ,ɥ,ʥ/. nɪ + nʨɛr = nʊ nʨɛr, nɪ + ɥɪr = nʊɥɪr, nɪ + ʥiɥ =nʊʥiɥ. Iyi so 

yɛ mbra soronko a ɔma krukrubayɛ yɛ edwuma wɔ ɔdzedze no mu. Mfonyi a ɔka do no kyerɛ 

tegyirama ne mfafakuw ahorow a yɛwɔ: ekyir, enyim, sor na famu (finimfin).  

Bio, yɛnsan nhyɛ no nsew dɛ, nnyɛ ekyir mbawor nkotoo na onya nsunsuando wɔ ɔdzedze no 

do ma yenya mbawor koryɛ, (Dolphyne, 1988). Enyim mbawor a ɔyɛ [+sor] fiikya no so ma 

hɛn bawor koryɛ.  

i. mɪ + siw = misiw 

ii. ɪ + dzi = idzi 

iii. mɪ + ɲim = miɲim 

Mfatoho a ɔfa enyim mbawor ho yi so kyerɛ hɛn dɛ nnyɛ krukruba mbawor nkotoo na otum 

tserɛw fi nyimfa ba bankum. Mbom, enyim bawor a okitsa [+kan] no so tum tserɛw fi nyimfa 

no do ba bankum dɛ mbrɛ krukruba mbawor no tse no.  

2.5 Fɔnɔlɔgyi mfikya a ɔbata kasafora ho 

Wɔ kasafora mu no, sɛ yebenya fɔnɔlɔgyi mfikya bi a, mpɛn pii no gyedɛ yεafɛm Borɔfo kasa 

bi ayɛ no Mfantse. Ber a yεayɛ dɛm Borɔfo kasa no Mfantse no, afei, dɛm kasafua no tum 

benya mfiikya bi tse dɛ mbawor ntwemu anaa mbawor mbɔho. Ɔno da nkyɛn a, yetum nya 

mbawor nhyɛmu. Nnyɛ kasa nyina na yɛfɛm a ɔkɔ nsakyermu. Borɔfo kasa ahorow pii wɔ hɔ 

a yɛfɛm no mbrɛ ɔtse no ara. Bi so kɔ nsakyer ahorow pii mu.  

 

2.5.1 Mbawor ntwemu wɔ kasafora mu 

Abakah (2012:53) ma yɛtse ase dɛ, Fantse kasa no tum nya mbawor ntwemu anaa mbawor 

mbɔho wɔ nkɔmbɔdzi mu. Mfatoho bi tse dɛ: mirikesi a otum dan bɛyɛ miikosi. Dɛm mbawor 

ntwemu yi bowie pεyɛ a, gyedɛ yenya ɔyew a ɔnam KB selabol do ba: ɔwɔ dɛ yenya KB selabol 

bi ma ɔyew ansaana mbawor ntwemu no ada edzi. 

Jalal (2010:30-31) kyerɛ dɛ, aber biara a hɔn a wɔwɔ tum wɔ kasa ebien do bedzi kasafora no, 

kasa a ɔtɔ do ebien a wɔfɛm no kɔ nsakyer fofor mu koraa. Dɛm nsakyer yi gu mu ahorow pii. 

Dza ɔyɛ a, ɔdɔɔso wɔ Akan nkanka Mfantse mu no nye mbawor ntwemu na mbawor nhyɛmu. 

Nsakyer a ɔba kasa a ɔtɔ do ebien no tum dua mɔfɔlɔgyi kwan do, mbrɛ yesi ka na afei mpo 

akyerɛw mu.  

 

2.5.2 Mbawor nhyɛmu wɔ kasafora mu 

Nsakyer kor so a kasafora dze nkasafua no bi kɔ mu no nye mbawor nhyɛmu. Adomako (2008) 

no nhwehwɛmu a ɔfa nhyɛmu a odua afɛm do ba no kyerɛ dɛ, mpɛn pii no mbawor a yɛfɛm 

kasafua ba Akan mu a ɔtaa dzi dwuma dɛ nhyɛmu mbawor no nye dza wokitsa [+sor] mfikya. 

Kor kitsa [+krukruba] fikya nna kor so kitsa [-krukruba] fikya. Dɛm mbawor yi nye: /I,Ʊ/. 

Adomako (2008:72) ne ‘optimality theory’ pon a ɔda hɔ no mu mba no nyina enntum enndzi 

kan wɔ akansi no mu gyedɛ ‘sʊtɔpʊ’. Adomako (2008:74) kɔ do ma mfatoho bi tse dɛ /Kɔnta:tɪ/ 

na adze a odzi dase dɛ, nyew, sɛ yɛreka mbawor nhyɛmu wɔ afεm nkasafua a, nna sor mbawor 

dzi adɔntsen papaapa.  

 

 2.5.3 Kasafora a ne fapem gyina kasafua do na dza ogyina asεntͻw do 

Akyerɛwfo pii na wɔakyerɛ kasafora ase; dza ne fapem gyina nsɛntɔw do nna dza ne fapem so 

gyina nkasafua do. Gumperz (1982:59) kyerɛ kasafora mu dɛ, ɔyɛ kasa ebien anaa no mboree 

a wɔdze edzi afora wɔ asɛnsin kor noara mu wɔ ber a ɔsor kasa biara ne mbra a ɔdze dzi dwuma 

(dɛ Balamoti, 2010 kyerɛ wɔ no). Balamoti (2010) kyerɛ dɛ, Myers-Scotton (2006) na Gumperz 

(1982) hu kasafora a ne ngyinado yɛ kasafua na dza ne ngyinado yɛ asɛntɔw dɛ ɔyɛ adze kor 

wɔ ber a nhwehwɛmufo binom tse dɛ Muysken (2000) na Li Wei (2001) hu no dɛ ɔsor no mu 

biara na dwumadzi a odzi. Muysken (2000) dze kasafora a ne fapem yɛ kasafua na edzi dwuma 

nna Li Wei (2001) dze kasafora yɛ edwuma. Sɛ yegyina sentase nhyehyɛɛ do a, yebotum enya 

kasafora no mu nkyekyɛmu ebien.Yebotum enya kasafora nhyehyɛɛ a kasa a afora mu no yɛ 

kasafua kortsee. Nnyɛ da nyina na yenya kasafora asɛntɔw a kasa fofor a ɔwɔ mu no yɛ kasafua. 

Ɔtɔfabi a, yetum nya asɛmpruw anaa mpo asɛntɔw wɔ kasa kor mu. Ɔnam dɛm nhyehyɛɛ yi do 

na yɛka dɛ, kasafora gu mu ahorow ebien: dza ne fapem no yɛ kasafua na dza ne fapem no yɛ 

asɛntɔw anaa asɛmpruw. Enyimdzefo pii tse dɛ Agbozo (2015) na Singh (1985) kyerɛ mu dɛ, 

kasafora a ne ngyinado no yɛ kasafua no pue asɛntɔw mu nna dza ne ngyinado no yɛ asɛntɔw 

no so pue wɔ nsɛntɔw ebien ntamu. 

2.5.4 Kasafora na afɛm 

Sɛ yɛbɛfɛm biribi a, nna ɔkyerɛ dɛ, dɛm adze no ho aba hia a ɔwɔ dɛ kwan biara do no, ɔwɔ dɛ 

yɛpɛ bi bedzi dwuma biara a ɔfata. Ͻfɛm yɛ mɔfɔlɔgyi kwan bi a yɛfa do nya nkasafua wɔ kasa 

bi mu. Ͻfɛm yɛ adze a ohia papaapa yie wɔ kasa na nkɔmbɔdzi biara mu nkanka nyimpakuw a 

wɔwɔ tum wɔ kasa ebien anaa no mboree do. Sɛ yeridzi nkɔmbɔ na kasafua bi anaa adwen bi 

a yɛpɛ dɛ yɛdze to gua no ho kasafua nnyi hɛn kasaa no mu a, yetum fɛm bi fi kasa fofor mu 

ma hɛn kasaa na dza yɛpɛ dɛ yɛkyerɛ no dzi mu. Mpɛn pii sɛ yɛfɛm kasa bi ba Fantse kasa mu 

a, yɛmmbɔ dɛm afɛm kasafua no mbrɛ osi tse, mbom yɛbɔ ma obenya su tse dɛ Fantse kasa no. 

Mfatoho bi tse dɛ ‘bucket’ wɔ Mfantse kasa mu no bɛyɛ ‘bokitsi’, dɛmara so na ‘televison’ 

bɛyɛ ‘tɛlɛbihyɛn’ wɔ mfantse kasa mu. Iyi kyerɛ dɛ kasa no kitsa nhyehyɛɛ pɔtsee bi a ɔnam 

do. Adomako (2008) kyerɛ dɛ Borɔfo nkasafua a yɛfɛm no dodow no fa sor mbawor nhyɛmu 

ntsi na yetum nya [bokitsi] wɔ ‘bucket’ no mbɔe no mu no. Bio, ɔnam dɛ /v/ nnyi Akan 

nkonsonantse mu ntsi na yenya [tɛlɛbihyɛn] wɔ ‘television’ no mbɔe mu no.   

Afei, Yletyinen (2004) da no edzi kofee wɔ no nwoma no mu dɛ, sɛ ɔyɛ afɛm na yɛreka dze a, 

nna ɔyɛ nkasafua ho asɛm na yɛreka. Obi bebisa dɛ, ebɛn adze ntsi na yɛka kasafora na yɛsan 

kyerɛ afɛm mu. Sɛ yɛka kasafora a, afɛm ka kasafora no nkorbata no ho. Afɛm no taa si wɔ 

asɛntɔw mu. Oye dɛ yɛbɛhyɛ no nsew dɛ, aber biara a yɛbɛfɛm no, nna yeridzi kasafora. 

Brobbey (2015) kyerɛ mu dɛ, ansaana yɛbɛfɛm no, nna ɔkyerɛ dɛ, ɔkasafo no wɔ tum wɔ kasa 

ebien do. Nhwehwɛmfo bi tse dɛ Poplack (1980: 584) ka dɛ, afɛm yɛ fɔnɔlɔgyi, mɔfɔlɔgyi na 

sentase kwan bi a yedua do dze dzi dwuma wɔ nkɔmbɔdzi mu (dɛ Yletyinen, 2004 da no edzi 

no). Dɛm nhwehwɛmu yi mmfa kwan a Poplack dua do yɛ ne nkyerɛkyerɛmu wɔ afɛm no ho. 

Mbom, nhwehwɛmu yi dua Myers-Scotton (1993) ne nkyerɛasee wɔ afɛm mu: ɔno na ohu afɛm 

na kasafora dɛ wɔyɛ adze kor. Ne saso ntsi, nhwehwɛmu yi dua afɛm do yɛ mpɛnsɛnpɛnsɛmu 

biara a ɔfata wɔ kasafora mu. Dɛm nhwehwemu yi hwɛ sentase nhyehyɛɛ kwan a Fantse kasa 

dua do hyehyɛ ne kasafora. Ɔno dɛm ntsi na nhwehwɛmu yi ennkotsir dɛ ɔbɔhwɛ afɛm dɛ ɔyɛ 

kasafora no nkorbata no mu bi. Kasafua a yɛdze bedzi dwuma wɔ dɛm nhwehwɛmu yi mu no 

nye ‘kasafora’, mbom, ber a yɛrepɛnsɛnpɛnsɛn nsɛm mu no, ɔno yɛbɔdɔ mu esukɔ na 

yɛakyerɛkyerɛ ɔfa biara a ɔhyɛ kasafora ase. Ɔfa no bi nye: kasafora a ne fapem yɛ kasafua na 

dza ne fapem yɛ asɛntɔw anaa asɛmpruw.  

Kasafora afa mu no, Forson (1988:280) ne nkyerɛmu a ɔdze ma kasafora no yɛ enyika dze eso 

oennsi no pi dɛ ogyina kasafua do anaa asɛmpruw do. Forson (ibid) kyerɛ kasafora mu dɛ: 

‘’kasafora yɛ Mfantse a wɔdze Borɔfo a-mix-i-mix-i’’.  Ɔaka no dɛm dze, eso onnyi nan: 

siantsir nye dɛ, kasafora tum yɛ kasa ebien biara a wodzi afora wɔ asɛntɔw mu 

 

2.5.5 Kasafora no mu ahorow 

Dε mbrε yεahyε no nsew dadaw no, yεwͻ kasafora a ogyina kasafua do, nna yεwͻ kasafora a 

ogyina asεmpruw anaa sentase do. Yletyinen (2004) kyerε dε, enyimdzefo pii na woetu 

anambon dε wͻdze dεm nkyεmu ebien yi bͻbͻ mu. Dεm kwan kor yiara do na Milroy & 

Musken (1995:12) kyerε dε, fitsi afe 1990 mu na ‘network on code-switching and language 

contact’ tuu dεm anambon no dε wͻdze kasafora ne nkyekyεmu ebien no bͻbͻ mu. Dεm 

nkyekyεmu yi yε adze a nhwehwεmufo dze dzi dwuma wͻ kwan soronko do.  

Dza ͻtse nye dε, kasafora anaa mͻͻfem biara yε egyinahyεdze ma kasa pͻtsee bi. Ne saso ntsi, 

dε kasafora no dua kasafua, mͻͻfem anaa asεmpruw do ba no, mma hεn kwan dε yεbεka dε 

ͻyε kasafora anaa ͻnnyε kasafora. Sε yenya hu mͻͻfem, kasafua, asεmfua, asεmpruw anaa 

asεntͻw kasa ebien wͻ sentase nhyhehyεε mu a, ͻwͻ dε yεhyε no nsew dε ͻkasafo no ridzi 

kasafora, anaa ͻkasafo no wͻ tum wͻ kasa ebien do. Mfatoho: ’ Ma-call-ɪ no, eso ͻamm-pick-

ɪ me call’, Skuulfo a aba mm-pass-ɪ exams’. Nsεntͻw a ͻtse dεm no da no edzi dε ͻkasafo no 

wͻ nyimdzee wͻ Fantse na Borͻfo kasa no do.  

Bio, sε kasa a ͻtͻ do ebien no nnyi asekyerε wͻ kasa a wͻdze etwa ͻkasafo no no funuma a,ͻno 

nnyε kasafora. Siantsir nye dε sε yεfεm kasafua bi ba hεn kasaa mu wͻ ber a dεm afεm kasafua 

no nnyi asekyerε a, kasafua a yεafεm no nnda ho nnyε Borͻfo kasa bio; ͻbεyε Fantse kasa. 

Yεhwε kasafua bi tse dε ‘ball’ a, yennyi ne kasafua wͻ Fantse kasa mu. Iyi dεm ntsi, bea biara 

a yebohu ‘bͻͻl’ wͻ Fantse kasafua nhyehyεe biara mu no, nnyε Borͻfo kasa na yεreka ho asεm; 

ͻyε Fantse. 

 

2.5.6 Kasafora na ne nyimpakuw 

Botzepe (2003) kyerɛ dɛ, kasafora yɛ adze a nyimpa pii mmfa enyidze mma no dɛ ɔyɛ kwan 

pa a wɔfa do kasa nkanka ber a igyina nyimpa dɔm mu na iridzi dwuma bi. Sɛ etsiefo no nya 

hu dɛ edze Borɔfo no forafora kasa fofor a, annhwɛ a obi a ɔnntse ɔkasafo no ase no bɛka dɛ 

gyama n’ano nntsewee papa wɔ kasa no mu. Siantsir nye dɛ, Benson (2001) ka dɛ nyimpa pii 

a wodzi kasafora no kɔ ahokyermu ansaana woeedzi kasafora. Dɛm siantsir yi ne fa bi yɛ 

nokwar, nkanka ber a epɛ dɛ edze adwen bi to gua, na dɛm adwen no ne kasafua innyi kasa a 

edze ridzi dwuma no mu. Mfatoho bi tse dɛ ‘fan’, ‘fridge’, ‘speaker’ anaa mpo ‘bag’, ɔkasafo 

noho botum akyer no wɔ ber a ɔpɛ dɛ ɔka dɛm nkasafua yi wɔ Akan mu. Ɔba no dɛm a na ɔayɛ 

dzen ara yie. Kwan biara do no sɛ nkɔmbɔdzifo no nyim kasa fofor biara ka dza wɔreka no ho 

a, nna oeguan atoa dɛm kasa no akɛfɛm mu mba anaa nkasafua. Iyi nye siantsir mapa a, ɔma 

yenya afɛm anaa kasafora a ne fapem no yɛ kasafua.  

Kasafora yɛ ahyɛnsewdze tsitsir a ɔda edzi wɔ akyerɛwfo pii hɔn dwumadzi mu. Yɛba Ghana 

ha a, nyimpakuw, nkurow, abrɔn pii na ankorankor nyina dzi kasafora. Myers-Scotton (2005) 

kyerɛ kasafora mu dɛ ɔyɛ kwan bi a hɔn a wɔka kasa a ɔbor kor dua do dze dzi dwuma (dɛ 

Brobbey, 2015 da no edzi wɔ no dwumadzi mu no). Myers-Scotton (2005:143) kɔ do kyerɛ mu 

dɛ, kasafora yɛ biribi a ɔda edzi mapa yie wɔ nkɔmbɔdzi a nkɔmbɔtwetwefo no tum ka kasa 

ebien anaa no mboree na afei dɛm kasa ebien yi nyina pue wɔ hɔn nkɔmbɔ no mu mbrɛ 

akyerɛwfo binom da kasafora edzi. Aber biara a kasafora bɛba esuafo anaa nhwehwɛmufo 

adwen mu biara no, dza ɔba hɔn adwen mu nyina nye nyimpakuw a wotum dze kasa ebien dzi 

dwuma. Nyimdzee a ɔfa nyimpakuw a wɔwɔ tum wɔ kasa ebien do no bi fa Bloomfield 

(1933:56) a ͻkyerɛ dɛ, nyimpakuw a wɔka kasa ebien no wɔ noara ankasa kasa a wɔdze etwa 

no funuma ansaana kasa a ɔtɔ do ebien a oesua. Bloomfield (1933) san kyerɛ mu dɛ nyimpakuw 

bi tse dɛm tum ka hɔn kasaa a wɔdze twaa hɔn funuma no yie papa noara. 

 

Bio, Matras (2009) gyedzi dɛ, sɛ yɛka dɛ obi wɔ tum wɔ kasa ebien do a, ɔno kyerɛ dɛ, dɛm 

nyimpakuw a wɔdze dɛm kasa ebien no dzi dwuma no no, hɔn ano akokwar kasa ebien no ho 

ma wotum ka no waa (dɛ Balamoti, 2010 ka wɔ no dwumadzi no mu no).  Muysken (1987:3) 

kyerɛ iyi mu wɔ nyimpa asetsena afamu dɛ, sɛ yɛka dɛ nyimpakuw anaa obi dzi kasafora a, nna 

yɛrohwehwɛ aka dɛ, dɛm nyimpakuw no taa dze kasa ebien dzi dwuma wɔ ber a wɔdze kasa 

ebien no forafora wɔ nkɔmbɔdzi mu. Muysken (1987) san kyerɛ mu dɛ, nyimpakuw a wɔdze 

kasa ebien dzi dwuma so nye hɔn a wɔka kasa ebien dze forafoa wɔ ber a woridzi nkɔmbɔ. 

 

Ɔnam iyi do ntsi na Riehl (2005) ka dɛ, kasafora yɛ biribi a ɔda nsew wɔ nyimpakuw a wɔwɔ 

tum wɔ kasa ebien do. Ne saso ntsi na nhwehwɛmu ahorow a ɔfa nyimpakuw a wɔwɔ tum wɔ 

kasa ebien do biara san ka biribi fa kasafora ho no.  

 

Ɔnnyɛ adze fenenkyemm dɛ da nyina obiara a ɔwɔ tum wɔ kasa ebien do no bedzi kasafora. 

Kebeya (2013) hu no dɛ nyimpakuw a wɔwɔ tum wɔ kasa a ɔbor kor no pɛ a, wobotum aka 

kasa kortsee anaa wɔdze kasa ebien bɔforafora. 

Bio, Guerini (2012) no nhwehwɛmu a ɔyɛe no da no edzi dɛ tu-kɛtsenafo so tum ma yenya 

kasafora. Dza ɔboa ma iyi ba nye dɛ, nyimpa biara wɔ ne kasaa a wɔdze etwa no funuma dadaw. 

Bea fofor a ɔbɔkɔ no so hɔn kasaa no tum bɛka dza onyim dadaw no ho. Iyi ntsi na Riehl (2005) 

kyerɛ mbrɛ nyimpa n’adwen no si boa ma kasafora wie pɛyɛ wɔ nyimpa asetsena mu no, 

osiandɛ adwen no ma ɔkasafo no da noho dɛ n’etsiefo no nyim kasa a ɔdze ridzi afora no. 

Guerini (2012) no nwhehwɛmu no dua Ghanafo a wɔwɔ Italy man mu mbrɛ wosi dze Borɔfo 

kasa no forafora Akan. Dza wɔka nye dɛ ‘English Koraa yɛde Twi mix-i’. Sɛ dɛm dze a, 

yebotum aka dɛ, dɛm nyimpakuw a wɔdze ahyɛ hɔn tsir mu dɛ English koraa yɛdze Twi mix-i 

yi gye to mu dɛ wɔdze kasa no forafora a, ɔmmfa ɔhaw biara mmba hɔn ntseasee na nkɔmbɔdze 

mu so.  

 

Ɔnam iyi do ntsi na Amuzu (2012) na Riehl (2005) kyerɛ dɛ, nyimpakuw a wodzi kasafora no 

gye to mu wɔ hɔn asetsenamu dɛ, sɛ wɔdze kasa no forafora a, ɔno mbom boa hɔn ma wɔdze 

hɔn adwen to gua ntsɛm. English-Ewe na English-Akan kasafora a Amuzu (2012) dze to gua 

no ma yehu dɛ nkɔmbɔtwetwefo no wɔ nyimdzee wɔ kasa ebien no mu. Iyi boa hɔn ma wɔdze 

kasa ebien yi forafora wɔ ahomka mu. 

 

Ɔda edzi kofee dɛ, Borɔnyi ne kasaa a Ghanafo dodow noara tse no nye Borɔfo kasa. Nyimpa 

kumbaa bi na wɔdze Frɛnkye na Borɔfo dzi afora. Dɛm nyimpakuw a wɔdze Frɛnkye fora Akan 

kasa wɔ Ghana ha no dodow noara yɛ hɔn a wɔahyɛ da akɔ skuul ekosua Frɛnkye kasa anaadɛ 

wɔnye Frɛnkyefo nya nkitsaho. Jalal (2010:31) da no edzi dɛ, nyimpa pii na wɔwɔ pɛpa dɛ 

wobosua Borɔfo kasa no. Jalal (ibid) san si no pi dɛ, sɛ ɔman biara botum edzi nkitsaho ma 

oesi pi a, dɛm ͻman no kotsir Borɔfo kasa no a, eyɛ a ɔyɛ dzen ara yie. Ghana ha mpo no, nnyɛ 

nyimpakuw nyina na wɔtse Akan, Ewe na adze. Ghana yɛ ɔman a kasa pii etu afora mu. Ne 

University of Education, Winneba http://ir.uew.edu.gh



saso ntsi, ber a obi etu kwan akɔ beebi no, ɔdze Borɔfo kasa no na ɔdze twitwa gye noho. Fa 

no dɛ Akannyi ekopue Ewefo mu. Ne tsir annyɛ yie na oennhyia no kurowmunyi Akannyi a, 

ɔadan Borɔnyi; Borɔfo nkotoo na ɔbɛka. 

 

2.5.7 Kasafora ho mfaso wɔ nkɔmbɔdzi mu  

Forson (1988) ka si no pi dɛ, obiara a oetum akɔ skuul ekodu ntoado skuul no tum dze kasafora 

dzi dwuma yie wɔ no nkɔmbɔdzi mu. Sɛ yɛrohwɛ kasafora wɔ ɔfa a odua nkasafua nkorkor do 

ba a, yebotum aka dɛ hɔn a wodzi kasafora no mmfa ho nye dε akͻ skuul anaa annkɔ skuul. 

Siantsir nye dɛ, nyimpa pii na wɔannkɔ skuul a wotum dze Borɔfo kasa nkorkor forafora Akan 

kasa no. Nkanka nkabɔmudze bi tse dɛ: ‘but’, though na adze. Yɛdze ɔno to nkyɛn mpo a, 

nyimpa pii bɛyɛ ɔha no mu nkyɛmu eduosuon na wɔreka sikasɛm a wɔka no Borɔfo wɔ Ghana 

ha: wɔto sika dzin wɔ Borɔfo kasa mu tse dɛ ‘two thousand cedis, fifty pesewas’ na adze wɔ 

ber a nkyɛ yɛka no sidi mpem ebien na mpɛsewa eduonum a nkyɛ ɔbɛyɛ yie. 

 

Gumperz (1982) kyerɛ nkɔmbɔdzi mu kasafora dɛ, ɔyɛ kasa ebien a wogyina hɔnho do na 

woedzi afora wɔ nkɔmbɔdzi mu (dɛ Yletyinen, 2004 kyere no). Iyi kyerɛ dɛ, yetum nya kasa 

ebien wɔ asɛntɔw kor anaa ebien ntamu. Kasafora yɛ adze a ɔda edzi wɔ nkɔmbɔdzi mu. 

Gumperz (1982:75-85, dɛ Yletyinen, 2004 kyerɛ no) ma hɛn kasafora dwumadzi no mu bi a 

opue wɔ nkɔmbɔdzi mu. Bi tse dɛ ntseamu anaa nkamu na adze.  

 

Akanfo taa dze ngyetomu ahyɛnsewdze bi tse dɛ ‘Ok’ a ɔyɛ Borɔfo kasa forafora Akan kasa 

wɔ ber a wɔrotwetwe nkɔmbɔ anaa wɔregye amandzɛ bi tse dɛ ‘Ok, sɛ epɛ a yɛnkɔ’. Dɛm 

kasafua ‘ok’ a odzi dwuma dɛ ngyetomu yi yɛ kasafua a ɔnnyɛ dzen koraa dɛ obi a ɔannkɔ 

skuul mpo botum dze edzi dwuma wɔ ne kasaa mu. Sɛ yɛka dɛ hɔn a wɔakɔ skuul nkotoo na 

wodzi kasafora a, nna dɛm adwempɔw no nnyi nan. 

 

Bio, Gumperz (1982:75-76) ma yehu dɛ kasafora ho mfaso kor nye dɛ ɔbɔboa hɛn ma yɛdze 

obi n’anomusɛm ato gua. Wɔ akyerɛw mu anaa nkɔmbɔdzi mu no, sɛ yεdze obi n’anomusɛm 

dze roto gua a, yepegya asɛm no mbrɛ ɔtse noara wɔ ber a yɛmmfa kasa fofor biara nnka ho. 

Sɛ kasa a wɔdze maa ɔsomafo no yɛ Borɔfo a, ɔsomafo Akannyi no ba na wɔrosoma no a, ɔka 

no Mfantse. Bi tse dɛ ‘ka kyerɛ no dɛ ɔmfa University bus no mbra’. Ɔba no dɛm na ɔsomafo 

no kɔ a, ɔkɛka no mbrɛ wɔdze nkra no maa no no wɔ ber a ɔmmfa bi nnka ho anaa ɔnnsakyer 

kasa no mu. 

 

Bio, Yletyinen (2004) da no edzi wɔ no nhwehwɛmu no mu dɛ: yetum dua nkamu anaa ntseamu 

do nya kasafora. Ntseamu nnyɛ kasafua pɔtsee a odzi sentase mbra do tse dɛ nkasafua nkaa no; 

yedua ntseamu do da obi n’atsenka edzi: dɛ ɔyɛ enyigye, ahobow, awerɛhow na adze. Ber a 

nyimpa ebien anaa ekuw bi ridzi nkɔmbɔ no, obi tum fi n’ahobow tsebea mu na ɔtseamu dɛ 

‘aaba, why not!’.  Wɔ dɛm nhyehyɛɛ yi mu no, asɛntɔw no hyɛ ase fi Fantse kasafua a odzi 

dwuma dɛ ntseamu ‘aaba’ ansaana yeenya Borɔfo no.   

 

2.6 Daadaa abrabɔ na kasa wɔ Ghana 

Kasa yɛ adze tsitsir a dasanyi yi fi n’abrabɔ mu a ɔnnkɛyɛ yie: gyedɛ yarba na ɔdze dɛm 

akwansidze no aba. Yule (2014:6) kyerɛ mbrɛ kasa si hyɛ ase fi mbofra mu esiado esiado kɛpem 

dɛ mbofra no hɔn ano bɔkokwar ho. Abɔdze-nyansapɛ mpo kyerɛ dɛ, mboa nkanka ntumboa 

na mpo nkran wɔ kwan pɔtsee bi a wɔkasa kyerɛ hɔnho. Wɔtaa dzi nkitsaho wɔ ber a hɔn mu 

kor ehu edziban. Dɛmara so na nyimpa tse.  

 

Sɛ yɛreka nyimpa n’abrabɔ ho asɛm a, yenntum nnkotsir ndwontow. Yehu kasafora wɔ 

ndwontow mu nkanka Akan ndwom. Forson (1988:183) da kasafora bi a ɔtse dɛm no edzi wɔ 

no nwoma no mu. Yɛhwɛ ndɛ so a, Nyame-ndwom, hip-life, na hi-life no mpo no, kasafora 

regye ntsin wɔ hɔ. Adasa agye kasafora ato mu ma seseiara kasafora nnyɛ enyito na adze bɔn 

tse dɛ mbrɛ Haugen (1953) hun no no. 

 

Dasanyi asetsena mu yɛ nkitsahodzi. Nkitsahodzi mapa ankasa no dua nkɔmbɔdzi do na ɔba. 

Kasa pii na ɔwɔ Ghana ha, eso dza ɔatahye a ɔman no mu dɔm ka nye Akan. Abakah (2006) 

da no edzi dɛ, Akan kasa no yɛ kasa a okitsa dɔm paa; iyi nye kasa a itu kwan kɔ Ghana ha 

bebiara na enntse Borɔfo a ibotum dze atsetse wo ho. Obiara nnyi hɔ wɔ Ghana ha a ne kasaa 

yɛ soronko a yebotum aka dɛ yɛdze dɛm kasa no bɛyɛ ɔman no ne kasaa. Kasa biara nnyi hɔ 

wɔ Ghana a ɔyɛ papa kyen kasa bi. Kasa biara yɛ soronko, afei kasa biara ho wɔ mfaso wɔ 

Ghana ha. Ne saso ntsi, sɛ ɔman no pɛ kasa bi a ɔdze bedzi dwuma a, gyedɛ Borɔfo kasa. Iyi 

nye kasa a ɔdze akomatɔyamu bɛba a ɔbɔboa ɔman no.  

 

Afei, yɛba hɛn skuul so a, Borɔfo kasa yi ara na yɛdze dzi dwuma, wɔ ber a Ghana kasa no yɛ 

adzesuadze a esuafo sua. Yɛhwɛ guadzi mu a, ɔyɛ hɛn Ghana kasa yi ara na yɛdze dzi gua. 

Abakah (2006:22) kyerɛ dɛ, mantɔw du a yɛwɔ wɔ Ghana ha no, no mu nsia na wɔka Akan dɛ 

ɔyɛ kasa a wɔdze etwa hɔn funuma. Dɛm mantɔw yi nye: Finimfin, Epue na Atɔe , Fira, Asantse 

na Bono so ka ho. Iyi da nkyɛn a, ɔman no san wɔ kasa bi tse dɛ Nzema, Ewe, Kasem, Gonja 

na adze. Iyi nye kasa a yɛdze to nkra, yɛdze dzi gua na yɛsan hyia wɔ skuul so. Nnyɛ ɔno nko, 

Borɔfo kasa no so abɛyɛ ɔman ne kasaa a ɔtɔ do ebien. Mpɛn pii yehu dɛ nyimpa binom ka 

Ghana kasa dze forafora Borofo kasa no. Nkanka guadzi, dawurbɔ na sika ho ntotoe mu. 

Essizewa (2007) no nhwehwɛmu no da no edzi dɛ, ɔba no nkanee anaa ‘numbers’ a, nyimpa 

pii na wɔfɛm kasa fi Borɔfo no mu ba Ghana kasa mu.  Ndɛ mber yi, yɛnntaa nntse sidi ɔha, 

sidi apem, eduonu enum na noho nkekaho wɔ guadzi mu. Ͻman ne sikasɛm ntotoe no mpo no, 

dza yɛtse ara nye ‘budget’. Hɔn a woesua adze na hɔn a wonnyi nyimdzee wɔ skuul nyina ka 

no dɛm.  

 

Botzepe (2003:16) ka dɛ, kasafora yɛ nyimpakuw a wɔwɔ tum wɔ kasa ebien do no hɔn kasaa. 

Iyi to mu nkyen dɛ, ɔman biara a no mu nyimpa tum ka kasa ebien no nntum nntwe hɔnho 

mmfi kasafora ho dabiarada. Iyi saso ntsi na yɛtse kasafora wɔ hɛn fiefie, guadzibea, na noho 

nkekaho. Yletyinen (2004) da no edzi dɛ skuul dan mu mpo no, kasafora yɛ edwuma wɔ hɔ. 

Ͻnam iyi do ma Jalal (2010) susu dε, ͻbεyε a nka wiadze amansan kuw mfa hͻn ano nto mu 

na yεmfa kasafora ndzi dwuma wͻ skuul. Dεm nsusui yi botum aba mu daakye osiandε kasafora 

abεka nyimpa abrabͻ ho a yebu hεn enyiwa gu do a ͻnnyε yie. 

 

Yɛhwɛ abaɛfor kwan a yɛfa do to nkra na yɛtwetwe nkɔmbɔ a, ɔda edzi dɛ ansaana yɛbɛhyɛ 

nkɔmbɔ no ase no, nkasafua dodow a yɛtaa dze dzi dwuma no nyina yɛ Borɔfo kasa. Yɛtaa tse 

‘hello’, ‘hi’. Iyi mmfa ho no nye dza ɔakɔ skuul anaa dza ɔannkɔ skuul dɛ mbrɛ Forson (1988) 

ne nkyerεmu no bͻ ebira no: Forson (ibid) hun kasafora su no dε adze a ͻbata nsͻwdo skuulfo 

hͻn abrabͻ ho. Ndɛ mber yi dze, ɔbɛyɛ dzen dɛ yɛbɛka no dɛm, osiandɛ hɛn mpanyimfo a 

oennya Borɔnyi ne ntsetsee mpo botum aka ‘haloo’. Binom so ka no ‘hadoo’ anaa ‘haroo’. Dza 

ɔwɔ dɛ yɛhyɛ no nsew nye dɛ, hɔn a wɔka ‘helloo’ no nyina tum dan hɔn tegyirama ma /l/ no 

a ɔhyɛ kasafua ne ntamu no bɛyɛ /r/ anaa /d/.  Dɛm ngyeggyee yi nyina mmfa nsakyer mmba 

kasafua no mu. Iyi saso ntsi na Schachte & Fromkin (1968) ammfa /l/ annka Akan 

nkonsonantse a wɔdze nsakyer ba nkasafua mu no ho no. Akan mu no, konsonantse /l/ no nnyɛ 

konsonantse mapa a ɔdze nsakyer ba nkasafua mu. Ne nyina nye dɛ, wotum sesa benya su fofor 

bi tse dɛ /d/ na /r/. Borɔfo mu no, yɛfrɛ no ‘free variance’. Iyi ntsi na yetum tse kasafua bi tse 

dɛ: awareɛ, awadeɛ na awaleɛ; ne nyina yɛ adze kor noara.  

 

Sɛ kasafora bɛba a nna ɔnam mbrɛ Borɔfo kasa no esi ebunkam Akan kasa no do. Guerini 

(2012) na Forson (1988) da no edzi dɛ, Ghanafo a wɔakɔ skuul no taa dze Borɔfo kasa forafora 

hɔn kasaa. Nnyɛ daa nyina na ɔba no dɛm. Nyimpa pii wɔ hɔ a wɔannkɔ skuul, eso wotum dze 

Borɔfo twitwa hɔnho wɔ nkɔmbɔdzi mu ma ɔyɛ yie. Nyimpakuw bi a ɔtse dɛm a ɔannkɔ skuul 

na eso wɔka Borɔfo kasa no yɛ hɔn a wɔtaa dzi kasafora, osiandɛ wɔnntaa mmfa hɔn Borɔfo 

no mmba ewiei nna wɔdze hɔn kurow mu kasa ahyɛ hɔ dadaadaw. Borɔfo nkasafua bi tse dɛ 

‘No’ na ‘Yes’ dze, obiara botum aka. Mpɛn pii na yɛtse dɛ nyimpa binom ka ‘ok’. Iyi yɛ kasafua 

a obiara tum ka bi osiandɛ, hɔn a wɔka ‘ok’ no nnyɛ hɔn a wɔakɔ skuul nkotoo. Iyi dzi dase dɛ 

Kasafora no dwumadzi no da edzi wɔ hɔn a wɔakɔ skuul na hɔn a wɔannkɔ skuul nyina ntamu. 

 

2.6.1 Siantsir a yedzi kasafora 

Ɔbɛyɛ dzen papa ara yie dɛ ɔman bi tse dɛ Ghana bɛka kasa kor, ɔnam nyimpakuw ahorow a 

ɔman no wɔ no ntsi. Kasa a otwitwa gye hɛn wɔ hɛn daadaa asetsena mu wɔ ber a Ghananyi bi 

botu kwan akɔ mantɔw fofor mu no nye Borɔfo kasa. Iyi ekenyan nyimpa dodow noara dɛ 

wɔbɛka anaa wobosua Borɔfo kakra dze etwitwa hɔnho. 

Afei, ɔwɔ dɛ yɛhyɛ no nsew so dɛ, Borɔfo kasa no nnyi nsunsuando bɔn kεse wɔ Fantse kasa 

no mpontu do. Crystal (2000) kyerε dε, nsunsuando bͻn no bontum ayε kεse a gyedε hͻn a 

wͻka Mfantse no yε hͻn adwen dε wobegyae Fantse no ka. Kasa biara benyin na ɔagye ntsin 

a, gyedɛ dɛm kasa no wɔ dɔm a wɔayɛ krado dɛ wɔbɛka dɛm kasa no. Sɛ dɛm dɔm no annyɛ 

krado dɛ wɔbɛka dɛm kasa no a, kasa no tum wu anaa ɔyew fi nyimpa mu a yɛnnkɔtse dɛm 

kasa no bio. Adomako (2008:72) ne mfatoho ahorow a ɔma fa afɛm ho nyina tse dɛ ‘sʊtɔpʊ’, 

‘hɔtʊ’ na adze no nyina yɛ Borͻfo nkasafu a n’sekyerε wͻ Akan kasa no mu na eso Akanfo 

binom nnyεε hͻn adwen dε wͻbεka. Nkasafua pii wɔ hɔ a nkyɛ yɛpɛ dɛ yɛdze dzi dwuma dɛ 

Akanfo a nkyɛ yebotum eso esuasua na Aborɔfosɛm ntsi eyɛ a nna yɛafɛm efi Borɔfo kasa no 

mu. Dwumadzi a nkyɛ afɛm dzi nye dɛ, ksafua no noho aba na no, nna yεakɛfɛm, eso ber a 

yɛwɔ nkasafua no bi no mpo no, nna yɛrefɛm. Iyi ntsi, Forson (1988:185) kyerɛ dɛ, Borɔfo 

kasa no enya tum dadaw wɔ Ghana kasa a yɛwɔ no do ewie. Forson (ibid) kɔ do ka dɛ, yɛba no 

agodzi bi tse dɛ bɔɔlbɔ na adze no a, ɔyɛ Borɔfo kasa no na yɛtaa fɛm dze dzi dwuma, adzesua 

mu so ka ho, daadaa nkɔmbɔdzi na adze. Ne nyina nye dɛ, hɛn nkasafua a yɛwɔ wɔ Ghana kasa 

no mu no nndɔree nkɔr ekyir yie a yebotum dze edzi kasa ho dwuma. 

 

 Ghanaman nnyɛ ɔman a okitsa kasa pɔtsee a yɛdze dzi dwuma a mbra gye to mu dɛ yɛmfa 

nsua adze anaa yɛmfa ndzi dwuma wɔ hɛn ndwuma ahorow mu. Ne nyina ne farebae nam 

nyimpakuw nkyekyɛmu ahorow a yɛwɔ wɔ Ghana ha. Mbom kasa a ɔman no gye to mu a ɔnnyɛ 

nhyɛ na mbom ɔyɛ ehiadze mapa a ɔwɔ dɛ Ghananyi biara hia dze tsetse noho wɔ akwantu mu 

no nye Borɔfo kasa. Dɛm saso ntsi, Borɔfo kasa no agye ntsin wɔ Ghana ha. Iyi ase nye dɛ, itu 

kwan kɔ bea biara wɔ Ghana ha a, obehia ara yie dɛ ibotum dze Borɔfo kasa no edzi dwuma. 

Sɛ eyɛ ɔkannyi na sɛ bea a ebɔkɔ no Akanfo nnyi hɔ a, Borɔfo kasa no botum edzi wo egyinamu.  

Ennin & Afful (2015) ka dɛ, kasafora no dwumadzi tsitsir nye nkitsahodzi na nkɔmbɔdzi. Sɛ 

dɛm dze a, kasa bi yɛ kuntann a dza ohia ara nye dɛ hɔn a wɔka dɛm kasa no bɛtse hɔnho ase 

na hɔn nsa aka hɔn botae.  

 

Ɔnam tum a Borɔfo no wɔ ntsi na Forson (1988:182) da no edzi dɛ Borɔfo no yɛ adzesuadze a 

wosua wɔ skuul, afei, noara so na kyerɛkyerɛnyi no dze kyerɛ adze wɔ skuul. Yefi skuuldan no 

mu so a, Borɔfo no na nyimpa dodow noara tse na wɔdze dzi dwuma ahorow. 

Ɔno da nkyɛn a, Essizewa (2007) kyerɛ mu kofee dɛ, adze a ɔnam do a yenya kasafora nkanka 

wɔ mbabun hɔn kasaa mu no nye: enyimnyam a wɔdze ma Borɔfo kasa no. Ɔkyerɛ mu dɛ, 

enyidze a mbabun dze ma Borɔfo kasa no nnyɛ adze a ɔda famu. Ne saso ntsi sɛ mbabun no 

rekasa na wɔpɛ dɛ wɔkyekye hͻn kasaa no ho a, wɔdze hͻn kurow mu kasa dzi dwuma kakra 

pɛ a, nna woetwa esi Borɔfo kasa no mu. Afei so, mbabun no hwɛ dza hɔn anyɛnkofo reyɛ na 

woeesuasua dze aka hͻn dze ho.  

Bio, Essizewa (ibid) san kyerɛ mu dɛ nkɔmbɔ tsentsen so tum dze kasafora ba. Dɛ nkɔmbɔdzi 

biara kitsa ne botae no, dɛmara so pɛpɛɛpɛ na yɛhwɛ dɛ nkɔmbɔtwetwefo no so bodu hɔn botae 

ho. 

Dɛ ɔman a wɔwɔ tum wɔ kasa ebien do no dze kasa bɔforafora no no nnyɛ adze a ɔyɛ hu anaa 

ekyindze wɔ ho. Nhwehwɛmufo binom tse dɛ Ennin & Afful (2015) gye dzi dɛ Ghana kasafora 

farebae no dua Aborɔfo nkitsahodzi a wodzii kan nye Ghana nyaa nkitsahodzi. Nnyɛ ɔno nko, 

yebotum so aka dɛ ɔnam kasa pɔtsee a Ghana nnyi no so ka ho na Borɔfo agye ntsin wɔ bebiara.  

Iyi ma yɛdze Ghana kasa forafora Borɔfo no. Siantsir a ɔman no dzi kasafora no yɛ pii. 

Yennkotum aka dɛ skuul nkotoo na ɔdze kasafora ba. Ekɔ bea bi tse dɛ Iguae a, yɛwɔ 

mpanyimfo bi wɔ hɔ a wɔannkɔ skuul enndu bebiara na eso wotum dze Borɔfo kasa no forafora 

Mfantse mbrε ͻsε. Wɔ kasafora mu no, Onyinah (2002) na Balamoti (2010) hɔn nhwehwɛmu 

no da no edzi dɛ, kasafora a ogyina nkasafua do no taa dɔɔso kyεn dza ne ngyinado no yɛ asɛntɔ 

anaa asɛmpruw no. Ɔnnyɛ dzen dɛ obi reka Akan na ɔdze ‘but’ ‘like’ anaa ‘because’ bɛhyɛ dza 

ɔreka no mu.  

 

Dza ɔwɔ dɛ yɛhyɛ no nsew nye dɛ mbrɛ Forson (1988:181) ka no: kasafora gyina kasa ebien 

do, eso mpɛn pii no, eyɛ a nna ibohu dɛ kasa kor kitsa enyimnyam kyεn kor. Nnyɛ Forson (ibid) 

nkotoo na oyi dɛm sumasɛm yi pue. Essizewa (2007) ka foa do dɛ Ewefo a wodzi kasafora 

dodow noara no wɔ enyidze soronko bi a wɔdze ma Borɔfo kasa no. Iyi nam do ntsi, aber biara 

a wobenya kwan dɛ wɔbɛkasa no, nna wɔdze Borɔfo kasa no aforafora Ewe kasa no. Binom yɛ 

dɛm adze no so dze da hɔn dzibew edzi dɛ wɔakɔ skuul anaa wokitsa Borɔnyi ne ntsetsee. 

Siantsir mapa a ɔma yedzi kasafora no taa gyina enyimnyam a yɛdze ma Boronyi ne kasaa. 

 

2.6.2 Kasafora farebae na ne gyinabew ndɛ  

Enyimdzefo pii na akyerɛwfo binom gye dzi dɛ Haugen (1953) na Weinrich (1953) na wɔdze 

kasafora bɔbɔɔ adze, eso Benson (2001) ka dɛ dɛm enyimdzefo, Haugen na Weinrich ennhu dɛ 

kasafora yɛ egyapadze mapa. Wohun no dɛ ɔyɛ suban bɔn bi a mbabun binom dze ahyɛ hɔnho 

ase (dɛ Jalal, 2010 da no edzi no). Haugen (1953) kyerɛ kasafora mu dɛ, ɔyɛ ngyinae bi a ɔma 

ɔkasafo no gyae ne kasaa kɛka kasa fofor. Haugen ne nkyerɛmu a ɔdze maa kasafora no yɛ 

adze a ɔnye ndɛ adzesua na nyimdzee a ɔfa kasafora ho no bɔ ebira. Enyimdzefo bi tse dɛ 

Brobbey (2015) na Yletyinen (2004) hu kasafora dɛ ɔyɛ mfaso mapa ma ankorankor na mpo 

nyimpakuw ahorow. Iyi nye Haugen (1953) ne nkyerɛmu no bɔ ebira; ber a Haugen (1953) 

rohwɛ kasafora dɛ ɔyɛ akwansidze no, nna Poplack (1988) na Brobbey (2015) so rohwɛ no dɛ 

ɔyɛ ahomka bi a ɔboa nkɔmbɔdzi ma owie pɛyɛ. 

Jalal (2010) hu dɛ, ndɛ mpo no, enyimdzefo binom hu kasafora dɛ ɔyɛ akwansidze a otsia dɛ 

obi bosua kasa fofor aka kasa a wɔdze twaa onyia no no funuma. Meisel (2004) kyerɛ dɛ, dɛ 

yɛbɛfɛm kasafua bi no mmboa dɛ obi bosua kasa fofor na ɔakwadar mu. Iyi kyerɛ dɛ nnyɛ 

enyimdzefo na akyerɛwfo nyina na wɔgye kasafora to mu dɛ ɔyɛ egyapadze tse dɛ mbrɛ 

Brobbey (2015) kyerɛ no. Ndɛ mber yi a nyimdzee na adzesua rokɔ enyim yi, kasafora ho behia 

ara yie osiandɛ nyimpa dodow noara na wɔwɔ tum wɔ kasa ebien do. Brobbey (2015) da no 

edzi kofee dɛ nyimpa pii dua radio kasafir do ma yehu dɛ, nyew, hɔn ano atsew papanara. 

Balamoti (2010) dua Greek-English kasafora do kyerɛ dɛ, sɛ kasafora bowie pɛyɛ a, gyedɛ 

ɔkasafo no gyina wɔ ne kasaa mu wɔ ber a onnhu kasafua kor a ɔmfa ndzi dwuma. Ɔba no dɛm 

a, nna ɔafɛm kasa fofor bi aba ne kasaa mu. Poplack (1988) ka si do dua dɛ, kasafora a ɔyɛ kasa 

a odzi kan na kasa a ɔtɔ do ebien no boa ma nyia a odzi kasafora no ne kasaa wɔ ber a n’ano 

mmfomfom. Poplack (ibid) san kyerɛ mu dɛ sɛ obi dze kasa ebien forafora a, ɔno nnkyerɛ dɛ 

dɛm nyimpa no nnyim nkasafua a ɔwɔ dɛ ɔdze dzi dwuma. 

 

Amuzu (2012) na Yletyinen (2004) nam hɔn nhwehwɛmu a ɔfa nyimpa ne daadaa nkɔmbɔdzi 

na esuadan mu nkitsahodzi kyerɛ dɛ kasafora yɛ adze a yeyi no tokyen a ɔnnkɛyɛ yie. Wɔkyerɛ 

mu si no pen ka dɛ, nyimpakuw a wɔwɔ tum wɔ kasa ebien do no san wɔ nyimdzee mapa wɔ 

dɛm kasa ebien no do. Dɛm nkyerεmu yi nye Haugen (1953) ne nkyerɛmu no bɔ ebira dɛ 

kasafora yɛ osiakwan ma hɔn a wɔpɛ dɛ wosua kasa fofor ka kasa a wɔdze twaa hɔn funuma 

no ho. Kasa ho adzesua no nkorbata a ɔhwɛ nyimpa asetsenamu no hwɛ nyia ɔrekasa na hɔn a 

woritsie. Dɛm ber kor noara na wɔrohwɛ nsakyer ahorow so a kasa no kɔ mu. Muhu kasafora 

dε ͻyε su soronko a ͻboa hͻn  a wͻwͻ tum wͻ kasa ebien do ma hͻnho har hͻn wͻ nkͻmbͻdzi 

mu. Dεm su yi yε adze a eyε no hwee a ͻnnkεyε yie. 

2.7 Borɔfo nkasafua a kasafora dze kɔ nsakyer mu 

Yenntum nnkasa mmfa kasafora ho wɔ ber a yɛnnhwɛ Borɔfo kasa a yɛadan mu ma ɔabɛfa 

Fantse su. Mpɛn pii sɛ yɛreka Borɔfo kasa bi tse dɛ afɛm nkasafua a, dɛm kasafua no kɔ nsakyer 

mu benya Fantse su. Mfatoho bi tse dɛ ‘encourag-i no', ‘anoint-i no’ na adze. Sɛ yɛrohwɛ mu 

a, dɛ yɛbɛka Borɔfo kasa bi wɔ hɛn kasaa mu no yɛ kwan bi a yɛfa do dze dzi kasafora. Ɔyɛ 

nokwar dɛ nyimpakuw a wɔwɔ tum wɔ kasa ebien do anaa no mboree no taa dzi kasafora (dɛ 

Salmani-Noduoshan, 1995 da no edzi no).  

 

Poplack (1988) kyerɛ dɛ kasafora gu mu ebien; dza ne ngyinado yɛ kasafua na dza ne ngyinado 

yɛ asɛntɔw: ne nyina yɛ adze a hɔn a wɔka kasa ebien biara dze dzi dwuma. Ɔbɛyɛ dzen dɛ 

obesi dε obi nnyim kasa bi na ɔdze dɛm kasa no a onnyim no bedzi dwuma; ɔnntaa nnsi. Ber a 

yebohu dɛ obi ridzi kasafora biara no nna ɔkyerɛ dɛ, dɛm nyimpa no wɔ kasa a wɔdze etwa no 

funuma ansaana kasa a ɔtɔ do ebien a dɛm nyimpa no ahyɛ da esua. Kasafora a ɔtaa da edzi wɔ 

Mfantse kasa mu no nye Fantse-Borɔfo.  

 

2.7.1 Kasafua nsakyermu 

Kasafua nsakyermu yɛ adze a yenntum nnkotsir wɔ ber a yɛreka kasafora ho asɛm. Kasafua 

nsakyermu nye dɛ yɛafa Borɔfo kasafua no aba kasa fofor mu ma kasa no akɔ nsakyer mu, 

(Kachru, 1983 dɛ Jalal, 2010:30 da no edzi no). Mfantsefo dua afɛm do sakyer nkasafua mu 

ma wɔdze dzi dwuma wɔ daadaa nkɔmbɔdzi mu. Nkasafua bi tse dɛ ‘bɔɔl’, ‘lɔre’, kɔɔrto na 

adze nyina yɛ Borɔfo nkasafua a yɛasakyer mu ma ɔabɛyɛ mfantse kasa. Adze a oyi kasafua 

nsakyermu ba nye kasafora. Sɛ kasafora nnyi hɔ a, nkasafua nsakyermu so mmba. Adomako 

(2008) no nhwehwɛmu a ɔfa nhyɛmu a yenya wɔ afɛm mu no kyerɛ dɛ, sɛ yɛfɛm kasafua biara 

fi Borɔfo mu ba Akan mu a, yetum nya mbawor nhyɛmu.  Mbawor nhyɛmu na mɔfo-fɔnɔlɔgyi 

dwumadzi a nkasafua no kɔ mu na yɛfrɛ no kasafua nsakyermu no. Ber a kasafua nhyɛmu ada 

edzi wɔ afɛm no mu no, kasafua no mɔfɔlɔgyi no sesa koraa. Mfatoho bi nye kɔ:t = kɔ:t-ʊ. Ɔda 

edzi wɔ ha dɛ sor bawor a okitsa [+ekyir] fikya abɛhyɛ mu. Odu ber bi so a, nnyɛ nhyɛmu na 

yenya wɔ ber a yɛafɛm, mbom yetum nya selabol ɔyew a no nsunsuando no bowie mbawor nta 

anaa mbawor ntwemu. Mfatoho bi tse dɛ poli:s = ‘poos-i’. Ɔda edzi wɔ ha bio so dɛ selabol a 

ɔyɛ KB no ayew ma yenya bawor ntwemu. Dɛ mbrɛ Jalal (2010) se no; adze kor a ɔtwe kasa 

nsakyermu pue nye afɛm. Ɔyɛ nokwar dɛ, mpɛn pii yɛfɛm kasa bi fi Borɔfo mu ba Fantse a, 

dɛm kasafua no kɔ nsakyer mu. Obi bebisa dɛ, ebɛnadze ntsi na yɛka ‘tɛlɛbihyɛn’ na yɛnnka 

‘television’. N’asekyerɛ no yɛ tsiawa; siantsir nye dɛ Mfantse nkonsonantse no nnyi ‘v’, ɔnam 

do ma kasafua ‘television’ no kɔ nsakyer mu bɛyɛ ‘tɛlɛbihyɛn’. Adomako (2008) nam Borɔfo 

mfatoho ahorow pii a yɛasakyer mu aba Akan kasa mu kyerɛ dɛ nyew, Yenya Borɔfo nkasafua 

nhyɛmu wɔ ber a yɛadan mu abɛyɛ Akan kasafua. 

TSIR EBIASA 

KWAN A NHWEHWƐMUFO NO DUAA DO YƐƐ NO NHWEHWƐMU NO 

3.0 Nyienyim 

Dɛm ɔfa yi kyerɛkyerɛ akwan ahorow a nhwehwɛmufo no duaa do yɛɛ nhwehwɛmu no. 

Nhwehwɛmu no ne ngyinado no wɔ afaanu: ɔno nye sentase nhyehyɛɛ akwan ahorow a Fantse-

Borɔfo kasafora nam do na nsakyer a kasafora dze Borɔfo nkasafua no bi kɔ mu. Kwan pɔtsee 

a nhwehwɛmufo no faa do yɛɛ nhwehwɛmu yi no nye kasafir na tɛlɛbihyɛn do rokɔɔden.  

Bell (2014) kyerɛ dɛ, rokɔɔden yɛ kwan bi a yedua do dze pɛ nsɛm bi a ohia hɛn nhwehwɛmu 

wɔ ber a dwumadzi pɔtsee bi rokɔ do; otum yɛ ‘video’ anaa ‘audio’. Bell (ibid) san kyerɛ dɛ, 

ɔwɔ dɛ nhwehwɛmufo no pɛ abaɛfor efir papa bi a no mu da hɔ yie ama nkasafua na nsɛmpɔw 

ahorow a nhwehwɛmufo no rohwehwɛ no ewie mudzi. Nkanka ber a yɛpɛ dɛ yehu mbrɛ 

nyimpakuw bi si ka hɔn kasaa anaa wɔbɔ nkasafua bi no, obehia dɛ yɛdze mfir bi a ɔtse dɛm 

bɛyɛ rokɔɔden na yɛabɔ no mpɛn pii ahwɛ mbrɛ wɔka dɛm kasafua no. Ber a dwumadzi bi 

rokɔdo wɔ kasafir anaa tɛlεbihyɛn do no, eyɛ a nna ɔyɛ dzen yie dɛ yɛbɛfa nsɛm no, osiandɛ 

ehwer biribi wɔ nkɔmbɔdzi no a ɔrokɔ do wɔ kasafir no mu a, ɔyɛ dzen ara yie dɛ, etsiefo no 

bɔkɔ hɔn ekyir akɛfa dza wɔahwer no. Ne saso ntsi, nna obehia ara yie dɛ yɛdze dwumadzi no 

a ɔrokɔ do no bogu rokɔɔda do, ama mber pa mu no, nhwehwɛmufo no ato no bo ase etsie 

dwumadzi no a oetwa mu no yie.  Rokɔɔden behia analogo anaa digita efir biara a obotum akye 

nsɛm a nhwehwɛmufo no rohwehwɛ (Morgan & Guevara, 2008).  

Ͻnam dɛ rokɔɔden ho edwuma nnda famu ntsi, nhwehwɛmufo no nam rokɔɔda bi a ano yɛ dzen 

na otum kye kasa wɔ ekyikyiikyir na ɔdze yɛɛ dɛm nhwehwɛmu no ama no botae ewie pɛyɛ. 

3.1   Nhwehwɛmu kwan a dwumadzi no nam do 

Dwumadzi yi duaa nhwehwɛmu no botae do. Dɛm kwan yi wɔ fapem bi dɛ, nhwehwɛmufo no 

wɔ nyimdzee bi fa nyimpakuw a obenya hɔn anomusɛm ayɛ nhwehwɛmu no. Owu-Ewie 

(2012:29) kyerɛ dɛ, nhwehwɛmufo fa dɛm kwan yi do kyerɛ dɛ, ɔyɛ dɛm kwan yi na okitsa 

nsɛm biara a nhwehwɛmufo no behia dze ewie no botae. Nhwehwɛmu yi no botae no nye dɛ, 

yebohu sentase nhyehyɛɛ a Fantse-Borɔfo kasafora nam do. Kwan kor yiara do na yebohu 

nsakyer a kasafora dze Borɔfo nkasafua no bi kɔ mu. Nhwehwɛmufo no faa Iguae dɛ bea a 

nhwehwɛmu no bɔkɔ do osiandɛ Iguae na ɔbɛn no.  

Dɛm nhwehwɛmu yi mu no, nhwehwɛmufo no duaa nhyiamudzi a kasa ebien yi dzi; ɔyɛ Borɔfo 

kasa na Fantse kasa nhyiamudzi. Fantse kasa nye Borɔfo kasa no enya nhyiamu fi tsetse. Besi 

ndɛ mpo no, nsunsuando a dɛm nhyiamudzi yi dze aba no gu do regye ntsin wɔ wiadze afa 

nyina. Kasa ahorow pii wɔ Ghana ha a wɔnye Borɔfo kasa no edzi nhyiamu. Yɛdze Guerini 

(2012) no nhwehwɛmu a ɔyɛ Twi na Borɔfo kasafora no to nkyɛn a, yɛsan wɔ Amuzu (2012) 

na Essizewa (2007) na noho nkekaho a hɔn so hwɛ Ewe-Borɔfo kasafora. Sɛ yenya nyimpakuw 

a wɔwɔ tum wɔ kasa ebien do a, nsunsuando a ɔdze ma hɛn no nye kasafora. Ne siantsir nye 

dɛ, ber a wɔdze kasa kor ridzi dwuma no, nna kasa fofor so pɛ dɛ ɔbɛhyɛ mu.  

 

Nhwehwɛmufo no annkɔ kasafir do anaa tɛlɛbihyɛn stehyɛn ennkedzi dwuma biara kyerɛ dɛ, 

ɔyɛ nyimpakuw a wɔka Iguae Fantse no hɔn anomu kasa nkotoo na ohia. Afei, nhwehwɛmu no 

nnkehia dɛ nhwehwɛmufo no bebisa efir no do nkɔmbɔtwetwefo no asɛm biara. Mbom, 

ansaana nhwehwɛmufo no bɛhyɛ no rokɔoden ase no, ɔhwɛ dɛ hɔn a wɔbɛkasa no ada hɔnho 

edzi dɛ wɔyɛ Iguaefo ansaana nhwehwɛmufo no ahyɛ no rokɔɔden no ase. Ͻnam dɛ 

nhwehwɛmufo no pɛ nyimpakuw pɔɔtsee bi ayɛ n’adze ntsi, nnyɛ dwumadzi a ɔkɔr do biara na 

nhwehwɛmufo no twe guu rokɔɔda no do;ɔtoo no bo ase ara yiyii mu yie ansaana ɔreyɛ dza 

ɔfata dɛ ɔyɛ. 

  

3.2 Kasafir na tɛlɛbihyɛn rokɔɔden  

Efir do dwumadzifo no ada hɔnho edzi ma yehu hɔn fibae na hɔn nyimpa ban ewiei no, dɛm 

ber no na rokɔɔden no ahyɛ ase dadaadaw. Rokɔɔden no aba ewiei no, nhwehwɛmufo no hwɛ 

dɛ, rokɔɔden n’ahyɛse no a ɔda nkɔmbɔtwetwefo no edzi no efi hɔ ama daakye no obi annkɔ 

ennkohu akasafo no hɔn anomusɛm. Kasafir a nhwehwɛmufo no dze dzii dwuma no nye sompa 

FM 90.9, Cape FM 93.3 na Coastal TV a ne nyina wɔ Iguae. Anapa ndɔnwɔtwe kɛpeem ndɔndu 

no, nna nhwehwɛmufo no ahyɛ no rokɔoden ase dadaadwaw.  

 

Wiadze enyibue na abɔdze-nyansapɛ ne ntserɛwee ama asetsena ayɛ mbrɛw kɛpem dɛ, kwan a 

nna nkyɛ yɛdze to nkra no akɔ enyim. Iyi nam do ma ndɛ yɛnntaa nnhu dawurbɔfo hɔn ndwuma 

tse dɛ nkan no. Ɔnam iyi do ntsi na nhwehwɛmufo no afa kasafir ebien na tɛlɛbihyɛn stehyɛn 

kor do dɛ ɔdze bɛpɛ nkɔmbɔtwetwe na nkasafua ahorow a ɔfata nhwehwɛmu no botae no. 

Siantsir a nhwehwɛmufo no faa nkasafir a wɔwɔ Iguae nye dɛ, dɛm nkasafir ebien yi bɛn 

nhwehwɛmufo no, afei, wɔdze Fantse kasa no dzi dwuma ma ɔkɔ ekyir: hɔn ndɔnsia dawurbɔ 

na dwumadzi nkaa no nyina yɛ Fantse nkotoo na wɔdze dzi. Ɔyɛ nkasafir a wɔwɔ Iguae. Afei 

so, ɔkɔ ekyir ara yie ma hɔn a wɔwɔ ekyikiikyir na hɔn a wɔbɛn nyina tse bi. 

3.3 Kasafir na tɛlɛbihyɛn do dwumadzi ahorow 

Kabimamenkabi amambu ne sintɔ a ɔwɔ Ghana no reyew nkakrankakra. Ne siantsir nye dɛ: 

kasafir na tɛlɛbihyɛn mfir no ma akwanya ma hɔn a wɔbɛn na hɔn a wɔwɔ ekyikyiikyir nyina 

kyerɛ hɔn adwen. Ghana amanyɛsɛm ne fɛw na ne kankɔ no besi pi a, ne nyina gyina dɛm 

nkasafir yi do. Dza ɔkɔ do wɔ aban mu nyina no, nsɛnkyerɛwfo nam mfir do dze bɛdan hɔn 

etsiefo. Iyi kyerɛ dɛ, kasa ho dwumadzi mmpa radio na tɛlɛbihyɛn do da. Nsɛnkyerɛw 

edwumayɛfo a wɔwɔ dɛm mfir yi do ma kwan, nkanka ber a wogu do rema nkaabɔ no dɛ hɔn 

etsiefo no so bɛkyerɛ hɔn adwen. Ndɛ ndaansa yi mpo no, Adom Fm dze ‘adom trɔtrɔ’ 

dwumadzi bi aba a, ɔma kwan ma akwantufo a woritsie radio wɔ trɔtrɔ hyɛn mu kyerɛ hɔn 

adwen fa dwumadzi a ɔrokɔdo no ho. Dɛm dwumadzi soronko yi taa kɔ do wɔ ewiaber dawurbɔ 

na ewimber ndɔnsia dawurbɔ no mu. 

Bio, kasafir na tɛlɛbihyɛn boa hɛn ma yɛtɔn adze. Ankorankor na edwumakuw ahorow pii bɔ 

hɔn ndwuma dawur wɔ dɛm mfir yi do. 

Afei, ɔba no amanyɛfo anobaabae bi tse dɛ Amanyɛfo na nsɛnkyerɛwfo nhyiamu a, kasafir na 

tɛlɛbihyɛn dzi dwuma soronko wɔ dɛm ɔfa yi mu. Ne nyina nka mfua no, kasafir na tɛlɛbihyɛn 

do dwumadzi no dze ntsetsee na adzesua mapa brɛ ɔman. Ɔman ne mbrabaatan a wotsintsimii 

no wɔ afe apem ahaekrɔn eduokrɔn ebien (1992), Article 162 (5) no kyerɛ dɛ, ɔyɛ nsɛnkyerɛwfo 

a wɔwɔ kasafir na tɛlɛbihyɛn do hɔn edwuma dɛ wɔdze amanyɛsɛm na ɔman noho biribiara 

bɛba mfir do ma amanfo atse. Iyi nye tum a nsɛnkyerɛwdwuma no wɔ. Ɔnam iyi do ntsi, 

nhwehwɛmufo no afa mfir yi do dɛ ɔdze bɛpɛ ne nsɛm a ɔfata ama ne mpɛnsɛmpɛnsɛm na no 

botae a ɔfa nhwehwɛmu no ho edzi mu. Nhwehwɛmufo no hyɛɛ no rokɔɔden n’ase no wɔ 

Ɔbrafɛw bosom kɛpeem Mumu bosom no wɔ afe mpem ebien na du-nsia; ber a abato ho nsɛm 

na no mbobɔe ayɛ dagyaa wɔ ɔman Ghana mu no.   

3.4 Kasafir do nkɔmbɔtwetwefo 

Nyimpa a nhwehwɛmufo no dze hɔn dzii dwuma no yɛ eduonu a wɔyɛ Mfantsefo mapa a 

ansaana wɔbɛkasa no, wɔdaa hɔnho edzi dɛ nyew wɔyɛ Mfantsefo. Mbanyin a wɔwɔ mu no yɛ 

du-biako nna mbasiafo so yɛ akrɔn. Hɔn nyina wɔ Borɔfo kasa ho nyimdzee. Amanyɛfo a wɔba 

kasafir do bɛkasa no mfe no bɔbor eduonu enum. Yɛnntaa yennhu mbabun a hɔn mfe no bɛyɛ 

dɛ eduonu dɛ wɔrekasa wɔ radio do anaa tɛlɛbihyɛn do. Nhwehwɛmufo no nnkɛfa mfir do 

nkɔmbɔtwetwefo no hɔn edzin nnto gua. Siantsir nye dɛ, hɔn edzin na bea a wofi no nnkehia 

nhwehwɛmu no botae no pii a nhwehwehwɛmufo no kotsir a, ɔbɛhaw adwen.  

 

3.5 Kwan a nhwehwɛmufo no yɛɛ ne mpɛnsɛmpɛnsɛmu 

Nhwehwɛmufo ne mpɛnsɛmpɛnsɛmu no nngyina abɔdze-nyansapɛ anaa tiͻre kwan biara do. 

Mbom ɔnam nhwehwɛmufo ne nyimdzee a ɔwɔ wɔ Fantse kasa na Borɔfo kasa no ho na ɔdze 

yɛɛ ne mpeɛpeɛwmu na mpɛnsɛmpɛnsɛmu. Nhwehwɛmufo no nam nkyerɛkyerɛmu na ne 

nyimdzee do na ɔdze dur no botae ho.  

TSIR ANAN 

DWUMADZI HO MPƐNSƐNPƐNSƐNMU 

4.0 Nyienyim 

Dɛm ɔfa yi nye nhwehwɛmu no no nsunsuando. Nhwehwɛmu no no botae na ne siantsir no ne 

fapem nyina nye dɛm ɔfa yi. Nhwehwɛmu no no botae no hwehwɛɛ dɛ: 

 

iii. Ohun Sentase nhyehyɛɛ ahorow a Fante-Borɔfo kasafora nam do. 

iv. Ohun nsakyer a Fante-Borɔfo kasafora tum dze Borɔfo nkasafua no bi kɔ mu.  

Iyinom nyina bowie pɛyɛ a, nhwehwɛmufo no nnkotum ekotsir dɛ ɔbɔhwɛ Fantse- Borɔfo 

kasafora a ne ngyinado no yɛ kasafua anaa asɛmfua, Kasafora a odua asɛmpruw do na afei  

dwumadzi ahorow wɔ kabea mu. Dɛ mbrɛ kasa biara kitsa sentase nhyehyɛɛ bi a ɔnam do no, 

dɛmara so na kasafora so nam nhyehyɛɛ soronko do.  Sentase nhyehyɛɛ a ɔyɛ fapem a yɛdze to 

nkyɛn a ɔnnkɛyɛ yie koraa no nye asɛmfua. 

 Ɔfa yi ara mu na yebohu mfikya ahorow a ɔkɔ do wɔ Borɔfo nkasafua mu na kwan a dɛm 

nkasafua yi fa do dzi no dwuma biara a ɔfata.  Ɔfa yi dze fɔnɔlɔgyi mfikya bi tse dɛ ɔyew na 

nhyɛmu dzi dwuma. Mɔfɔlɔgyi mfikya bi tse dɛ nsienyim, nsiekyir na mɔɔfem ahorow bi no 

dwumadzi a ɔkɔ do wɔ Borɔfo nkasafua binom mu ber a yeridzi kasafora.  

4.1 Fantse na Borɔfo kasa sentase nhyehyɛe a wɔsɛ 

Kwan biara do no, kasafora biara wɔ ngyinado wɔ sentase kwan do, dɛ mbrɛ asɛntɔw biara 

kitsa ne nhyehyɛɛ pɔtsee bi a ɔnam do no. Ɔda edzi kofee dɛ nhyehyɛɛ a Borɔfo asɛntɔw nam 

do no nye: ɔyɛfo, nyɛe na ɔyɛtsia (ƆNƆ).  Iyi nye mbra a Borɔfo kasa no dzi do dze hyehyɛ ne 

nsɛntɔ. Mfatoho bi nye:  

1) a)  Kofi beat the boy. (ƆNƆ) 

b) * Beat Kofi the boy. 

c) They brought the items.  (ƆNƆ) 

d) * Brought they the items. 

Mfatoho a ɔwɔ (1a) no mu ɔyɛfo no nye kofi, nyɛe no so nye beat nna ɔyɛtsia no so no nye the 

boy. Dɛmara so na (1c) no so tse; okitsa Ɔyɛfo-nyɛe-Ɔyɛtsia. They no a ɔwɔ mu no nye asɛntɔw 

no ne yɛfo, nna brought no so no nye nyɛe, the items no so no nye ɔyɛtsia. Dɛm nhyehyɛɛ yi 

na ɔma ntseasee da edzi wɔ Borɔfo sentase nhyehyɛɛ mu no. Mfatoho (1b) na (1d) no yɛ 

mbratofo a wɔbɔdɔm kuw ƆNƆ no a ɔnnyɛ yie. Siantsir nye dɛ, ɔnam dɛ wonndzi sentase 

nhyehyɛɛ no do no ntsi hɔn ntseasee so nndzi mu. Ntseasee biara nnyi mu ntsi na yɛdze 

ahyɛnsewdze (*) ahyɛ ho no. Dɛm ahyɛnsewdze no nye ahyɛnsewdze a yɛdze kyerɛ dɛ sentase 

nhyehyɛɛ bi to mbra anaadɛ ntseasee nnyim.  

Ɔwɔ dɛ yɛhyɛ no nsew dɛ, yetum si asɛntɔw bi ne tsir adze ma ɔtɔ asowa mu wɔ Borɔfo kasa  

no mu. Mfatoho bi nye:  

i. Kofi beat the boy. = The boy was beaten by kofi. 

ii. They brought the items. = The items were brought by them. 

Dɛm nhyehyɛɛ yi a ɔwɔ i) na ii) yi mu na ɔma yehu dɛ Borɔfo kasa no ma kwan ma yesi nsɛntɔw 

tsir adze. Iyi ma asɛntɔw nhyehyɛɛ no dan fi ɔyɛfo, nyɛe, ɔyɛtsia bɛyɛ ɔyɛtsia, nyɛe, ɔyɛfo.                                 

Dɛmara so na Fantse kasa no kitsa Ɔyɛfo-Nyɛe-Ͻyɛtsia nhyehyɛɛ. Yebotum enya mfatoho bi 

tse dɛ: 

2)   a)  Mbofra no epira Kyerɛkyerɛnyi no. 

b) *Epira kyerɛkyerɛnyi no mbofra no. 

c) Egyinambowa no kyeer kusi no. 

d) *Kyeer no kusi Egyinambowa no. 

Wɔ dɛm nhyehyɛɛ yi mu no, ɔda edzi dɛ nsɛntɔw (2a) na (2c) no tɔ asowa mu yie. Dzi a odzi 

mu no bowie pɛyɛ a, ɔno gyina kasa ne mbra a odzi do no do; ɔyɛ Ɔyɛfo-Nyɛe-Ɔyɛtsia 

nhyehyɛɛ no do no. 

Ɔno da nkyɛn a, Fantse kasa no so ma kwan ma yesi nsɛntɔw tsir adze ma ɔtɔ asowa mu. 

Mfatoho bi na ɔka do no: 

i) Mbofra no epira kyerɛkyerɛnyi. = Kyerɛkyerɛnyi no na mbofra no piraa no 

no. 

ii) Egyinambowa no kyeer kusi no =   Kusi no na egyinambowa no kyeer no no. 

Dɛ mbrɛ yehun no wɔ Borɔfo no mu no, dɛmara so na ɔda edzi wɔ Fantse kasa no mu. 

Fantse kasa ne mbra no ma kwan ma yesi asɛntɔw bi ne tsir adze ma ɔtɔ asowa mu. 

 

 

 

 

 

 

University of Education, Winneba http://ir.uew.edu.gh



4.2 Fantse-Borɔfo kasafora ne sentase nhyehyɛe 

Sɛ yebenya kasa ebien a woedzi afora a, nna ɔkyerɛ dɛ kasa kor wɔ kwan biara do no benya 

tum akyεn kor; ɔkasafo no wɔ tum kɛse wɔ kasa a wɔdze twaa no funuma no kyεn kasa a ɔtɔ 

do ebien a ɔahyɛ da esua. Kasa a ɔkasafo no ahyɛ da esua no bɛhyɛ kasa a wɔdze twaa no 

funuma no mu a, nna ɔno abɛyɛ kasafora no ne ngyinado. Ber a yɛdze kasa ebien aforafora no, 

kasa a ɔtɔ do ebien no dua kwan ahorow pii do na ɔda noho edzi. Sentase nhyehyɛɛ a wodzi 

adɔntsen yie wɔ ber a nyimpakuw a wɔwɔ tum wɔ kasa ebien do no woridzi kasafora no nye: 

asɛmfua na asɛmpruw.  

 

 4.2.1 Fantse-Borɔfo kasafora a ne ngyinado no yɛ asεmfua 

Asɛmfua tum yɛ kasafua kortsee anaa nkasafuakuw bi a wonnyi ɔyɛfo na nyɛe nhyehyɛɛ biara 

na ɔnam dɛm ntsi ɔnntɔ asowa mu. Asɛmfua (AS) tum nya kasafua kor, oyikyerɛ na nkekaho 

(nyɛe-tamsi, dzin-tamsi, dzin ekyiresibea na adze). Sɛ asɛmfua bi bɛyɛ dzin asɛmfua, dzin-

tamsi asɛmfua, nyɛe asɛmfua na adze a, eyɛ a nna ogyina dɛm asɛmfua no ne tsir. Sɛ asɛmfua 

no ne tsir no yɛ dzin a, ɔyɛ dzin asɛmfua, ɔyɛ nyɛe a, ɔbɛyɛ nyɛe asɛmfua na adze. Mpɛn pii 

no, sɛ obi bɛfɛm kasafua kortsee dze edzi dwuma a, eyɛ a nna ɔkyerɛ dɛ dɛm afɛm kasafua 

noho ayɛ na wɔ kasa a wɔdze twaa ɔkasafo no no funuma no mu. Nyimpakuw a wɔwɔ nyimdzee 

wɔ kasa ebien do no wɔ akwanya mapa dɛ, sɛ woridzi nkɔmbɔ na nkasafua bi ho ba na a, wotum 

fɛm bi fi kasa fofor mu dze twitwa hɔnho ma hɔnho har hɔn wɔ hɔn nkɔmbɔdzi mu. Asɛmfua 

gu mu asorɔtoo. Bi nye: Dzin Asɛmfua (DA), Dzin-Tamsi Asɛmfua (DTA), Nyɛe Asɛmfua 

(NA) na Nyɛe-Tamsi Asɛmfua (NTA) na adze. Sɛ asɛmfua fi Borɔfo kasa no mu fora Fantse 

kasa no mu a, kasafora a yebenya no, yetum ka dɛ ne ngyinado no yɛ asɛmfua. Mfatoho bi na 

ɔka do no: 

3a) Me ba ama me grandchildren.     ‘Me ba ama me nananom.’ 

b) Mepɛ reading.           ‘Mepɛ akenkan 

  c) Pii kɛyɛɛ seamen.     ‘pii kɛyɛɛ podwuma’ 

d) Ɔnnyɛ nice.     ‘Ɔnnyɛ fɛw’ 

Mfatoho a ɔwɔ dɛm ɔfa (3) yi mu no kyerɛ dzin-asɛmfua a okitsa kasafua kor. Siantsir a ɔyɛ 

asɛmfua no wɔ nkyerɛmu, nna su a ɔbata ho a ɔma ɔyɛ dzin-asɛmfua no so wɔ nkyerɛmu. 

Borɔfo kasa a ɔwɔ dɛm nhyehyɛɛ (3) yi mu no nyina bi nnyi hɔ a okitsa ɔyɛfo-nyɛe nhyehyɛɛ 

biara. Dɛ mbrɛ yedzi kan aka dadaw no, asɛmfua nnyi ɔyɛfo-nyɛe kitsahodzi biara: afei so, ɔda 

hɔ a, ɔda hɔ gyan a ntseasee biara nnyi mu.  

Borɔfo nkasafua a ɔwɔ kasafora a ɔwɔ (3) no mu nyina yɛ dzin asɛmfua kyerɛ dɛ, ne nyina yɛ 

dzin. Afei, sɛ yɛdze dzin biara hyɛ n’anan mu hɔ a, ɔwɔ dɛ ɔma asɛntɔw no kɔ do dzi mu a 

mbrato biara nnkɔba mu.  Yɛfa mfatoho (3a) a, ɔwɔ dɛ dzin biara a yɛdze bɛhyɛ Borɔfo kasafua 

n’anan mu biara no ma hɛn ntseasee a ɔtɔ asowa mu. Mfatoho:  

3a) Me ba ama me………..   grandchildren 

                                               money 

                                               bucket 

Sɛ yedze adaka yi mu amba yi mu biara hyɛ hɛn asɛntɔw (3a) yi mu ma ɔyɛ yie a, nna ɔkyerɛ 

dɛ dza ɔbɛma asɛntɔw (3a) no edzi mu no nye dzin. Sɛ dɛm dze a, dɛ mbrɛ yɛaka dadaw dɛ 

asɛmfua tum yɛ kasafua kor no, dɛmara so na asɛmfua biara ne tsir no ma yenya asɛmfua no 

ne dzin. Dɛm nkyerɛmu yi nnsi hɛn kwan dɛ yɛbɛka dɛ amba a wɔwɔ adaka no mu no nyina yɛ 

dzin-asɛmfua.  

Bio, obehia dɛ yɛbɛhyɛ no nsew dɛ, sɛ kasafua bi yɛ dzin a, ɔwɔ dɛ yetum dze dzinhyɛanamu 

hyɛ n’anan mu dzi dwuma biara a dzin fata dɛ odzi. Siantsir nye dɛ dzinhyɛananmu dzi dwuma 

dɛ ɔbɛhyɛ dzin anan mu wɔ ber a yɛnnkɛpɛ dɛ yɛbɔbɔ dzin no. 

Bio, mfatoho 3b) [Mepε reading] no so kitsa Borͻfo kasafua ‘reading’ a ͻma yenya kasafora 

wͻ nhyehyεe no mu. Kasafua ‘reading’ no yε gerund wͻ Borͻfo kasa mu a odzi dwuma dε 

dzin asεmfua. Ne saso ntsi, yebotum aka dε kasafora 3b) no dua dzin asεmfua do na ͻba 

 Yɛhwɛ mfatoho (3c) [Pii kɛyɛɛ seamen] a, yebotum dze akɔ nsakyer mu ma yeenya [Pii kɛyɛɛ 

bi], [Pii kɛyɛɛ adze], [Pii kɛyɛɛ dɛm]. 

 3c) Pii kɛyɛɛ seamen          some bi 

                                                        that dɛm 

Adaka a ɔwɔ sor hɔ yi mu biara tum dzi dwuma dɛ mbrɛ Borɔfo kasafua seamen no dzi no 

pɛpɛɛpɛ.      

Otum so ba no dɛ yebenya nsɛmfua ebien wɔ kasafora asɛntɔw kor mu a hɔn nyina dzi dwuma 

dɛ dzin. Hwɛ mfatoho (4)                                                           

4 a)   Esiei hɔ no network no da mu clear.       ‘Esiei hɔ no ahama no mu tsew.’ 

 

b) Life noara yɛ gift a Nyame dze ama hɛn.    ‘Nkwa noara yɛ akyɛdze a Nyame               

dze ama hɛn.’ 

Mfatoho (4) no ma yehu dɛ, nyew, Fantse-Borɔfo kasafora ne sentase nhyehyɛɛ no ma kwan 

ma yetum nya Borɔfo nkasafua ebien wɔ asɛntɔw kor mu a kor yɛ dzin na kor so yɛ dzin-tamsi. 

Yɛhwɛ (4a) no a, Borɔfo kasafua a odzi kan no yɛ kasafua a okitsa oyikyerɛ. Aber biara a yehu 

oyikyerɛ biara no, nna ɔkyerɛ dɛ dzin bi ridzi dwuma bi dɛ tsir [DA...network no…]. Oyikyerɛ 

bi tse dɛ ‘no’ no yɛ sentase akwankyerɛ a ɔboa hɛn ma yesi no pi dɛ nhyehyɛɛ bi yɛ dzin 

asɛmfua anaadɛ odzi dwuma dɛ dzin. Mfatoho bi tse dɛ:  

i. [asɛm no] 

ii. [Panyin tuntum tsentsen no] 

Mfatoho bi tse dɛ (i) na (ii) a ɔwɔ sor hɔ yi no nyina yɛ dzin asɛmfua. Ndzɛmba etsitsir ebien 

na osi no pi dɛ ɔyɛ dzin asɛmfua. Odzi kan no nye dɛ: hɔn nyina kitsa dzin a ɔyɛ nhyehyɛɛ no 

ne tsir ‘asɛm na panyin’. Ɔtɔ do ebien no nye oyikyerɛ a ne nyina kitsa. Ne nyina wie oyikyerɛ 

a ɔyɛ ‘no’. Iyi nam do ma yesi no pi ka dɛ, nyɛw nhyehyɛɛ i) na ii) nyina yɛ dzin asɛmfua.  

Ɔno da nkyɛn a, Borɔfo nkasafua bi tse dɛ ‘clear’ a ɔwɔ (4a) no yɛ dzin-tamsi asɛmfua, nna  

‘life’ na ‘gift’ a ɔwɔ nhyehyɛɛ (4b) no nyina so yɛ dzin asɛmfua.  Ɔyɛ dzin kyerɛ dɛ, yetum dze 

dzin fofor biara a ɔfata hyɛ hɔn anan mu ma asɛntɔw no dzi mu a mbrato biara nnkɔba mu. 

Yɛnsan nhwɛ (4a) na (4b) no bio. 

a) Esiei hɔ no,[DA network no] da mu [DTA clear]. 

                                                                         

                                                 1      air                      2         clean           

                                                     atmosphere                       quiet 

 

 Sɛ yɛreka dɛ [DA network no] yɛ dzin asɛmfua a, ɔwɔ dɛ asɛmfua tsir no tum fa dzin biara ma 

ɔyɛ yie wɔ ber a mbrato biara nnkɔba. Yehwɛ mfonyi a ɔwɔ sor hɔ yi a, adaka a odzi kan no 

mu mba bi tse dɛ ‘air’ na ‘atmosphere’ no nyina yɛ dzin a hɔn nyina fata dɛ wɔbɛhyɛ ‘network’ 

n’anan mu wɔ ber a yennya sentase mbrato biara wɔ asɛntɔw nhyehyɛɛ no mu.   

Dɛmara so na adaka a ɔtɔ do ebien no so kitsa mba a hɔn nyina ɔnam dɛ wɔyɛ dzin-tamsi a 

wosi ‘network’ no tam no ntsi, wɔfata dɛ wɔbɛhyɛ ‘clear’ no anan mu wɔ asɛntɔw no mu. Iyi 

ma yehu dɛ Borɔfo kasafua ‘clear’ a odzi dwuma wɔ kasafua no mu no yɛ dzin-tamsi asɛmfua 

ampa.  

 

b) [DA Life] noara yɛ [DA gift] a Nyame noara dze ama hɛn. 

                             

                            1     money         2    property            

                                  Wealth                 offer 

 

Borɔfo nkasafua a ɔwɔ sentase ɔyɛkyerɛ a yehu wɔ sor hɔ yi nnkitsa oyikyerɛ biara, eso ɔwɔ 

kasafora asɛntɔw no mu dɛ dzin asɛmfua. Ɔnam dɛ adaka a odzi kan no mu mba no nyina yɛ 

dzin ntsi, wotum dzi dwuma wɔ bea a yehu ‘Life’ no ma ɔtɔ asowa mu. Dɛmara so na adaka a 

ɔtɔ do ebien no mu mba no so tum kɛhyɛ ‘gift’ n’anan mu ma asɛntɔw no tɔ asowa mu a, 

ɔnnkɛfa mbrato biara mba sentase mbra no mu.  

Asɛmfua no dwumadzi wɔ kasafora mu no tum bue kwan ma yenya kasafua a no mu mɔɔfem 

no yɛ Borɔfo kasafua kor na Fantse kasafua kor a wɔaka abɔ mu. Yehu mfatoho a ɔtse dɛm wɔ 

(5). 

5 a) Ekɔbɔ band a, ihu dɛ ban-bɔ no so akwantu wɔ mu.   

‘Ekɔbɔ kyen a, ihu dɛ kyenbɔ no so akwantu wɔ mu.’    

Mɔfɔlɔgyi kwan kor a Akan nkasafua nhyehyɛɛ nntoto no ase koraa nye kasafua nkabɔmu. Iyi 

nye dɛ yɛaka nkasafua ebien abɔ mu: dɛm nkasafua ebien yi botum ayɛ dzin ebien, dzin na 

nyɛe na adze. Dɛm ara so na mfatoho (5) a ɔwɔ sor hɔ yi nam dɛm kwan no do pɛpɛɛpɛ. Mfatoho 

(5) no nam mɔfɔlɔgyi kwan do aka nkasafua ebien a ne nyina sor kasakuw a hɔn mu biara fi 

mu abɔ mu. Kasafua ‘band’ no a ɔwɔ mfatoho no mu no yɛ Borɔfo kasa a ɔyɛ band mbom dza 

ɔdze nsakyer aba no nye kasa ebien a yɛaka abɔ mu a hɔn nyina mmfi kasakuw kor mu. Kasafua 

nkabɔmu a kasafora no epusuw aba no yɛ band (dzin) a ɔyɛ Borɔfo kasafua nna bɔ (nyɛe) a 

noso yɛ Fantse kasafua anaa Akan.  

Dza daa yenyim nye dɛ, nkasafua nkabɔmu taa yɛ edwuma wɔ kasa pɔtsee bi mu. Otum si wɔ 

kasa ebien mu tse dɛ Akan na Borɔfo mu dze, eso nnyɛ daa nyina na eyɛ a yehu no dɛm.   

 

Nnyɛ daa nyina na yenya kasafora a ne fapem no yɛ dzin anaadɛ dzin asɛmfua. Yetum nya 

kasafora a ne ngyinado no yɛ nyɛe a ɔno ma hɛn nyɛe asɛmfua. Hwɛ mfatoho (6). 

6    Sɛ wɔmmfaa bi mmbae a, alert-i no.  

‘Sɛ wɔmmfaa bi mmbae a, ma hɔn asowa ntse’. 

 

Borɔfo kasa a ɔwɔ mfatoho (6) no mma hɛn kasafora. Siantsir nye dɛ yennyi Borɔfo kasa bi a 

wɔfrɛ no alerti. Sɛ dɛm dze a nna ɔyɛ Borɔfo kasa a wɔadan mu. Ɔsor Borɔfo kasafua alert nna 

ɔsor alert-i. Mfatoho bi tse dɛm no yɛ soronko koraa. Dza ɔma ɔyɛ soronko no nye bawor anaa 

ndze-ngyegyee a yɛdze dzi ewiei. Dɛm ndze-ngyegyee nhyɛmu yi ho asɛm yɛ adze a yɛbɛgye 

ber aka ho asɛm ekyir wɔ dɛm nhwehwɛmu yi mu. alert-i no a ɔwɔ (6) no mu no yɛ nyɛe 

asɛmfua. Ɔyɛ nyɛe a sɛ ɔda hɔ gyan a, ntseasee biara nnyim gyedɛ ɔhyɛ asɛntɔw bi mu. Bio, 

onnyi nhyehyɛɛ bi tse dɛ ɔyɛfo-nyɛe nkitsahodzi biara tse dɛ [kofi bɔɔ], [Ɔda], [Ese] na adze. 

Ber a asɛntɔw bi mu aba nnkitsa ɔyɛfo-nyɛe nkitsahodzi no, yetum si no pi ka dɛ ɔyɛ asɛmfua.  

Asɛmfua ban a ɔyɛ no so gyina kasafua anaa dɛm nhyehyɛɛ no ne tsir. Nhyehyɛɛ a ɔwɔ (6) no 

mu kasa a ɔdze kasafora no ba no yɛ nyɛe alert-i. Yedua iyi do si no pi dɛ nyew, dza oepusu 

kasafora no wɔ mfatoho (6) no yɛ nyɛe-asɛmfua.  

4.2.1.1 Fantse-Borɔfo kasafora a ogyina kasafua kor do 

Asɛmfua ne nhyehyɛɛ dɛ mbrɛ yedzi kan aka dadaw no; otum yɛ kasafua kor anaadɛ no mboree. 

Dza ɔma asɛmfua yɛ asɛmfua no nngyina nkasafua atsentsen anaa ntsiatsia ho, mbom dza 

yɛrohwehwɛ dɛ yebohu afa asɛmfua ho nye dɛ: ɔnnkɛma hɛn ɔyɛfo na nyɛe biara ho nhyehyɛɛ. 

Asɛmfua yɛ sentase mu kuw biako tse dɛ mbrɛ yɛwɔ nkasafuakuw bi tse dɛ: nyɛe, dzin, 

oyikyerɛ, dzin-tamsi na adze no. Sɛ yɛka dɛ kasafua anaa nkasafua bi dɔm kuw pɔtsee bi a, nna 

yɛrepɛ akyerɛ dɛ, mbrɛ dɛm kuw no si yɛ ne ndzɛmba no sor mbrɛ kuw fofor besi afa ayɛ ne 

ndzɛmba. Sɛ yɛhwɛ kuw bi tse dɛ dzin a, ɔda edzi turodoo dɛ, kuw a wɔhyɛ dzin ase nyina no 

botum edzi dwuma dɛ ɔyɛfo, ɔyɛtsia na adze. Bio, ɔwɔ dɛ yetum nya dzin no ne nhyɛananmu 

wɔ asɛntɔw kwan do. Iyi kyerɛ dɛ, sɛ yɛrekasa na yɛmmpɛ dɛ yɛbɔ dzin bi a, ɔwͻ dɛ yetum dze 

dzinhyɛananmu hyɛ dzin no anan mu ma odzi dwuma biara a dzin tum dzi.  

Dɛmara so na asɛmfua tse; ɔwɔ nhyehyɛɛ na mfikya pɔtsee bi a ɔnam do. Dɛm nhyehyɛɛ yi nye 

dɛ: asɛmfua biara nnyi ɔyɛfo na nyɛe nkitsahodzi biara, afei, obotum ayɛ kasafua kor anaa 

kasafua tsentsen a onnyi ɔyɛfo-nyɛe nkitsahodzi na afei, ɔnntɔ asowa mu (ntseasee biara 

nnyim). Ɔwɔ dɛ yɛsan hyɛ no nsew dɛ, asɛmfua biara wɔ tsir, na dɛm tsir no na yɛhwɛ dze to 

asɛmfua no dzin. Sɛ tsir no yɛ nyɛe a nna ɔyɛ nyɛe asɛmfua na adze. Mfatoho a ɔka do yi yɛ 

kasafora a ne ngyinado no ma hɛn asɛmfua a ɔbor kasafua kor.  

7 a)  Mowɔ ba kor, one boy.      ‘Mowɔ ba kor, banyin kor’. 

b) Yesie fun wɔ asaase yi do seventeen years. 

‘Yesie fun wɔ asaase yi do mfe du-esuon’ 

c) Ɔwɔ dɛ political parties nyina yɛ ahwɛyie. 

‘Ɔwɔ dɛ amanyɛkuw nyina yɛ ahwɛyie’ 

d) Odu dɛm ber yi a, international observers so bɛba. 

‘Odu dɛm ber yi a bɔhwɛadzefo a wofi wiadze amansan so ba’. 

e) Mowɔ black America basia a mikehyiaa no wɔ hɔ. 

‘Mowɔ Americanyi basia tuntum a mikehyiaa no wɔ hɔ. 

[Nkͻmbͻtwetwe wͻ coastal Tv (Iguae)] 

Mfatoho (7) a ɔwɔ sor hɔ yi, fitsi (a) rokɔ (e) no da Borɔfo nsɛmfua a wɔdze afora Fantse. Dɛm 

kasafora yi a nyimpakuw a wɔwɔ tum wɔ kasa ebien do da no edzi no ma yehu dɛ nyew, nnyɛ 

Borɔfo nkasafua nkokor nkotoo na wɔdze forafora Fantse kasa no, mbom yetum so nya 

nkasafua a ɔbor kor na eso wodzi dwuma dɛ asɛmfua. 

 Odzi kan, yɛhwɛ (7a) [Mowɔ ba kor, one boy] a, dza ɔdze kasafora no ba no [DA..one boy] no 

a, ͻyε dzin asεmfua kɛpem dɛ ntseasee biara nnyim. Afei, onnkitsa ɔyɛfo-nyɛe nhyehyɛɛ biara. 

Okitsa tsir pɔtsee bi so. Tsir a okitsa no nye boy. Siantsir no nye dɛ, wɔ nhyehyɛe no mu no, 

dza ɔkasafo no rohwehwɛ aka ho asɛm no nye boy no na mbom nnyɛ one no. One no kyerɛ 

dodowyɛ. Sɛ dɛm dze a, nna kuw [DA …one boy] no yɛ dzin asɛmfua ɔnam dɛ okitsa tsir a ɔyɛ 

dzin ntsi.  

i. Mowɔ ba kor, boy. 

ii. *Mowɔ ba kor, one. 

Yɛhwɛ (i) na (ii) a yehu dɛ (i) no nnkitsa ahyɛnsewdze biara wɔ n’enyim dɛ mbrɛ yehu no wɔ 

(ii) no. (ii) no kitsa mbrato ahyɛnsewdze (*). Siantsir nye dɛ, ɔto mbra, na ɔnam dɛm ntsi na 

ɔnntɔ asowa mu. ‘kor’ na ‘one’ a yehu no wɔ (ii) no mu no kyerɛ adze biako a yɛreka ho asɛm. 

Ne saso ntsi, onnkehia dɛ ndzɛmba ebien a yɛreka ho asɛm no bopue fakor wɔ asɛntɔw mu ber 

a ntseasee na nkyerɛmu no yɛ adze kor noara. Mbom, (i) no mu Borɔfo a ɔdze kasafora no ba 

no si ɔkasafo no n’asɛm pi, dɛ nyew okitsa one boy. 

Dɛmara so na (7b) no so tse [Yesie fun wɔ asaase yi do seventeen years]. Kasafora no ne 

ngyinado a ɔyɛ [DA seventeen years] no kitsa dzin na nkanee a ɔkyerɛ dodowyɛ. Tsir a ɔwɔ dɛm 

Borɔfo asɛmfua yi mu no nye years a ɔyɛ dzin. 

i. *Yesie fun wɔ asaase yi do seventeen. 

ii. Yesie fun wɔ asaase yi do years. 

iii. Yesie fun wɔ asaase yi do. 

 

(7bi) no da mbrato ahyɛnsew edzi [*Yesie fun wɔ asaase yi do seventeen]. Siantsir nye dɛ 

ntseasee biara nnyim. Dza ɔdze mbrato no aba no nye dzin a ɔkyerɛ dodowyɛ no, ɔyɛ 

‘seventeen’. Yeyi ‘seventeen’ no fi (i) mu a, yebenya asɛntɔw a ɔtɔ asowa mu na ɔda mbra 

kwan mu. Afei, yɛhwɛ (ii) no a, ɔda mbra kwan mu a ntseasee san wɔ mu. Ntseasee a ɔwɔ mu 

no kyerɛ mber dodow a woesie fun. Ɔno da nkyɛn a (iii) noso nnyi mbrato biara. Ntseasee so 

wɔ mu yie. 

Yɛhwɛ (7c) [Ɔwɔ dɛ political parties nyina yɛ ahwɛyie] no a, kasafora ne fapem a ɔyɛ Borɔfo 

kasa ‘political parties’ no a, ɔyɛ asɛmfua a ne ngyinado no yɛ dzin. Ɔnam dɛm ntsi yebotum 

aka dɛ ɔyɛ dzin asɛmfua. Siantsir a ɔyɛ dzin asɛmfua nye dɛ, political parties no ne tsir no nye 

parties. Borɔfo kasa parties no yɛ dzin. Sɛ dɛm dze a, nna yebotum aka dɛ political parties 

asɛmfua a ɔdze kasafora no baa asɛntɔw (7c) no mu no yɛ dzin asɛmfua ɔnam dɛ asɛmfua ne 

tsir no yɛ dzin ntsi. Nyew Borɔfo kasafua parties yɛ a ɔyɛ dzin no wɔ nkyerɛmu. Odzi kan, ɔyɛ 

dzin kyerɛ dɛ, okitsa dzin-tamsi political a osi no tam anaa ɔkyerɛkyerɛ dzin no mu. Ɔno da  

nkyɛn a, Borɔfo nkasafua dodow noara bɔkɔ dodow kabea mu a, wɔdze mɔɔfem {s} a ɔkyerɛ 

dodowyɛ no si dzin no n’ekyir. Iyi no nye adze a yehu no wɔ (7c) no mu; ɔnntse dɛ  Fantse 

dodowyɛ a yɛdze nsienyim bi tse dɛ ‘m’, ‘n’ anaa nsiekyir bi tse dɛ ‘e-fo’ na nom (ebusua dzin 

dodowyɛ) batabata ho no.  

Bio, mfatoho (7d) [Odu dɛm ber yi a international observers so bɛba] mu kasafora no dua dzin 

asɛmfua do tse dɛ mbrɛ (7c) no tse no. Asɛmfua [international observers] no bɛyɛ dzin asɛmfua 

a, odzi kan, obehia dɛ yɛbɔhwɛ asɛmfua no ne tsir. Hwɛ nsɛntɔw a ɔka do no.   

1. *Odu dɛm ber yi a international so bɛba. 

2. Odu dɛm ber yi a observers so bɛba. 

3. Odu dɛm ber yi a international observers so bɛba. 

Ɔda edzi kofee wɔ asɛntɔw (1) mu dɛ ɔnntɔ asowa mu koraa. Ntseasee nnyim ntsi na yɛdze 

mbrato ahyɛnsewdze (*) ahyɛ enyim no. Kasafora bi a ɔtse dɛm no nntaa nnsi wɔ nyimpakuw 

a wɔwɔ tum wɔ kasa ebien do.  Asɛntɔw (2) no tɔ asowa mu kyerɛ dɛ, yehu dzin pɔtsee bi wɔ 

mu a oridzi dwuma. Sɛ dɛm dze a, yebotum aka dɛ nyimpakuw a wɔwɔ tum wɔ kasa ebien do 

no wɔ nyimdzee pɔtsee bi a wɔdze toto kasa a wɔdze forafora noho. Fantse kasa no nam mbra 

pɔtsee bi do a hɔn a wodzi kasafora no mmfa mmforafora engyangyan. Siantsir a [DA 

international observers] a ɔwɔ asɛntɔw no mu no no yɛ dzin asɛmfua no nye dɛ, ɔwɔ dzin wɔ 

mu. Dɛm dzin no nye [observers] no. Iyi yɛ dzin kyerɛ dɛ okitsa mɔɔfem a wɔdze gyina hɔ ma 

dodowyɛ wɔ Borɔfo kasa mu.  

Bio, mfatoho (7e) [Mowɔ black America basia a mikehyiaa no wɔ hɔ] ne fapem a ɔdze kasafora 

ba no so yɛ dzin asɛmfua. Kasafora (7e) ne fapem a ɔdze kasafora no ba no ne [DA black 

America] a ne tsir [America] no yɛ dzin a ogyina noho do wɔ asɛntɔw no mu. 

Nnyɛ daa nyina na yebenya asɛmfua a ɔnam kasafua kor do anaa kasafua ebien do aba. Asɛmfua 

botum edua nkasafua a ɔbor ebien do aba, mbom dza yɛrohwehwɛ akyerɛ nye dɛ onnyi dɛ 

asɛmfua nya ɔyɛfo-nyɛe nkitsahodzi biara wɔ ne nhyehyɛɛ mu. Bi nye mfatoho (8) a ɔka do 

no: 

(8) Seseiara family set off noara nye no. 

[Nkͻmbͻtwetwe wͻ coastal Tv (Iguae)] 

‘seseiara ebusua ne ntekyeree noara nye no’. 

 

Dɛm mfatoho yi nntse dɛ dza yɛaka ho asɛm dadaw no. Dɛm mfatofo yi nnyi ɔyɛfo-nyɛe 

nkitsahodzi biara. Afei, ɔwɔ tsir a ɔyɛ ‘family’. Kwan pɔtsee a yebotum edua do dze ehu 

nhyehyɛɛ a kasafora ne fapem nam do no nye [family set off] no ne tsir. Dza ɔkasafo no repɛ 

aka ho asɛm no nye [family] na mbom nnyɛ [set off] no bi. Siantsir nye dɛ, kasafua ‘family’ no 

a ɔwɔ mu no na obotum egyina ne nan do wɔ asɛntɔw no mu ma ntseasee ayɛ edwuma. Hwɛ 

asɛntɔw i) na ii) a ɔka do no: 

i.  Seseiara family noara nye no. 

ii. Seseiara set off noara nye no. 

Nsɛntɔw ebien (i) na (ii) a ɔwɔ sor hɔ no nyina dzi sentase mbra do pɛpɛɛpɛ, eso nsakyer a 

ɔda mu no nye dɛ, asɛntɔw a odzi kan no da adwen pɔtsee bi edzi. Asɛntɔw a ɔtɔ do ebien no 

nnsi adwen biara pi.  Iyi saso ntsi na yɛkyerɛ mu dɛ, nyew dza ɔdze kasafora no ba [family set 

of] no ne tsir no nye ‘family’ a ɔyɛ dzin. Dɛm dze a, sentase nhyehyɛɛ a kasafora [Seseiara 

family set off noara nye no] nam do no nye dzin asɛmfua.  

Nnyɛ nkasafua nkorkor a ntseasee wɔ mu nkotoo na yebotum enya no dɛ ɔyɛ asɛmfua. Yebotum 

enya Borɔfo kasa no bi a woebira n’enyi aka a ɔnam dɛm ntsi ntseasee no mu nnda hɔ na eso 

nyimpakuw a wɔwɔ tum wɔ kasa ebien do no dze forafora dzi dwuma ma ɔyɛ ahomka. Hwɛ 

mfatoho (9) a ɔka do no: 

(9)  Nyimpa bi ayɛ hɔn adwen dɛ by hook or crook, wɔmma kwan. 

‘Nyimpa bi ayɛ hɔn adwen dɛ kwan biara do no, wɔmma kwan.’ 

Asɛntɔw (9) a ɔwɔ sor hɔ no yɛ kasafora soronko a wɔdze borɔfo kasa a woebira eyi aka Fantse 

kasa no ho. Borɔfo kasa [by hook or crook] a ɔhyɛ Fantse kasa no mu no nye kasafora no ne 

farebae. Ɔyɛ kasa a ɔwɔ nkyerɛasee a dɛm nkyerɛasee no mmfi nkasafua  a yɛdze awen asɛmfua 

[by hook or crook]. Yɛmfa asɛmfua no mu mba nkorkor na yɛnhwɛ mbrɛ osi tse wͻ pon a ɔka 

do no do: 

Pon 1.0 

Borɔfo Mbrɛ Fantse kasa no kyerɛ ase. 

by nam 

hook  dawa a wɔdze pa nam 

or nkabɔmudze anaa asɛmbisadze 

crook biribi a akyea anaa ɔnnkɔ tɔrtsenn 

 

Borɔfo nkasafua a ɔwɔ asɛmfua [by hook or crook] no mu nkyerɛasee na ogu pon 1.0 no do no. 

Ɔkasafo no mmpɛ nkyerɛkyerɛmu a ɔwɔ pon no do no mu biara. Siantsir nye dɛ, kasambirenyi 

ntseasee no mu piw ara yie a ɔyɛ dzen dɛ nkasafua ankorankor a ɔwɔ mu no bɛma hɛn ntseasee 

a ɔfata. Asɛmfua [by hook or crook] n’asekyerɛ no nye dɛ ‘kwan biara do'. Siantsir a ɔma ɔyɛ 

asɛmfua no nye dɛ, yennhu ɔyɛfo na nyɛe nkitsahodzi biara wɔ mu a obobu asɛmfua mbra no 

do. Iyi dɛm ntsi na yedua do aka dɛ, nyew, kasafora [Nyimpa bi ayɛ hɔn adwen dɛ by hook or 

crook, wɔmma kwan.] no yɛ kasafora a ne farebae no gyina asɛmfua do.  

Adze kor a ɔtaa dɔr wɔ kasafora mu no nye sika ho nkontaabu. Wɔ guadzi mu, asetsena mu, 

ɔsom mu na nyimpa nhyiamu ahorow pii no, yɛdze Borɔfo nkanee (nɔmba) no forafora Akan  

kasa no. Iyi mpo no nntaa mmfa ho dza ɔakɔ skuul na dza ɔannkɔ skuul. Hɔn a wɔwɔ nyimdzee 

wɔ Borɔfo kasa na hɔn a wonnyi nyimdzee wɔ Borɔfo kasa no ho nyina dze nɔmba forafora 

Fantse kasa no. Bi tse dɛ mfatoho (10) na (11) a ɔka do yi. 

(10) Ɔama two million cedis, ɔyɛ nkan no a, nkyɛ billion. 

‘Ɔama cedi ɔpepe ebien, ɔyɛ nkan no a nkyɛ ɔpepepee’ 

(11) Sɛ ɔyɛ one to ten a, mebɛma no two. 

‘sɛ yɛkan fir kor kɛpem du a, mebɛma no ebien’. 

[Nkͻmbͻtwetwe wͻ sompa Fm 90.9 (Iguae)] 

Nsɛntɔw (10) na (11) a ɔwɔ sor hɔ no kitsa Borɔfo kasa a hɔn nyina yɛ nsɛmfua. Borɔfo 

kasakuw ebien a ɔwɔ (10) mu [two million] na [billion] nyina yɛ nsɛmfua. Dɛmara so na (11) 

no mu Borɔfo kasa a ɔdze kasafora no ba no so yɛ asɛmfua. Wɔyɛ nsɛmfua a wɔafora Fantse 

kasa no. Dɛm nsɛmfua yi so yɛ dzin-asɛmfua. Siantsir a wɔyɛ dzin asɛmfua nye dɛ, hɔn tsir 

asɛm a ɔwɔ mu nyina yɛ dzin: ɔyɛ [million] na [billion] a hɔn nyina wɔ kasafora asɛntɔw (10) 

no mu. Asɛntɔw (11) so kitsa nkasafuakuw a wͻyε nsɛmfua: ɔyɛ [one to ten] na [two].   

Yɛdze asɛmfua a wɔnam kasafua kor do ba to nkyɛn a, yebotum enya asɛmfua a okitsa kasafua-

tsir na nkekaho. Dɛm nkekaho yi botum ayɛ dzin-tamsi anaa dzinkyerɛkyerɛmu a ɔkyerεkyerɛ 

dzin no mu. Yebotum enya nkanee anaa nɔmba so aka ho wɔ dɛm asɛmfua no mu. Dza ɔwɔ dɛ 

aber biara no hɛn adwen kɔ do no nye kasafua-tsir a ɔwɔ asɛmfua no mu: ɔno na ɔbɔboa hɛn 

ma yehu asɛmfua ban a dɛm kasafuakuw no yɛ. Mfatoho a ɔwɔ asɛntɔw (12) no mu ma yehu 

Borɔfo asɛmfua ahorow ebien a kor kitsa dzin na kor so kitsa dzin na nkyerɛkyerɛmu (dzin-

tamsi). 

(12)  a)  Ewɔ card a kɔ hospital.    ‘Ewɔ krataa a kɔ asopitsi (ayarsabea)’ 

b) Infrastrucure Project na ɔkɔr do.   ‘Mpontudwuma na ɔkɔr do’ 

[Nkͻmbͻtwetwe wͻ sompa Fm 90.9 (Iguae)] 

Asɛntɔw (12a) na (12b) nyina da kasafora edzi, mbom dza ɔma kor da nsew fi kor ho no nye 

dɛ, asɛntɔw (12a) no kitsa Borɔfo nkasafua a hɔn nyina yɛ dzin ([card] na [hospital]) a sentase 

nhyehyɛɛ mpɛnsɛnpɛnsɛmu no bɛma hɛn kwan ma yɛafrɛ hɔn dzin asɛmfua.   

 

4.2.1.2 Kasafora a ogyina nyɛe-tamsi asɛmfua do 

Nnyɛ daa nyina na yebenya asɛmfua a tsir asɛm a ɔwɔ mu no yɛ dzin nkotoo. Dɛ mbrɛ yehu no 

dadaw no, hɔn a wɔwɔ tum wɔ kasa ebien do no tum dze Borɔfo asɛmfua a hɔn tsir no yɛ nyɛe-

tamsi forafora Mfantse kasa no ma botae a ɔwɔ nkɔmbɔtwetwe no mu no da edzi mbrɛ wɔpɛ 

no. Mfatoho bi nye (13a) na (13b) a ɔka do no. Mfatoho (13a) na (13b) a ɔka do no twa no 

mfonyi mapa ma ɔda edzi dɛ nyew, asɛmfua a ɔnam do a kasafora no aba no gyina nyɛe-tamsi 

do na ɔbae. Nyɛe-tamsi no dwumadzi tsitsr a odzi wɔ sentase nhyehyɛɛ mu no nye dɛ: 

ɔbɛkyerɛkyerɛ nyɛe bi mu wɔ dɛm asɛntɔw no mu. Mfatoho a ɔtse dɛm da edzi wɔ (13). 

13) a) Sɛ ebae before five a, ma w’asɛm nyɛ dɛw. 

           ‘Sɛ ebae ansaana ndɔnnum robɔ a, ma w’asɛm nyɛ dɛw.’ 

b)   Every aspect of Cape- Coast, ɔkɔr do.  

        ‘Bea a ebɛfa wɔ iguae biara, ɔkɔr do’ 

[Nkͻmbͻtwetwe wͻ coastal Tv (Iguae)] 

Asɛntɔw (13a) no mu kasakuw [before five] a ɔdze kasafora no ba no dzi dwuma dɛ nyɛe 

nkyerɛkyerɛmu anaa nyɛe-tamsi. Siantsir nye dɛ, no dwumadzi a odzi no nye dɛ ɔkyerɛkyerɛ 

nyɛe [bae] a ɔwɔ asɛntɔw no mu. Yeyi nkyerɛkyerɛmu [before five] no fi asɛntɔw (13a) no mu 

a, ɔnnsɛe asɛntɔw ne nhyehyɛɛ dze, afei so, ntseasee no nnyew. Mbom, dza ɔkyerɛkyerɛ nyɛe 

no mu ma ɔma nyɛe no nya nan no nye [before five]. Ɔnam dɛ kasafora ne ngyinado [before 

five ] a ɔwɔ 13a) no mu no nnyi ɔyɛfo-nyɛe nkitsahodzi biara no na ne tsir [before ] kyerɛ ber 

no. Iyi ma hɛn kwan ma yɛka dɛ nyew, kasafora (13a) ne ngyinado no a ɔyɛ Borɔfo [before 

five] no yɛ nyɛe-tamsi asɛmfua a ɔkyerɛ ber. 

Dɛmara so na kasafora (13b) [Every aspect of Cape- Coast, ɔkɔr do.] no so tse. Borɔfo kasa 

[Every aspect of Cape- Coast ] a ɔdze kasafora no ba no so yɛ dzin-tamsi asɛmfua. Siantsir nye 

dɛ: ɔkyerɛkyerɛ nyɛe [kɔ] a ɔwɔ kasafora asɛntɔw no mu. Borɔfo kasa [Every aspect of Cape- 

Coast] a ɔwɔ kasafora (13b) no kyerɛ bea a onnsi pi wɔ kasafora asɛntɔw no mu. Dɛ 

nkyerɛkyerɛmu no si bea no pi anaa onnsi no pi no mmfa ho. Dza sentase dwumadzi no 

rohwehwɛ no nye dɛ dɛm nyɛe-tamsi no wɔ dwumadzi pɔtsee bi dzi dɛ ɔbɛkyerɛ nyɛe mu. Sɛ 

yenya kasafuakuw bi a ɔkyerɛ nyɛe pɔtsee bi wɔ sentase nhyehyɛɛ bi mu a, nna yetum ka dɛ 

dɛm kasafuakuw no yɛ nyɛe-tamsi anaa nyɛe nkyerɛkyerɛmu.  

 

4.3 Kasafora a ne ngyinado no yɛ asɛmpruw 

Asɛmpruw nhyehyɛɛ no nntse dɛ asɛmfua nhyehyɛɛ a yedzi kan ehu no. Sɛ yenya sentase 

nhyehyɛɛ bi a okitsa ɔyɛfo-nyɛe nkitsahodzi biara a, yetum ka dɛ dɛm nhyehyɛɛ no yɛ 

asɛmpruw. Afei, dɛ asɛmpruw bɛyɛ asɛmpruw no, mmfa ho dɛ ntseasee wɔ mu anaa ntseasee 

nnyim. Yetum nya asɛmpruw a ntseasee wɔ mu. Odu ber bi so a, ntseasee nnyim gyedɛ yɛdze 

asɛmpruw a ntseasee wɔ mu bɛbata ho ma osi pi wɔ ntseasee mu. 

 Iyi dɛm ntsi na asɛmpruw gu mu ahorow ebien no: asɛmpruw a ogyina noho do na dza onntum 

nngyina noho do. Asɛmpruw a ogyina noho do no kitsa ntseasee ntsi na yɛfrɛ no asɛmpruw 

tsir. Asɛmpruw a onngyina noho do no benya ntseasee a gyedɛ ɔdze noho fam asɛmpruw a 

ntseasee wɔ mu. Iyi dɛm ntsi na wɔfrɛ dɛm asɛmpruw no asɛmpruw mfemfamho. Yetwa no sin 

koraa a, asɛmpruw kitsa ɔyɛfo na nyɛe (nkasaho). Nhwehwɛmu yi fa yi bɛgye ber ahwɛ Fantse-

Borɔfo kasafora a hɔn ngyinado no yɛ asɛmpruw.   

 

4.3.1 Kasafora a ne ngyinado no yɛ asɛmpruw-tsir 

Ahyɛnsewdze a ɔma asɛmpruw yɛ asɛmpruw no nye dɛ: asɛmpruw biara kitsa ɔyɛfo na nyɛe 

nkitsahodzi, mbom, yεba no kasa ntseasee ho adzesua dze a, yebotum enya kasafua kor a 

ogyina hͻ tse dε asεntͻw. Yebotum enya biribi tse dε ‘Nyew’ anaa ‘Oho’. Iyi yε kasafua 

nhyehyεe a onnkitsa ͻyεfo anaa ͻyεtsia nkitsahodzi biara, eso, odzi dwuma wͻ nsεntͻw mu tse 

dε asεmpruw a ogyina noho do. Sɛ asɛmpruw bɛyɛ tsir a nna dɛm asɛmpruw no gyina noho do 

a ɔwɔ ntseasee. Sɛ yɛka dɛ kasafora bi ne ngyinado no yɛ asɛmpruw a, nna ɔwɔ dɛ yɛhwehwɛ 

na yehu dɛ dza ɔnam do a kasafora no aba no, ɔyɛ Borɔfo kasa no, yɛ asɛmpruw. Kasafora (14) 

a ɔka do no da biribi tse dɛm edzi.    

(14)  a) Criticism is good, mbom nnyɛ aber biara.  

‘Nkasatsia ye, mbom nnyɛ aber biara.  

b) I am surprise dɛ wɔreyɛ dɛm. 

‘ɔyɛ me ahobow dɛ wɔreyɛ dɛm’ 

[Nkͻmbͻtwetwe wͻ coastal tv (Iguae)] 

Kasafora (14a) [Criticism is good, mbom nnyɛ aber biara] a ɔwɔ sor hɔ no kitsa Borɔfo kasa a 

odzi kan [Criticism is good] a ɔyɛ asɛmpruw. Dza ɔma kasakuw a ɔtse dɛm no yɛ asɛmpruw 

no nye dɛ: odzi kan, okitsa ɔyɛfo; ͻno nye criticism. Ɔyɛfo biara so dzi dwuma dɛ dzin, ɔtɔ do 

ebien okitsa nyɛe a ɔyɛ is. Sɛ yenya sentase mba bi tse dɛ ɔyɛfo na nyɛe a woridzi nkitsaho wɔ 

asɛntɔw kor noara mu a, nna yetum ka dɛ nyew ɔyɛ asɛmpruw. Borɔfo kasakuw [Criticism is 

good] a ɔhyɛ kasafora 14a) no mu no yɛ asɛmpruw a ogyina noho do mapa kyerɛ dɛ ntseasee 

wɔ mu a onnkehia dɛ asɛmpruw fofor bɛkyerɛkyerɛ mu. Sɛ dɛm dze a, nna kasafora (14a) no 

mu Borɔfo a ɔyɛ Fantse-Borɔfo no ne farebae no yɛ asɛmpruw-tsir.  

Afei, (14b) [I am surprise dɛ wɔreyɛ dɛm.] a ɔka do no so kitsa Borɔfo kasa dɛmara. Kasafora 

(14b) ne farebae no yɛ asɛmpruw-tsir dɛ mbrɛ yehun no wɔ (14a) no. Borɔfo kasakuw [I am 

surprise] a ɔafora Fantse kasa no yɛ asɛmpruw a ntseasee wɔ mu. Ɔnam dɛ (14b) no mu Borɔfo 

a ɔyɛ asɛmpruw no gyina noho do na ntseasee wɔ mu no ntsi, yebotum aka dɛ noso yɛ 

asɛmpruw-tsir.  

Mpɛn pii eyɛ a hɔn a wɔwɔ tum wɔ kasa ebien do no dzi kasafora a wobu hɔn enyi gu Borɔfo 

kasa ne mbra pii do. Mfatoho bi nye asɛmpruw a ɔwo 14b no mu no.  

i. *I am surprise. 

ii. I am surprised. 

Borɔfo kasa ebien (i) na (ii) a ɔwɔ sor hɔ no nyina yɛ asɛmpruw. Greenbaum & Nelson (2002) 

kyerɛ dɛ Borɔfo kasa no ma kwan dɛ nkyɛ yɛdze ayɛ-ewie asɛnkyerɛndze bɛhyɛ surprise 

n’ewiei na nka ɔayɛ surprised. Yennhu no dɛm wɔ (i) no mu. Iyi ma asɛmpruw (i) no to mbra. 

Ne saso ntsi na yɛdze sentase mbrato ahyɛnsewdze (*) ahyɛ hɔ no. Iyi na mfatoho afofor bi a 

yɛbɛka ho asɛm ekyir no da edzi ma yehu dɛ, Borɔfo kasa no kɔ nsakyer ahorow pii mu wɔ ber 

a yɛdze afora Fantse kasa no.   

Dza ɔwɔ dɛ yɛhyɛ no nsew no nye dɛ, asɛntɔw biara a okitsa asɛmpruw ebien na no mboree no 

yɛ asɛntɔw kuntann. Asɛntɔw biara a no mu nsɛmpruw no yɛ ebien no taa ma hɛn ntseasee a 

odzi mu. Siantsir no nye dɛ, asɛmpruw a ɔwɔ bankum no redan nyimfa no, nna nyimfa no so 

redan bankum no. Wɔdan hɔnho wɔ ntseasee mu nam sentase nhyehyɛɛ kwan do so. Ɔnam dɛm 

nyimdzee yi do na hɔn a wɔwɔ tum wɔ kasa ebien do no ka nsɛmpruw ebien a wommfi kasa 

kor mu bɔ mu no. Odu ber bi a, ɔyɛ dɛm ama woeetum dze hɔn tsirmupɔw anaa hɔn adwen ato 

gua ntsɛmtsɛm. Hwɛ kasafora mfatoho (15) na (16) a ɔka do no. 

(15)  Enye no nnyɛ adwen a, make your statement clear. 

‘Enye no nnyɛ adwen a si wo nsɛm pi’. 

(16)  This is the first time a dɛm sika yi refa hɛn nsa mu. 

‘Iyi nye dza odzi kan a sika yi refa hɛn nsa mu’ 

[Nkͻmbͻtwetwe wͻ cape Fm 93.3 (Iguae)] 

Kasafora (15) na (16) a ɔwɔ sor hɔ no nyina kitsa asɛmpruw ebien. Asɛmpruw-tsir a ɔwɔ 

kasafora (15) na (16) no nyina yɛ Borɔfo kasa a no mu biara no gyina noho do dze, eso ntseasee 

a ɔwɔ mu no besi pi na oewie pɛyɛ a gyedɛ ɔfa kor no bɔsɔw do. Iyi kyerɛ dɛ asɛmpruw biara 

a yehu no wɔ asɛntɔw kuntann biara mu no ho wɔ mfaso. Asɛmpruw-tsir [make your statement 

clear] a ɔwɔ (15) no mu no kitsa noara ne ntseasee dze, eso sɛ yenya mfemfamho [Enye no 

nnyɛ adwen a] no ka ho a, ɔma ɔkasafo no ne tsirmupɔw no si pi. Dɛmara so na asɛmpruw-tsir   

[This is the first time] a ɔwɔ kasafora (16) no so tse.  

 

4.3.2 Kasafora a ne ngyinado no yɛ asɛmpruw mfemfamho 

Asɛmpruw mfemfamho nnyi ntseasee ntsi na yɛkyerɛ mu dɛ, nyew, ɔyɛ mfemfaho. Sɛ birbi 

nnyi nan a na yɛdze dɛm adze no fam dza ɔwɔ nan no ho. Ne saso ntsi na yɛkyerɛ mu dɛ, wɔ 

sentase nhyehyɛɛ kwan do no, asɛmpruw mfemfamho no besi pi a, gyedɛ onya asɛmpruw-

tsir. 

Yennyi tsebea pɔtsee a ɔma hɔn a wɔwɔ tum wɔ kasa ebien do no dze Borɔfo asɛmpruw 

mfemfamho bata Fantse kasa no ho. Adwen no ka hɔn dɛ wɔmfa kasafuakuw bi mforafora a 

kasa a wɔdze twaa hɔn funuma no a nna wɔdze reyɛ, mbom nkasafua bi ho yɛ na wɔ kasa a 

wɔdze twaa hɔn funuma no mu a, wotum fɛm. Essizewa (2007) kyerε dε, ͻmmfa ho dza tsebea 

no tse, mbabun dodow noara dze enyimnyam na obu kεse ma Borͻfo kasa no pii; ͻno ka ho na 

ͻba no dεm. Riehl (2005) kyerɛ dɛ, hɔn a wɔwɔ tum wɔ kasa ebien do no dze kasa no bɔforafora 

a, gyedɛ adwen no epusu ɔkasafo no mbrɛ onsi nka. Nyimdzee a ɔkasafo no wɔ wɔ kasa ebien 

no boa no ma ɔforafora no kwan pɔtsee bi a ɔboa no nkɔmbɔdzi. Kasafora a ne ngyinado no yɛ 

Borɔfo asɛmpruw mfemfamho no bedzi mu a, gyedɛ onya asɛmpruw-tsir fi Fantse kasa a wɔdze 

abata ho no mu. Mfatoho (17) da no edzi kofee ma no mu da hɔ.  

 

(17)  a) As I am speaking, mowɔ binom a wɔaba.   

‘menye wo rekasa yi, mowɔ binom a wɔaba’ 

b) Even when I met him yɛyɛɛ ndwom. 

‘Mpo ber a muhun no, yɛyɛɛ ndwom’ 

[Nkͻmbͻtwetwe wͻ sompa Fm 90.9 (Iguae)] 

Kasafora (17) no mu mba ne nyina kitsa ɔfa ebien. Ɔfa a odzi kan no nye Borɔfo a ɔma hɛn 

kasafora mfemfamfo. Kasa ebien a wɔwɔ (17a) [Even when I met him yɛyɛɛ ndwom.] no mu 

nyina kitsa ɔfa ebien a ɔfa biara wɔ ɔyɛfo na nyɛe nhyehyɛɛ. Kasa a odzi kan [Even when I met 

him ] no yɛ Borɔfo a okitsa asɛmpruw ne nhyehyɛɛ a ɔyɛ ɔyɛfo na nyɛe nkitsahodzi dze, eso 

onnkitsa ntseasee biara a ɔboa no ma ogyina noho do, mbom Fantse kasa a ɔtoa Borɔfo no do 

wɔ (17a) [yɛyɛɛ ndwom] no gyina noho do a ɔtɔ asowa mu. Sɛ (17a) no mu Borɔfo [As I am 

speaking] no benya ntseasee ma ɔayɛ yie a gyedɛ ɔkasafo no dze n’anomusɛm aba ewiei. 

Ɔkasafo no dze n’anomusɛm ba ewiei a, ɔno bɔboa etsiefo ma woeenya ntseasee biara a ɔfata. 

Ɔnam dε (17a) no mu Borͻfo no nnsi pi wɔ ntseasee mu no ntsi na yɛka dɛ dza ɔdze kasafora 

no ba no yɛ asɛmpruw mfemfamho.  

Afei, yɛhwɛ (17b) kasafora [Even when I met him yɛyɛɛ ndwom ] no so a, ɔtwe hɛn adwen si 

asɛm kor noara do kyerɛ dɛ, (17b) kasafora no kitsa Borɔfo kasa a onngyina ne nan do 

(asɛmpruw mfemfaho); ɔyɛ [Even when I met him ] no. Ntseasee nnyim ntsi na yɛka dɛ 

onngyina ne nan do. Ɔno da nkyɛn a, asɛmpruw kor a ɔwɔ kasafora asɛntɔw (17b) no mu [yɛyɛɛ 

ndwom] no yɛ asɛmpruw a ogyina ne nan do. Siantsir nye dɛ, asɛmpruw [yɛyɛɛ ndwom] no 

kyerɛ apaho kabea a ɔkyerɛ dwumadzi pɔtsee bi a ɔkɔr do. Dɛm dze a, ekyindze biara nnyi mu 

dɛ yɛbɛka dɛ [yɛyɛɛ ndwom ] asɛmpruw no gyina noho do. Iyi ntsi na ɔma yɛfrɛ no asɛmpruw-

tsir.  

 

4.4 Kabea a ɔwɔ kasafora mu 

Kwan biara nnyi hɔ a yɛbɛka sentase nhyehyɛɛ a yebeyi kabea efir mu. Yɛahwɛ asɛmfua na 

asɛmpruw ho asɛm ewie no, obehia dɛ yɛbɔhwɛ kabea dwumadzi wɔ kasafora mu. Greenbaum 

& Nelson (2002:55) kyerɛ dɛ, kabea biara gyina nyɛe tsitsir a ɔwɔ asɛntɔw no do. Kabea no gu 

mu ahorow pii. Bi nye: nyew,oho, igudo, apaho, ayɛ-ewie na daakye kabea. Dza ɔwɔ dɛ yɛhyɛ 

no nsew no nye dɛ, yetum dua igudo, apaho, ayɛ-ewie, na daakye kabea ho nyina nya oho kabea 

anaa nyew. Mfatoho ahorow a yɛbɔhwɛ no bɛda dɛm tsebea yi nyina edzi. Ngyegyee a ɔdze 

oho no ba no nye /mm/ na /nn/ a yɛdze hyɛ nyɛe n’enyim. Dwumadzi biara a ɔwɔ iyi mu no 

gyina nyɛe no do; ber na yɛbea a dɛm dwuma no kɔr do no. Ɔfa yi mu na yɛbɛhyɛ no nsew dɛ 

Yebotum egyina Fantse-Borɔfo kasafora no mu nyɛe no do akyerɛ kabea kor a dɛm kasafora 

asɛntɔw no dze to gua.  Yɛhwɛ mfatoho (18) a, adze a ɔdze nyew kabea no ba kasafora no mu 

no da edzi wɔ Borɔfo kasa a wɔdze afora Fantse no mu.   

 

University of Education, Winneba http://ir.uew.edu.gh



4.4.1 Daa Kabea  

Yɛka daa kabea a, ɔyɛ sentase nhyehyɛɛ bi a yɛdze kyerɛ dɛ, nyew dwumadzi bi kɔ do daa. Dza 

ɔbɛma yehu dwumadzi no mbrɛ osi kɔ do no begyina asɛntɔw no mu mba nkanka nyɛe no. Ɔwɔ 

dɛ yɛsan hyɛ no nsew dɛ daa kabea biara wɔ afa ebien; ɔyɛ nyew na oho kabea. Mfatoho ahorow 

a ɔwɔ ha yi bɛda no edzi; dɛ ɔyɛ oho anaa nyew kabea. 

 (18)  Menye wo nyina yɛ-cross 

‘Menye wo nyina yetwa mu. 

[Nkͻmbͻtwetwe wͻ sompa Fm 90.9 (Iguae)] 

Kasafora asɛntɔw (18) ne ngyinado anaa ne farebae no nye asɛmpruw [yɛ-cross]. Kasafora no 

ne ngyinado ka Fantse kasa a ɔwɔ asɛntɔw no ne nyimfa nyina bɔ mu ma hɛn ntseasee dɛ, 

kasafora no dzi dwuma dε daa kabea. Siantsir no nye dɛ, kasafora asɛntɔw no kyerɛ hɛn dza 

ɔkɔ do. Nkɔmbɔtwetwefo pii tum dze ‘daa’ dzi asɛntɔw n’ewie anaa n’enyim si no pi kyerɛ dɛ 

dza wɔreka ho asɛm no yɛ dza osi daa.Hwɛ mfatoho a odzi do (i) na (ii).  

i) Menye wo nyina twa mu daa. 

ii) Daa menye wo nyina twa mu. 

iii) *Menye wo daa nyina twa mu. 

Asɛntɔw (i) na (ii) nyina yɛ nsɛntɔw a wɔka na ɔtɔ asowa mu. No mu biara nnto mbra kyerɛ 

dɛ, kasa ne mbra no ma hɛn kwan ma nyɛe-tamsi no bi hyɛ asɛntɔw ase, na dɛmara so na owie 

asɛntɔw.  Asɛntɔw a odzi ewiei a ɔyɛ (iii) no yɛ mbratofo a ɔnntɔ asowa mu wɔ kasa ne mbra 

nhyehyɛɛ mu. Ɔnam iyi do ntsi na yɛdze mbrato ahyɛnsewdze (*) ahyɛ n’enyim no. Iyi kyerɛ 

dɛ, kasa ne mbra no mma kwan dɛ yɛdze nyɛe-tamsi bɛhyɛ asɛntɔw ne mfinimfin pɛɛ.  

Afei, dza ɔwɔ dɛ yɛhyɛ no nsew nye dɛ, wɔ daa kabea mpɛnsɛnpɛnsɛmu no, ɔwɔ dɛ hɛn adwen 

si nyɛe pɔtsee a ɔwɔ asɛntɔw no mu. Ɔwɔ dɛ nyɛe no yɛ dza yetum yɛ na mbom ɔnnkɛyɛ nyɛe 

a odzi dwuma dɛ boafo (yɛ). Nyɛe a wonntu do anambon no taa kyerɛ hɛn mbrɛ biribi ne tsebea 

no si tse.  Hwɛ kasafora (19). 

(19)  a) Ne nyina yɛ part of life.  ‘Ne nyina ka ɔbra no ho’ 

 b) Ɔyɛ good.   ‘Oye’ 

 C) Meyɛ small boy. Meyɛ abofra banyin. 

 d) Kofi yɛ bread. 

[Nkͻmbͻtwetwe wͻ coastal Tv (Iguae)] 

Mfatoho (19) no mu mba (a), b) na (c) no nyina kyerɛ nkasaho (prɛdiketsi) a dɛm nkasaho yi 

mu nyɛe no nnyɛ nyɛe a wͻyε. Ebirabɔsɛm a ɔwɔ mfatoho (19) no mu no gyina  (19d) [Kofi yɛ 

bread ] no do. Kasafora (19d) no kitsa nyɛe (yɛ) tse dɛ mbrɛ (a), (b) na (c) no kitsa no pɛpɛpɛɛpɛ, 

eso, (19d) [Kofi yɛ bread ] no kitsa ntseasee wɔ daa kabea ne nhyehyɛɛ do. Siantsir nye dɛ, 

nyɛe (yɛ) a ɔwɔ (19d) no mu no dze dwumadzi pɔtsee bi to gua a ɔma yehu dɛ, nyew, kofi tu 

anambon bi a ɔtse dɛm. Yennhu nyɛe (yɛ) no no ndwuma wɔ (a), (b) na (c) no mbrɛ yehu no 

wɔ (d) no. Iyi kyerɛ dɛ, nyɛe (yɛ) no botum ayɛ nyɛe a wͻyε. Afei (yɛ) noara so yɛ nyɛe a 

wonntu do anamon (nyɛe a ɔkyerɛ biribi gyinabew anaa tsebea). Mfatoho (19) a), b) na c) no 

mu nkasaho [yɛ part of life ], [yɛ good ] na [yɛ small boy ] no rekyerɛ tsebea anaa mbrɛ biribi 

si tse. Ɔyɛ dɛm nyɛe (yɛ) yi a ɔkyerɛ biribi ne tsebea yiara so na opue wɔ (d) no, eso yenhu no 

dwumadzi dɛ odzi dwuma dɛ ɔkyerɛ tsebea, mbom ɔsan dzi dwuma dɛ nyɛe a ɔwɔ daa kabea 

mu.  

Sɛ kabea kyerɛ mbrɛ biribi si kɔ do a, dɛ mbrɛ yɛaka dadaw no, ɔwɔ dɛ daa kabea no mu nyɛe 

no yɛ nyɛe a wotu do anambon anaa wɔyɛ a ɔyɛ yie. Dɛm dze a, kasafora (19) a), b) na c) no 

yɛ daa kabea a, ɔnnkɛyɛ yie, mbom (19) d) no fata dɛ yɛbɛka dɛ nyew ɔyɛ daa kabea.  

4.4.2 Kasafora a ɔkyerɛ igudu reyɛ Kabea (onnsii) 

Sɛ yɛka igudo reyɛ kabea a, ɔyɛ dwumadzi bi a, onnsii na mbom ɔrokɔ do wɔ mber pɔtsee bi 

mu. Mpɛn pii yɛtaa hu mɔɔfem {re-} a ɔbata nyɛe a ɔwɔ dɛm asɛntɔw no mu no dze kyerɛ dɛ 

nyew biribi rokɔ do dɛm ber kor no. Siantsir a binom nkanka Twifo frɛ no nnsii kabea no nye 

dɛ, igudo reyɛ kabea no yɛ adze a ɔrokɔ do ntsi yɛka dɛ oesi a ɔnnkɛyɛ yie. Akan mu no, sɛ 

biribi rokɔ do na dɛm edwuma no mmbaa ewiei a, yɛnnka dɛ dɛm edwuma no enya esi. Iyi ntsi 

na mpanyimfo ayɛ no bɛ dɛ ‘Oguan bowu na onnyaa nnwui a, wɔmmfrɛ no oguanfun’.   

Sɛ kabea biara ne gyinabew na ne nkyerɛkyerɛmu no gyina nyɛe do a, nna ɔwɔ dɛ yenya 

nsɛnkyerɛndze bi wɔ asɛntɔw no mu a ɔbɛma yehu dɛ nyew ɔyɛ igudo-reyɛ. Sɛ iyi bowie pɛyɛ 

a, gyedɛ yɛhwɛ mɔɔfem no a ɔbata nyɛe a ɔwɔ asɛntɔw no mu no gyinabew. Sentase nhyehyɛɛ 

wɔ mfantse kasa no mu mɔɔfem {re-} a yɛdze gyina hɔ ma igudo-reyɛ no wɔ ndanmu ahorow 

ebiasa: ɔyɛ {ri-}, {ro-},{ru}. Dɛm nsakyer ahorow ebiasa yi nyina dzi dwuma kor (alomͻfo). 

Mfonyi 1.0: Igudo-reyɛ mɔɔfem {re-} no nkorbata. 

 

Nkyekyɛmu ahorow a igudo-reyɛ mɔɔfem {re-} no wɔ no na mfonyi 1.0 no da no edzi no. Iyi 

kyerɛ dɛ, odu ber bi a, bawor (e) a ɔwɔ mɔɔfem {re-} no mu no, tum bɛfa ngyegyee /i,u,o/. 

Hwɛ pon 1.0. 

Pon 1.0: Igudo-reyɛ mɔɔfem {re-} no mu ndanmu na mfatoho. 

{re-}     {ri-} {ro-} {ru-} 

Reda       risi rohor rusu 

Reba                   ridzi rosow ruwu 

redzɛw                   rifi robow runu 

rebam                   ripia rofɔw ruhwim 

reserɛ rimia rotɔn rutwuw 

Refa                    risie rotweɔn tutua 

 

Mbrɛ igudo-reyɛ mɔɔfem {re-} no si yɛ edwuma no na pon 1.0 no da no edzi no. Pon 1.0 a ɔwɔ 

sor hɔ yi kyerɛ tsebea a igudo-reyɛ mɔɔfem kɔ mu ansaana ɔasakyer no su abɛfa ngyegyee 

fofor. Pon no da no edzi dɛ, sɛ nsakyer bi bɛba wɔ igudo-reyɛ no mbɔe anaa no nsopɛree no a, 

gyedɛ yɛhwɛ adze kortsen. Dɛm adze yi nye nyɛe a igudo-reyɛ no bata ho no. Pon 1.0 no da no 

edzi dɛ, sɛ ndze-ngyegyee a ɔwɔ nyɛe no mu no yɛ krukruba anaa anto krukruba a, dɛm 

nsunsuando no ka igudo-reyɛ no mbɔe anaa no nsopɛree no mpo.  Biribi tse dɛ: re+mia=rimia, 

re+su= rusu na adze.  

Dɛmara so na Fantse-Borɔfo kasafora no tse, Fantsefo a wɔdze Fantse kasa no twaa hɔn funuma 

no dua nyimdzee a wɔwɔ wɔ igudu-reyɛ dwumadzi no mu no dze forafora Borɔfo kasa no dze 

hɔn adwen to gua. Mfatoho bi na (20) na (21) no da no edzi no. 

 

(20) Yɛka dɛ obi re-threat-ɪ obi a, ɔwɔ dɛ etse ase.  

‘Yɛka dɛ obi ruhunahuna obi a, ɔwɔ dɛ etse ase.’ 

[Nkͻmbͻtwetwe wͻ sompa Fm 90.9 (Iguae)] 

(21) I don’t see why a nkorɔfo re-criticize-ɪ no. 

‘Munnhu siantsir a nkorɔfo rekasa tsia no’ 

[Nkͻmbͻtwetwe wͻ cape Fm 93.3 (Iguae)] 

 

Dɛ mbrɛ yehun no pon 1.0 no, dɛmara na mfatoho (20) no da no edzi.  Mfatoho (20) no ma 

yehu mbrɛ Fantse igudo-reyɛ mɔɔfem {re-} no si bata Borɔfo nyɛe ‘threat’ no ho pɛɛ. Dɛ 

mbrɛ osi tse wɔ Fantse no, dɛmara so na ɔtse wɔ kasafora no mu. Mbom Borɔfo mɔɔfem ‘ing’ 

a ɔtaa gyina hɔ ma igudo-reyɛ no ayew a Fantse no abɛhyɛ n’anan mu. Iyi ka mfatoho pii a 

nhwehwɛmu yi bɛda no edzi no dɛ hɔn a wodzi Fantse-Borɔfo kasafora no nntaa mmfa 

Borɔfo ‘ing’ a ogyina hɔ ma igudo no nnyɛ edwuma.  

Bio, mfatoho (21) [I don’t see why a nkorɔfo re-criticize-i no.] yɛ kasafora a ɔnntse dɛ (20) a 

yehun no no, eso dɛm kasafora nsɛntɔw ebien yi nyina yɛ nsɛntɔw a wɔda igudo-reyɛ edzi wɔ 

Fantse-Borɔfo kasafora kwan do. Asɛntɔw (21) no yɛ kuntann kakra. Dza ɔma ɔyɛ kuntann no 

gyina Borɔfo asɛmpruw [I don’t see why] a ɔdze hyɛ ase. Borɔfo asɛmpruw no hyɛ ase ansaana 

igudo-reyɛ ahyɛnsewdze a ɔbata Borɔfo nyɛe [re-criticize-i] noho no so aba. Siantsir a ɔma 

nhyehyɛɛ no yɛ Fantse-Borɔfo kasafora no nyina gyina Fantse mɔɔfem {re-} a yɛdze abata 

Borɔfo nyɛe no ho no. Sɛ yenya nhyehyɛɛ bi a ɔtse dɛm a, ɔma hɛn kwan ma yɛka dɛ, nyew, 

ɔyɛ Fantse-Borɔfo kasafora, (Salmani-Nodoushan, 1995). 

 Enyigye na ahomkasɛm kɛse a ɔwɔ mu no nye dɛ, hɔn a wodzi Fantse-Borɔfo kasafora no, 

nkanka, iguaefo a woenya ntsetsee kakra wɔ skuul no nntaa mmfa mbawor nhyɛmu nnwie 

igudo na nyɛe nhyehyɛɛ no. Wɔtaa ka: re-threat na re-cease a yɛnntaa nntse dɛ wɔreka re-

threat-ɪ anaa re-cease-i. Iyi botum ayɛ nsonsonoe mapa a ɔbɔboa hɛn ma yehu dɛ nyew, ɔkasafo 

no nyim kasa ebien ne nyina. Mfatoho a ɔka do no kyerɛ mu. 

(22)    a) Ɔre-talk about politics.  ‘Ɔrekasa fa amanyɛsɛm’ 

b) Ɔre-talk-i about politics. ‘Ɔrekasa fa amanyɛsɛm’ 

[Nkͻmbͻtwetwe wͻ Cape Fm 93.3 (Iguae)] 

 

Kasafora (22) no mu nsɛntɔw nyina reda igudo-reyɛ edzi. Ahyɛnsewdze kakra a ɔwɔ ha nye 

dɛ, (22b) no kitsa nhyɛmu. Dɛm nhyɛmu yi nntaa mmpue hɔn a wɔakɔ skuul enya ntsetsee no 

hɔn kasaa mu. Odu ber bi so a, hɔn a wɔakɔ skuul na hɔn a wɔannkɔ skuul nyina tum dze 

nhyɛmu no yɛ edwuma. Ɔnnyɛ adze a ɔyɛ nwanwa dɛ yɛbɛtse dɛ obi a oenya ntsetsee wɔ skuul 

bɛka ‘threat-i no’ anaa ‘investigate-i no’. Mbom, ɔbɛyɛ ahobow kakra dɛ yɛbɛtse dɛ krakyenyi 

anaa ewuraba reka ‘poosu krataa no’ anaa ‘Frɛ poosinyi no ma me’, wͻ ber a nkyε obotum aka 

‘Post-i krataa no anaa Frε police-nyi no ma me’. 

 

4.4.3 Kasafora a ɔkyerɛ apaho kabea 

Yɛka apaho kabea a, yɛrekyerɛ dwumadzi bi a ɔkɔr do. Sɛ dwumadzi no kɔr do ndeda, ndaansa, 

sema a etwa mu kɔ anaa mpo par a oetwa mu kɔ a, yɛfrɛ dɛm dwumadzi no dɛ ɔyɛ apaho 

dwumadzi.  

Wɔ mfantse kasa mu no, yɛtaa dze mbawor ntwemu kyerɛ apaho kabea. Mbawor ntwemu no 

tum kɔ do wɔ kasafua ne mfinimfin tse dɛ ‘kofi daan kaw’, ‘yɛtɔɔn adze’ anaa mpo nyɛe n’ewiei 

tse dɛ ‘Ɔbɔɔ no’ na adze. Ɔfa yi bɔhwɛ apaho kabea a apaho mɔɔfem no dzi nyɛe n’ewiei. Nnyɛ 

ɔno nko, yɛwɔ nyɛe soronko bi wɔ hɔ a, yɛdze mbawor ntwemu no dzi dwuma wɔ hɔn apaho 

kabea mu a, ɔnnkɛyɛ yie.  

Pon 1.1 : Apaho kabea no mu ekuw. 

A B 

twa: Kofi twaa noho. kɔ: Yɛkɔr skuul. 

ka: Mekaa dɛm. hu: Muhun nworaba pii. 

                  we: Mowee bi.                   Ku: Mukun kor.  

 

Pon a ɔwɔ sor hɔ yi bɔboa hɛn ma yeehu apaho kabea no mu ahorow ebien no. Odzi kan no yɛ 

dza yɛhwɛ ngyegyee a odzi ewie wɔ nyɛe no mu ma yɛbɔ ho. Ɔtɔ do ebien no yɛ dza yɛmmbɔ 

ngyegyee biara do na eso yɛhwɛ kasa ne mbra do hyehyɛ no mbrɛ osi tse. Hwɛ nsɛntɔw a ɔka 

do no.  

a. *Muhuu nworaba pii. 

b. Muhun nworaba pii. 

c. *Yɛkɔɔ skuul. 

d. Yɛkɔr skuul. 

Mfatoho a ɔwɔ sor hɔ yi a ɔfa apaho kabea no ho no, kyerɛ mbrɛ Fantse apaho kabea si tse wɔ 

sentase nhyehyɛɛ kwan do na mɔfɔlɔgyi kwan do. Afei, asɛntɔw (a) na (c) no da mbrato edzi 

wɔ kasa ne nhyehyɛɛ mu. Kasa ne mbra no mma kwan dɛ asɛntɔw (a) na (c) no mu nyɛe no 

yɛbɔtwe bawor a odzi ewiei no mu. Iyi saso ntsi na yɛdze mbrato ahyɛnsewdze ahyɛ asɛntɔw 

(a) na (c) no enyim no.  

Ɔno da nkyɛn a, Mfantsefo a wɔsan wɔ tum wɔ Borɔfo kasa no mu no dua hɔn nyimdzee dadaw 

a wɔwɔ wɔ Fantse no mu no dze dzi kasafora kɛpem dɛ hɔn botae bowie pɛyɛ. Ne saso ntsi, 

ber a yɛbɛtse Fantse-Borɔfo kasafora biara wɔ apaho kabea mu no, eyɛ a nna mbawor ntwemu 

a ɔyɛ ahyɛnsewdze mɔɔfem wɔ Fantse no mu no so reda edzi wɔ mu. Mfatoho a ɔka do no 

kyerɛ dɛm: 

(23)  a) Mu-use-uu nkyerɛfuwa. ‘Medze nkyerɛfuwa yɛe’.  

          [Nkͻmbͻtwetwe wͻ Sompa Fm 90.9 (Iguae)] 

b) O-change-ii ne dzin. ‘Ɔsesaa ne dzin’ 

[Nkͻmbͻtwetwe wͻ Cape Fm 93.3 (Iguae)] 

c) O-inform-ii hɛn nyina. ‘Ɔmaa hɛn aso tsee.’ 

                        [Nkͻmbͻtwetwe wͻ Cape Fm 93,3 (Iguae)] 

Kasafora (23) no mu mba (a), (b) na (c) no nyina reda Borɔfo nyɛe bi a wɔdze ngyegyee mbɔho 

ahyɛ mu ma wɔabɛfa su a Fantse apaho kabea no wɔ. Bea a yehu mbawor mbɔho wɔ Borɔfo 

kasa no mu no nye fakor a Fantse mɔɔfem a ɔkyerɛ apaho kabea no so da. Nyɛe bi tse dɛ ‘butuu’ 

na ‘use- uu’ nyina kitsa mɔɔfem kor a ɔkyerɛ apaho kabea. Hɔn nyina so da kasafua n’ewiei. 

Ahyɛnsewdze kor a ɔwɔ ha no nye dɛ, bawor a odzi Fantse apaho nyɛe kasafua no mu no yɛ 

mbawor ntwemu nna mbawor mbɔho a ɔkɔ do wɔ kasafora mu no yɛ nhyɛmu a hɔn a wodzi 

kasafora no dze wie nyɛe no kyerɛ apaho kabea. Mfatoho bi tse dɛ ‘sesa’ na ‘chang-i’.Sɛ yɛdze 

dɛm nkasafua a wɔyɛ nyɛe yi kɔ apaho kabea mu a, yebenya ‘sesaa’ na ‘change-ii’. Yɛnntum 

nnka dɛ mbawor mbɔho a ɔwɔ ‘change-ii’ no mu no yɛ mbawor ntwemu. Siantsir nye dɛ,  

kasafua a yɛreka ho asɛm no yɛ Borɔfo ‘change’.  Borɔfo kasa biara nnyi hɔ tse dɛ ‘chane-i’ 

anaa ‘change-ii’. Sɛ dɛm dze a, fɔnɔlɔgyi tsebea a kasa no akɔ mu no yɛ mbawor mbɔho 

nhyɛmu a hɔn a wɔwɔ tum wɔ kasa ebien do no edua hɔn nyimdzee a wɔwɔ wɔ Fantse no mu 

ayɛ. Dɛ mbrɛ yɛahyɛ no nsew dadaw dɛ Fantse kasa mbra ma kwan ma yenya mbawor nta wɔ 

kasafua kor mu wɔ ber a yɛdze dɛm nyɛe kasafua no akɔ apaho kabea mu no. Hwɛ pon 1.1. 

Siantsir bɛn na yɛka dɛ asɛntɔw (23) no mu mba (a), (b) na (c) nyina yɛ kasafora wɔ ber a 

‘changii-i na use-uu’ nyina nnyɛ Borɔfo kasa? Nkyerɛmu no yɛ tsiawa eso no mu piw ara yie. 

‘use-uu’ na ‘change-ii’ nyina yɛ kasafora; siantsir nye dɛ hɔn nyina kitsa Fantse mɔɔfem a ɔyɛ 

apaho mɔɔfem. Iyi nye nyimdzee a Mfantsefo wɔ wɔ Fantse kasa no ho a ɔma hɔn kwan ma 

wɔdze dɛm nyimdzee no yɛ edwuma wɔ ber a woridzi Fantse-Borɔfo kasafora.  

Bio, Fantse-Borɔfo kasafora tum yi esumadze pii pue wɔ kasa nkitsahodzi mu. Hɔn a wodzi 

kasafora no tum fora kasa no wɔ kwan bi do a, nyimpa fofor biara nnkotum atse ase, gyedɛ hɔn 

a woridzi hɔn kasafora no na wɔaatse ase. Kasafora asɛntɔw bi tse dɛ: [Wodwaa me lie ]. Iyi 

yɛ kasafora a ne ngyinado no yɛ Borɔfo kasa kortsee dze, eso ne ntseasee a ɔwɔ mu no nnyɛ 

ntseasee a ɔda famu.  No mu piw kyen dza nkasafua a wɔwɔ mu no rohwehwɛ aka. Dɛm 

kasafora a ɔtse dɛm no n’ase nye dɛ ‘hɔn bo fuuw me.’ Asɛmbisa a odzi kan no nye dɛ, ebɛn 

‘lie’ na ɔkasafo no pɛ dɛ ɔdze to gua. Ɔyɛ dzen ara yie dɛ yɛbɛtse ase.  Dɛm nsakyer yi kyerɛ 

hɛn dɛ, kasa ebien nhyiamudzi noara so tum dze nkyerɛasee fofor ba.  

 

4.4.4 Kasafora a ɔkyerɛ ayɛ-ewie Kabea 

Ber a dwumadzi bi akɔ do dwoodwoo no, nna yɛka dɛ ‘wɔayɛ ewie’. Ɔsor dwumadzi a ɔkɔr do 

nna ɔsor dwumadzi a ɔkɔr do dwoodwoo. Obotum aba dɛ dwumadzi bi yɛɛ dɛ ɔbɛhyɛ ase anaa 

ͻhyɛɛ ase a oennwie pɛyɛ. Ayɛ-ewie kabea no wɔ mɔɔfem soronko bi a ɔma ɔda nsew dɛ nyew, 

dwumadzi no akɔ do ewie ntsi ɔfata dɛ yɛfrɛ no ayɛ-ewie kabea. Mɔɔfem ahyɛnsewdze a ɔkyerɛ 

ayɛ-ewie yε nsienyim. Iyi nntse dɛ apaho kabea no a ne mɔɔfem ahyɛnsewdze no tum pue 

mfinimfin na nyɛe n’ewiei no. Ayɛ-ewiei no taa dzi nyɛe n’enyim. Mɔɔfem a yɛtaa dze kyerɛ 

ayɛ-ewie no nye {e-} na {a-}. Fantse kasa no wɔ ayɛ-ewie nhyehyɛɛ bi tse dɛ ‘Oe-dzi, Ɔa-fa’ 

na adze a ɔkyerɛ ayɛ-ewie. Dɛm kasafora yi mu no, ɔda edzi kofee dɛ, Fantse mɔɔfem a ɔkyerɛ 

ayɛ-ewie no hyɛ Borɔfo kasafua n’enyim pɛɛ. Hwɛ kasafora asɛntɔw (24) a ɔka do no. 

(24)  a) Oe-declare dɛ ɔabɔ ndwom ama no. ‘Ɔaka dɛ ɔabɔ ndwom ama no.’ 

b) Woe-experience-ɪ asphalt, no potholes. ‘Oe-nya abaɛfor kwan a ɔda do.’ 

[Nkͻmbͻtwetwe wͻ sompa Fm 90.9 (Iguae)] 

 

Kasafora asɛntɔw (24) no nyina kitsa gyinabew kor. Siantsir nye dɛ, hɔn nyina kyerɛ ayɛ-

ewie kabea; wɔda dwumadzi bi a woewie yɛ edzi.  

Ɔno da nkyɛn a, kasafora (24) noara so kitsa Fantse ayɛ-ewie mɔɔfem {e-}. Dɛ mbrɛ yɛaka 

no dadaw mo, ɔyɛ mɔɔfem {e-} na {a-} no na yɛdze yɛ ahyɛnsedze kyerɛ dɛ nyɛe bi wɔ 

apaho kabea mu. Yetum nya mfatoho bi tse dɛ: 

i. Hom edu. 

ii. Oesi famu. 

iii. Ɔada no bankum do.  

iv. Ɔafa yafun. 

Nsɛntɔw (i) kɛpem (iv) a ɔwɔ sor hɔ no kyerɛ mbrɛ ayɛ-ewie mɔɔfem da wɔ Fantse sentase 

nhyehyɛɛ no mu. Bio, mbawor a oetwitwa ase wɔ nsɛntɔw (i) kɛpem (iv) no nyina so yɛ 

nsɛnkyerɛndze a ɔma yehu nyɛe na ayɛ-ewie no mɔfɔlɔgyi nhyehyɛɛ. Dɛm nyimdzee yi ara 

do na Fantsefo a wɔwɔ tum wɔ Borɔfo kasa no do no dua do dze dzi kasafora ma yenya 

kasafora bi tse dɛ asɛntɔw (24) a ɔwɔ sor hɔ no.  

 

4.4.5 Kasafora a ɔkyerɛ daakye kabea 

Sɛ biribi wɔ daakye mu a, nna ɔkyerɛ dɛ dɛm adze no wɔ ekyir anaa ɔwɔ enyim a ɔmmbɛn. 

Kabea mu nkɔmbɔ biara no so fa dwumadzi pɔtsee bi ho. Daakye mu dwumadzi no botum ayɛ 

ɔkyena, afe bi a ɔbɛba anaa mpo seseiara a ɔnnkyɛr pii. Yɛdze mber no mu nkyekyɛmu ahorow 

pii na yɛdze kyerɛ daakye kabea. Dɛ mbrɛ mber tse no, yetum kyekyɛ mu fi afe anaa mpo no 

mboree da mber anaa da pɔtsee a dwumadzi bi bɔkɔ do. Dɛ mpanyin ayɛ no bɛ aka no ‘obi 

nnyim adzekyee mu asɛm’ no, daakye asɛm biara yɛ adwenkyerɛ. Dza ɔma ɔyɛ adwenkyerɛ no 

nye dɛ, dza ɔkasafo no bɛka no botum aba mu anaadɛ ɔnnkɔba mu. 

Dɛ mbrɛ yehun no wɔ ayɛ-ewie na igudo-reyɛ kabea no mu no, daakye kabea so kitsa mɔɔfem 

ahyɛnsewdze a ɔma yehu dɛ nyew, iyi wɔ daakye kabea mu. Dɛm mɔɔfem a yɛdze kyerɛ daakye 

kabea no nye {-bɛ-}; otum sesa bɛyɛ {-be-},{-bo-} na {-bɔ-}. Iyi nye alomͻfo no.Yɛbɔhwɛ no 

mu biara mbrɛ wosi dzi hɔn dwuma fa. Mfatoho bi tse dɛ: 

i. Hom bɛda. 

ii. Yɛbɔkɔ skuul ndɛ. 

iii. Yɛbɔfɔw dɛtse. 

iv. Wobodu fie ansaana dɔn ebien abɔ.  

v. Wobosua adze daakye. 

vi. Obedzidzi 

Mfatoho (i) kɛpem (vi) a wɔwɔ sor hɔ yi yɛ nsɛntɔw a hɔn nyina wɔ daakye kabea mu. 

Wokitsakitsa mɔɔfem ahyɛnsewdze a wodzi dase dɛ nyew nsɛntɔw no wɔ daakye kabea mu 

ampa. Dɛm mɔɔfem ahyɛnsewdze yi no nye: {bɛ, be, bɔ na bo}. 

Dɛ mbrɛ daakye kabea mɔɔfem no si bata Fantse nyɛe no ho no, dɛmara so na Mfantsefo dze 

dɛm nyimdzee no yɛ Fantse-Borɔfo kasafora. Yɛnhwɛ mfatoho (25) a ɔka do no. 

 

(25) a) Obo-produce ntonton ma wɔaayar.   ‘Ɔdze ntonton bɛba’ 

        [Nkͻmbͻtwetwe wͻ Cape Fm 93,3 (Iguae)] 

       (b) Life a nyame dze ama hɛn no, ɔwo so ebɛ-enjoy. 

       ‘Nkwa a Nyame dze ama hɛn no, ɔwo so benya bi’ 

[Nkͻmbͻtwetwe wͻ Coastal Tv (Iguae)] 

 

Mfatoho (25a) no mu nkasafua a ɔda kasafora no edzi no kitsa daakye kabea mɔɔfem a ɔtwe 

hɛn adwen si kabea a asɛntɔw no wɔ mu. [Obo-produce ] a ɔwɔ (25a) no mu daakye kabea no 

nnyɛ {-bɛ-}. Siantsir no nye dɛ Borɔfo nyɛe kasafua no mu mbawor no yɛ /o/. Ɔyɛ iyi saso ntsi 

na daakye kabea mɔɔfem {-bɛ-} no sesaa bɛfaa {-bo-} ma yenyaa [obo-produce] wɔ kasafora 

(25a) no. Yɛdze iyi toto Fantse daakye kabea nsɛntɔw ho a yɛama no dadaw wɔ (i) kɛpem (vi) 

no a, odzi dase kofee dɛ, nyew, Fantse-Borɔfo sentase kasafora nhyehyɛɛ no ho nyimdzee no 

dua Fantse kasa no do. 

Mfonyi 1.1: Mfonyi a ɔkyerɛ dza ɔkɔ do wɔ adwen mu ansaana kasafora ada edzi. 

   

 

Mfonyi 1.1 a ɔwɔ sor hɔ no yɛ fundel a ogyina hɔ ma ɔkasafo a wɔdze Fantse kasa no etwa no 

funuma ansaana orubohu Borɔfo Kasa no n’adwen. Fundel no mu no, yehu daakye kabea 

nkotoo. Fundel n’ase pɛɛ no yɛ nyimdzee a oedua ne nyimdzee dadaw no do dze afora Borɔfo 

no enya. Adze a ɔyɛ enyika wɔ mu no nye dɛ, kasafora no si pɛ, nna bawor a ɔwɔ Borɔfo nyɛe 

no mu no enya nsunsuando wɔ daakye kabea mɔɔfem no do dadaadaw. Hwɛ (i) na (ii) a ɔka do 

no. 

i. *ɔbɛ-float-u. 

ii. obo-float-u. 

Ɔnam dɛ bawor a ɔwɔ daakye mɔɔfem a ɔwɔ asɛntɔw (i) no mu no yɛ [-krukruba] ntsi, ɔdze 

mbrato (*) aba asɛntɔw (i) no mu. Afei Asɛntɔw (ii) ne daakye mɔɔfem no yɛ [+ krukruba] ntsi, 

kasa ne nhyehyɛɛ na ne mbra no ma kwan dɛ ɔnyɛ edwuma. Iyi saso ntsi na asɛntɔw (ii)  no 

nnto mbra na mbom asɛntɔw (i) no yɛ mbratofo no. Dɛm krukruba fikya yi tserεw fi nyimfa do 

Obo-produce

obosua

obodu
obogu

kɔ bankum do. Sɛ dɛm dze a, nna yɛbɛka dɛ ɔyɛ nyɛe no na ɔkyerɛ mbawor kor a daakye 

mɔɔfem no nkɛfa. 

Afei, (25b) kasafora [Life a nyame dze ama hɛn no, ɔwo so ebɛ-enjoy.] no so wɔ daakye kabea 

mu. Dza ɔkɔ do wɔ ha tse dɛ mbrɛ yehun no wɔ (25a) no mu dze, eso ɔmmbɛn ho pii. Dza ɔdze 

nsonsonee no ba no yɛ [-krukruba ] fikya a bawor a ɔwɔ daakye mɔɔfem no wɔ no. Daakye 

kabea kasafora [ebɛ-enjoy ] no yɛ asɛmpruw-tsir a ɔfata mpo dɛ yɛbɛfrɛ no asɛntɔw; osiandɛ 

okitsa ɔyɛfo ‘e’, daakye mɔɔfem {-bɛ-} na Borɔfo nyɛe a ɔyɛ ‘enjoy’. Iyi ma yehu no pefee dɛ 

nyew kasafora [ebɛ-enjoy ] no yɛ asɛmpruw. Ɔno da nkyɛn a, okitsa ntseasee mapa a ɔma yehu 

dɛ ɔkasafo no rekasa akɔ daakye asɛm mu.  

Afei, yɛhwɛ kasafora (25b) no bio a, ntseasee a yenya no ma yɛtse ase yie dɛ, hɔn a wɔwɔ tum 

wɔ Fantse kasa na Borɔfo kasa no do no mmfa Fantse-Borɔfo no mmforafora egyangyan. 

Wɔfora no wɔ n’akwan mu dɛ mbrɛ ɔfata. Hwɛ (i) kɛpem (iii) a ɔka do no. 

 

i. *Ebɔ-enjoy. 

ii. Ebɛ-enjoy. 

iii. *Ebo-enjoy. 

 

Mfatoho a ɔwɔ sor hɔ no da mbratosɛm ebien edzi. Dɛm mbratosɛm yi nye asɛntɔw (i) na (iii). 

Siantsir a yenya mbrato no nye dɛ: ngyegyee a wɔbɛn bawor a wɔwɔ daakye mɔɔfem no mu 

no nnye ngyegyee a wɔwɔ Borɔfo nyɛe no mu no nnkitsa fikya kor; ɔnye no bɔ ebira. Ebirabɔ 

no ne farebae no nye dɛ, ngyegyee a ɔwɔ asɛntɔw no ne daakye no nnye bawor a ɔbɛn no wɔ 

Borɔfo nyɛe no mu no nnyɛ edwuma; ɔsor biara ne fikya wɔ krukrubayɛ mu. Dɛm ntsi na 

asɛntɔw (ii) no pɛ na yɛgye to mu dɛ ɔnnto mbra no.  

Bio, yebotum enya asɛntɔw kasafora a odzi dwuma dɛ daakye na eso daakye mɔɔfem {-bɛ} no 

mmbata Borɔfo nyɛe no ho. Mfatoho a ɔtse dɛm no nye dza yehu no wɔ kasafora asɛntɔw (26) 

a ɔka do no. 

(26) Ɔwɔ dɛ ɔyɛ obi a obotum a-narrate-i exactly what happened there.  

‘Ɔwɔ dɛ ɔyɛ obi a obotum aka dza ɔkɔr do fenenkyemm.’ 

[Nkͻmbͻtwetwe wͻ Coastal Tv (Iguae)] 

 

Kasafora (26) nnkyerɛ ber kor a dwumadzi no bɔkɔ do dze, eso ɔno nnsi hɛn kwan dɛ yɛbɛka 

dɛ ɔyɛ daakye kabea. Ngyinado tsitsir a ɔma hɛn kwan ma yehu kasafora no dɛ ɔyɛ daakye 

kabea no nye daakye mɔɔfem a ɔboa ma asɛntɔw ne ntseasee no dzi mu; ɔno nye {-bo-}.  Iyi 

kyerɛ dɛ, nnyɛ adze a ɔyɛ mbra fenenkyemm dɛ ɔwɔ dɛ kasafora a odzi dwuma dɛ daakye no 

ne daakye mɔɔfem no bɛbata Borɔfo kasafua no ho pɛɛ. 

 Ahyɛnsewdze kor so a ɔwɔ (26) no mu no nye nyɛe ebien a wɔtoa do.[obotum a-narate-i]. 

Dɛm nhyehyɛɛ yi bi wɔ Fantse kasa mu. Aber biara a yebenya nyɛe ebien a wɔtoatoa do wɔ 

daakye kabea mu no, yɛtaa nya nhyɛmu wɔ nyɛe a ɔtɔ do ebien wɔ dɛm daakye nhyehyɛɛ no 

mu. Hwɛ nsɛntɔw (i) na (ii) a wɔtoa do no. 

i. Aba bɛgye akɔ. (daakye) 

ii. Aba, bɛgye kɔ. (nhyɛ) 

 

Nsɛntɔw (i) na (ii) nyina yɛ nsɛntɔw a yɛka wɔ daadaa kasa mu. Afei, Fantse kasa ne mbra no 

gye to mu. Asɛntɔw a odzi kan no kyerɛ daakye kabea a ahotɔdo wɔ mu a ɔkyerɛ dɛ, kwan 

biara do no, Aba bɛba abɛgye akɔ. Iyi san kyerɛ nyɛe ebien a wɔtoatoa do pɛɛ. Asɛntɔw (ii) no 

so yɛ nhyɛ a daakye asɛm biara nnyim. Iyi ma yehu dɛ, nnyɛ aber nyina na mɔɔfem {bɛ} no 

dzi dwuma dɛ daakye.  Otum dzi dwuma dɛ nhyɛ so.  

Nyew, yetum nya kasafora so a ɔda nhyɛ edzi. Yɛdze nhyɛ mɔɔfem {bɛ} no to nkyɛn a, yɛsan 

wɔ mɔɔfem afofor bi tse dɛ {m-} na {n-} so a hɔn nyina bɛbata nyɛe no ho ma yeenya nhyɛ su 

wɔ asɛntɔw no mu. Ɔyɛ dɛm nyimdzee yi ara na hɔn a wɔdze Fantse kasa no etwa hɔn funuma 

no dua do dze yɛ Fantse-Borɔfo kasafora a ɔkyerɛ nhyɛ. Bi na ɔka do no.   

(27) Yɛn-describe-o no. ‘Yɛnkyerɛ mbrɛ osi tse.’ 

(28) Wɔmma yɛmfa this kind of Politics m-build-i hɛn enconomy. 

‘Wɔmma yɛmfa amanyɛ kwan yi do mfa nsiesie ɔman ne sikasɛm’ 

[Nkͻmbͻtwetwe wͻ sompa Fm 90.9 (Iguae)] 

Asɛntɔw a ɔfa nhyɛ no taa kyerɛ hɛn dza yɛnyɛ anaa kyerɛ dza obi nyɛ. Mpɛn pii dza yetum 

dze hyɛ asɛntɔw bi a ɔtse dɛm no nsew no nye nhyɛ mɔɔfem a yɛaka ho asɛm dadaw no. 

Kasafora asɛntɔw (27) na (28) no da no edzi. Kasafora asɛmpruw [yɛ-n-describe-o] no no mu 

mɔɔfem {-n-} a ɔyɛ Fantse no ma yehu dɛ nyew, asɛm no rohwɛ dɛ biribi bɔkɔ do. Nnyɛ daa 

nyina na yebenya nhyɛ mɔɔfem dɛ ɔyɛ {-n-}. Konsonantse a ɔtoa do no na ɔkyerɛ nhyɛ mɔɔfem 

kor a yɛmfa ndzi dwuma.Sɛ ɔba no dɛ ngyegyee a ɔtoa nhyɛ mɔɔfem no do no yɛ se-ekyir 

konsonantse a, nna ɔkyerɛ dɛ nhyɛ mɔɔfem no so bɛfa {-n-}. Siantsir no nye dɛ, ngyegyee /n/ 

no yɛ se-ekyir. Iyi boa ma yenya nkonsonantse a wɔtoatoado wɔ kuw biako mu. Dɛmara so na 

sɛ konsonantse bi toa nhyɛ mɔɔfem no do na dɛm konsonantse no kitsa anofamfa mfiikya a, 

nhyɛ mɔɔfem no sesa fi {-n-} no bɛyɛ {-m-}. Ɔnam iyi do ntsi na kasafora asɛntɔw (28) no 

annkɛyɛ ‘n-build’ na mbom ɔyɛɛ ‘m-build’.  Dɛm nsesa yi ne farebae no nye dɛ ngyegyee /m/ 

na /b/ no nyina yɛ anofamfa.   

Mfonyi 1.2: Nhyɛ mɔɔfem ngyegyee dwumadzi 

    

  

Ɔda edzi wɔ mfonyi 1.2 no mu dɛ, sɛ nhyɛ mɔɔfem no yɛ {-n-} a kwan biara nnyi hɔ a obotum 

dze anofamfa no mu mba no biara bedzi dwuma. Kwan biara do no, ɔwɔ dɛ nyɛe a nhyɛ mɔɔfem 

{-n-} no dze bedzi dwuma no yɛ se-ekyir tse dɛ /d,t,s,dz/. Dɛmara so na nhyɛ mɔɔfem a ɔyɛ 

anofamfa no so fa no nnuanom a hɔnso yɛ anofamfa. Kwan biara nnyi hɔ a kasa ne mbra ma 

kwan dε yebenya [*Ma kofi mkɔ.], [*Esee dɛ Esi mkasa.], [*Ma yɛnbɔ no.]. Iyi yɛ mbrato a 

kasa ne mbra no mma kwan dɛ ɔbɔkɔ do. Siantsir nye ebirabɔ a ɔda konsonantse a ɔwɔ nhyɛ 

no mu na konsonantse a odzi kan wɔ nyɛe no mu. Ebirabɔ no ba a, mbrato no so ba. Dɛ mbrɛ 

ɔtse wɔ Fantse no, dɛm nyimdzee noara na Mfantsefo no dze fora Borɔfo kasa no ma yenya 

Fantse-Borɔfo kasafora a odzi dwuma dɛ nhyɛ.    

 

 

Se-ekyir nhyɛ 
mɔɔfem {-n-}

/d,t/

/s,dz/

anofamfa nhyɛ 
mɔɔfem {-m-}

/b,p/

/f,/

4.4.6 Fantse-Borɔfo kasafora a ɔkyerɛ oho kabea 

Yɛdze mɔɔfem {nn-} anaa {mm-} na yɛdze kyerɛ oho kabea. Oho kabea kyerɛ biribi a yɛnngye 

nnto mu anaa dwumadzi bi a ɔannkɔ do. Sɛ yenya hu oho kabea bi wɔ sentase nhyehyɛɛ mu a, 

yebotum adan dɛm asɛntɔw kor noara ayɛ nyew kabea. Dza ɔbɛma hɛn kwan ma yɛayɛ iyi no 

nye dɛ yebeyi mɔɔfem {nn-} anaa {mm-} a ɔkyerɛ oho kabea no ma yeenya nyew. Mfantsefo 

a wɔsan wɔ tum wɔ Borɔfo kasa do no dua dɛm oho mɔɔfem nyimdzee do ma wonya Fantse-

Borɔfo kasafora a wodzi dwuma dɛ oho. Yebohu mfatoho a ɔtse dɛm wɔ kasafora a odzi do no 

mu. 

(29) Building a osi hɔ no mpo no, wonntum mm-paint-i. 

 ‘Dan a osi hɔ no mpo no, wonntum nnka ho’. 

[Nkͻmbͻtwetwe wͻ sompa Fm 90.9 (Iguae)] 

Asɛntɔw (29) yi yɛ Fantse-Borɔfo kasafora a odzi dwuma dɛ oho kabea. Ɔda edzi wɔ asɛntɔw 

yi mu dɛ oho kabea mɔɔfem no fam Borɔfo kasafua paint no ho pɛɛ wɔ dɛm nhyehyɛɛ yi mu. 

Ɔnnyɛ adze fofor dɛ yebohu oho mɔɔfem a ɔbata nyɛe ho pɛɛ wɔ Mfantse kasa no mu. Aber 

biara dɛm na ɔtse wɔ Fantse kasa ne nhyehyɛɛ no mu. Ɔno da nkyɛn a, kasa no nhyehyɛɛ no 

ma kwan dɛ yebenya nyɛe ebien a wɔtoatoa do wɔ asɛntɔw kor mu.  Sɛ dɛm nyɛe mu kor fa 

oho mɔɔfem a, nna iyi kyerɛ dɛ, nyɛe nkae a wɔtoatoa do no nyina so bɛfa oho mɔɔfem. 

Mfatoho bi tse dɛ: 

i. Ɔammfa ammba. 

ii. *Ɔammfa aba. 

iii. Yɛannsan ammfa annkɔ. 

iv. *Yɛannsan ammfa kɔ. 

Ber a yɛdze oho mɔɔfem edzi dwuma wɔ nyɛe a odzi kan no, kasa ne nhyeyɛɛ no ma hɛn kwan 

dɛ yɛdze oho ahyɛnsewdze no bedzi dwuma wɔ nyɛe a wɔtoatoa do wɔ dɛm asɛntɔw no mu no 

so. Sɛ ɔammba no dɛm a, nna mbrato aba. Dɛ mbrɛ ɔda edzi wɔ asɛntɔw (ii) na (iv) no. Mbrato 

a ɔwɔ (ii) na (iv) no ne farebae no nye dɛ, ber a ɔkasafo no dze oho mɔɔfem no edzi dwuma wɔ 

nyɛe a odzi kan no, oho mɔɔfem no annsan ennya nsunsuando wɔ nyɛe a wɔtoatoa do no do. 

Iyi saso ntsi na yehu mbrato nsɛnkyerɛndze wɔ (ii) na (iv) no.   

Iyi kyerɛ dɛ, hɔn a wɔwɔ tum wɔ kasa ebien do na wodzi kasafora no nyim dza wɔyɛ. 

Wommfitsi prɛkopɛ mmforafora kasa no; wɔnam nhyehyɛɛ pɔtsee bi do.  

 

4.4.7 Kasafora a ɔkyerɛ nyew   

Nyew kabea wɔ Fantse kasa mu no, n’ebirabɔsɛm no nye oho. Adze kor a yɛdze tse hɔn ntamu 

no nye oho mͻͻfem {mm-} anaa {nn-}. Nyew kabea no yɛ ngyetomu a onnkitsa {mm-} anaa 

{nn-} a wɔyɛ oho nsɛnkyerɛndze. Sɛ oho kabea kyerɛ dɛ dwumadzi no annkɔ do a, nna nyew 

no bɛyɛ ngyetomu a osi dwumadzi no pi dɛ nyew, ɔkɔr do. Yɛnam mfatoho a yenyaa wɔ oho 

kabea no mu no bɛyɛ nyew wɔ ber a yɛatsetsew oho mɔɔfem no nyina efi ho. Hwɛ mfatoho 

(30) a odzi do no.  

(30) Building a osi hɔ no mpo no, wotum paint-i. 

Kasafora (30) no n’ebirabɔdze no nye kasafora (29). Dza ɔma ɔba no dɛm no nye mɔɔfem 

{mm-} a ɔdze sorbi no ba. Ahyɛnsewdze a ɔwɔ ha, dɛ mbrɛ yɛaka no dadaw no nye dɛ, oho 

mɔɔfem no nya fi nyɛe a odzi kan no ho a, ɔwɔ dɛ ɔka nyɛe a ɔtɔ do ebien no. Iyi ma yehu dɛ, 

kabea noara so tum dze koryɛ bi ba nyɛe ntoatoado do. Dɛmara so na ayɛe-wie mɔɔfem na 

kabea nkaa no mɔɔfem no so tse: yɛdze mɔɔfem kor dzi dwuma wɔ nyɛe kor mu a, ɔwɔ dɛ nyɛe 

nkaa no nyina nya hɔndze. Nsunsuando a ɔtse dɛm da edzi wɔ mfonyi 1.2 no mu. Ayɛ-ewie mu 

no, yetum nya biribi tse dɛ: Kofi akɔ aba asan. 

Mfonyi 1.3 Fantse nyɛe ndzidzido dwumadzi 

A.  

B.  

C.  

 

Mfonyi a ɔwɔ sor hɔ no kitsa nkyɛmu ebien. Nkyɛmu a odzi kan no yɛ A a ɔno kyerɛ daa kabea. 

Yebotum dze dzin anaa dzin-tamsi bi ahyɛ enyim ma yenya biribi tse dɛ: Ekuwa fa kɔ san. 

Mɔɔfem a ɔwɔ daa kabea nyɛe mu biara no yɛ hwee mɔɔfem. Siantsir no nye dɛ, mɔɔfem wɔ 

hɔ a ɔnnda noho edzi wɔ akyerɛw mu na eso ɔwɔ akasafo no hɔn adwen mu. Ntsi sɛ yɛkyerɛw 

na daa kabea mɔɔfem biara annda edzi a, ɔno nnkyerɛ dɛ, yennyi daa kabea mɔɔfem. Bi wɔ hɔ, 

eso ommpue wɔ akyerɛw mu.  

Ɔno da nkyɛn a, nkyɛmu a ɔyɛ B na C no dze, hɔn nyina kitsa mɔɔfem a ɔda hɔn nsew. Nkyɛm 

a ɔyɛ B no yɛ ayε-ewie kabea nyɛe ndzidzido a ayɛ-ewie mɔɔfem no hyɛ ase dzi dase ma yehu 

mbrɛ ͻtse. Mɔͻfem no tserɛw fi bankum do kɔ nyimfa do. Dɛmara so na C no so tse. Nkyɛmu 

a ɔyɛ C no so yɛ apaho kabea a okitsa apaho mɔɔfem a owie nyɛe no.    

Mͻͻfem {a-} a yehu no wͻ mfatoho ‘B’ no nnyε ayε-ewie mͻͻfem, mbom ͻyε mͻͻfem a yεdze 

dzi dwuma wͻ ber a yεrehyehyε nyεe ndzidzido wͻ asεntͻw mu. Yetum nya biribi tse dɛ: 

[Moronom abow afefe eguar ada asoεr asan akͻ aba]. ‘{-ro-}’ no a ɔyɛ igudo-reyɛ mɔɔfem no 

nntum nntserɛw mmfi bankum do nnkɔ nyimfa do. Dɛmara so na daakye kabea no so tse; no 

mɔɔfem {-bɔ-} no nntserɛw. Mfatoho bi tse dɛ ‘Mobɔnom eguar ada’. Kasa ne mbra no mma 

fa kɔ san

afa akɔ asan

fae kɔree sanee

kwan dɛ yebenya [*Mobɔnom bɔguar, bɛda]. Kasa ho nyimdzee a ɔtse dɛm no wɔ hɔn a wɔwɔ 

nyimdzee wɔ kasa no hɔn adwen mu a dadaw. Wɔnam iyi do dze Borɔfo na Fantse no fora wɔ 

nkɔmbɔdzi mu kɛpem dɛ hɔn botae no bowie pɛyɛ.  

 

4.5 Kasafora mu sentase dwumadzi anan (Greenbaum & Nelson, 2002) 

Greenbaum & Nelson (2002:16) kyerɛ dɛ, yebotum egyina asɛntɔw biara no dwumadzi do akyɛ 

mu akɔ ekuw anan mu. Nnyɛ hɔn nkotoo na wɔka dɛm, Akmajian (1984) so ka dɛm foa do. 

Dɛm ekuw ahorow anan yi no nye: asɛntɔw a ɔdze asɛm bi to gua, asɛntɔw a obisa asɛm, 

asɛntɔw a ɔhyɛ obi dɛ ɔnyɛ biribi na asɛntɔw a ɔdze ntseamu (nkamu) to gua. Dɛm kwan yi ara 

do na yedua do nya Fantse-Borɔfo kasafora a hɔnso nam dɛm kwan yiara do.  

 

4.5.1 Sentase kasafora a ɔdze asɛm pɔtsee bi to gua 

Sentase nhyehyɛɛ a ɔtse dɛm no dze osiwiei ahyɛnsewdze na owie. Iyi boa hɛn ma yehu dɛ 

ɔkasafo no dze n’asɛm aba ewiei. Mbom dza ɔma dɛm nkyɛmu yi da nsew fi sentase dwumadzi 

ahorow noho no nye dɛ, dɛm ɔfa yi no kitsa asɛm pɔtsee bi a ɔdze to gua. 

 (31) (a) Elmina fish processing factory, aka kakra wobotwa ato mu. 

‘Efir a wɔdze siesie nam wɔ Edna, nnkyɛr wobotwa ato mu.’ 

[Nkͻmbͻtwetwe wͻ Cape Fm 93.3 (Iguae)] 

        (b) Seseiara dze, I don’t know. ‘Seseiara dze, minnyim’ 

[Nkͻmbͻtwetwe wͻ sompa Fm 90.9 (Iguae)] 

        (c) I don’t know how to mention names, but meka leaders a, ɔyɛ hɔn a wobu ɔman. 

‘Minnyim mbrɛ minsi mbobɔ edzin, eso meka banodzifo a, ɔyɛ hɔn a wobu ɔman’ 

[Nkͻmbͻtwetwe wͻ sompa Fm 90.9 (Iguae)] 

         (d) Election is not only about filling your forms a obi bɛka dɛ ɔyɛ adze a ɔda famu. 

            ‘Abato nnyɛ nkrataa do nsensanee a obi bɛka dɛ ɔyɛ adze a ɔda famu.’ 

      (e) Sɛ efrɛ me na eka dɛ you will kill me a, munnsuro. 

       ‘Sɛ efrɛ me na eka dɛ iboku me a, munnsuro’ 

[Nkͻmbͻtwetwe wͻ Coastal Tv (Iguae)] 

     (f) O-believe-i strongly so dɛ ɔpɛ dɛ ɔ-get-i into politics to give back what he has been            

blessed with. 

‘Ogyedzi paa dɛ ɔpɛ dɛ ɔdze noho hyɛ amanyɛsɛm mu ama oeetum ada n’akyɛdze a ɔwɔ no 

mu no edzi’. 

[Nkͻmbͻtwetwe wͻ Cape Fm 93.3 (Iguae)] 

(g) Hɔn message no yɛ good. "Hɔn nsɛm no ye." 

[Nkͻmbͻtwetwe wͻ Coastal Tv (Iguae)] 

 

Kasafora asɛntɔw (31) no mu mba fitsi (a) kɛpem (g) no mu nsɛm no nyina dze osiwiei na ɔdze 

wie. Afei, wokitsa adwen pɔtsee bi a wɔdze to gua. Asɛntɔw dwumadzi a ɔtse dɛm a ɔdze 

osiwiei wie no ma yehu dɛ nyew, okitsa asɛm bi dze roto gua. Sɛ nyimpakuw bi ridzi kasafora 

a, yetum hwɛ mpɛn dodow a Borɔfo kasa no tum dɔr wɔ kasafora no mu ma yegyina do ka dɛ, 

nyew osimesi enya ntsetsee wɔ skuul anaa ɔyɛ obi a ɔtaa ka Borɔfo kasa no. Sɛ etaa ka Borɔfo 

kasa no a, otum nya nsunsuando kɛse wɔ wo kasaa a wɔdze etwa wo funuma no do ma wo 

kasafora no so nya Borɔfo nkasafua pii wɔ mu. Kasafora kuw (31) a ɔka do no bɔboa hɛn ma 

yehu mfatoho bi a ɔtse dɛm.   

 (31) (a) He has been doing that since dɛ he was young. 

          ‘Eyɛ a ɔyɛ dɛm fitsi ber a osuar’. 

          (b) All that he is doing, it’s not just for him to be President, because ohun dɛ things 

are not all that they should. 

‘Dza ɔreyɛ no nyina nnyɛ dɛ obedzi Ɔmanpanyin, osiandɛ ohun dɛ ndzɛmba nnkɔ yie’. 

(c) Even if dɛ nkyɛ ɔyɛ shoemaker a, nkyɛ he will see me selling shoes right now. 

‘Sɛ mpo nkyɛ ɔyɛ obi a osiesie asopaatsee a, nkyɛ obohu dɛ morotɔn asopaatsee seseiara.’ 

      (d) When we talk about being a first lady a, to me no, it’s just just a matter of dɛ 

ebɛyɛ tse dɛ advocacy. 

‘Sɛ yɛka dɛ obi bɛyɛ Ɔmanpanyin yer a, emi no, noara nye dɛ ebɛyɛ ntamugyinafo’ 

     (e) First lady position no, ɔnnyɛ elected ntsi you have to be very careful. 

‘Ɔmanpanyin yer gyinabew no, wɔnnto ho aba ntsi ɔwɔ dɛ eyɛ ahwɛyie’. 

     (f) Nine month no, wonyaa third place wɔ 2012 election.  

"Bosoom akrɔn no, wɔtɔɔ do ebiasa wɔ 2012 abato no." 

     (g) I’m not going to be in there and say dɛ you buy one you get two. 

‘Monkɔ na mennkɛka dɛ etɔ kor a, inya ebien ’ 

     (h) I will be behind and whatever he needs and says dɛ I should do to help that’s what 

I will do.  

"Mibegyina n’ekyir na dza obehia na dza ɔbɛka dɛ menyɛ mfa mboa no no na mɛyɛ". 

(i) He is doing this because wo-feel-i dɛ he is blessed. 

"Ɔreyɛ iyi osiandɛ wonya atsenka dɛ ɔayɛ nhyira." 

[Nkͻmbͻtwetwe wͻ Cape Fm 93.3 (Iguae)] 

 

Mfatoho ahorow a yehu no wɔ kasafora (31) no mu mba no nyina rekyerɛ dɛ, Mfantsefo a 

wɔwɔ tum wɔ Borɔfo kasa no do na wɔasan enya ntsetsee wɔ skuul no tum dzi Fantse-Borɔfo 

kasafora a Borɔfo no dɔɔso wɔ mu. Obotum so aba no dɛ yebenya Fantse-Borɔfo kasafora a 

Borɔfo kasafua kortsee da mu. Biribi tse dɛ: [he studied very hard eso fail]. Dɛm kasafora yi 

nam nkabɔmudze ‘eso’ na ɔba. Hɔn a wɔwɔ tum wɔ kasa ebien do no nam akwan ahorow pii 

do na wɔdze dzi hɔn dwuma wɔ nkɔmbɔdzi mu.  

Yɛhwɛ kasafora (31) ne mba bi tse dɛ: (31a), (31g) na (31h) no a, adze a ɔdze kasafora no ba 

no nye dɛ-ntoamusɛm a ɔwɔ nsɛntɔw no mu. Nnyɛ ɔno nko, yenya mfatoho pii wɔ dɛm 

nkɔmbɔdzi yi mu a ɔboa hɛn ma yɛtse ase dɛ, sɛ yenya Borɔfo asɛntɔw a Fantse dɛ-ntoamusɛm 

nkotoo da mu a, ɔno ma yetum dze hɛn adwen bu dɛ, ɔkasafo no wɔ ntsetsee wɔ Borɔfo kasa 

no mu. Siantsir no nye dɛ, dɛ-ntoamusɛm no nnyɛ kasafua mapa a noara nkotoo gyina noho do. 

Ntseasee bɛba dɛ-ntoamusɛm mu a gyedɛ yɛdze asɛmpruw asɔw do. Wɔ dɛm nhyehyɛɛ yi ara 

mu no so, yetum nya Borɔfo asɛntɔw kuntann a Fantse asɛmpruw hyɛ mu. Aasɛntɔw kuntann 

no kyerɛ dɛ, dɛm asɛntɔw no kitsa asɛmpruw a ɔbor kor. Yebotum enya kasafora asɛntɔw a 

asɛmpruw hyehyɛ mu. Mfatoho no nye (31b) [All that he is doing, it’s not just for him to be 

President, because ohun dɛ things are not all that they should. ]. Dɛm mfatoho yi yɛ asɛntɔw 

kortsee a okitsa nsɛmpruw ebiasa a no mu ebien no yɛ asɛmpruw a ogyina noho do.  

1. [All that he is doing]  - Asɛm. mfemfamho. 

 

 

2. [It’s not just for him to be President] 

 Asɛm. tsir 

 

3. [ohun dɛ things are not all that they should] 

Asɛmpruw (1) kɛpem (3) no nyina fi kuw biako mu a ɔyɛ (31b). Hɔn nyina so boa ma 

ntseasee a ɔwɔ (31b) no mu no nyina dzi mu. Ekuw ebiasa a yehu no wɔ sor hɔ nyina no, 

ekuw (2) na (3) na wogyina hɔn nan do dɛ asɛmpruw tsir. Wɔyɛ asɛmpruw tsir kyerɛ dɛ 

wokitsa hɔn ho ntseasee. Asɛmpruw a odzi kan wɔ kuw yi mu no dze, onnkitsa ntseasee 

biara, eso ɔkasafo no awen no kamakama dze aforafora asɛmpruw afofor ho ma n’asɛm na ne 

tsirmupɔw no ayɛ huam wɔ sentase nhyehyɛɛ kwan do.    

Ɔda edzi kofee dɛ, wɔ daadaa nkɔmbɔdzi mu no, nsɛntɔw a wɔdze asɛm pɔtsee bi to gua no 

taa dɔɔso kyen nkaa no.  

 

4.5.2 Kasafora a ͻkyerε ͻhyε 

Kasafora a ɔwɔ dɛm ɔfa yi rohwehwɛ dɛ ɔbɛkyerɛ mbrɛ obi nyɛ biribi. Okitsa nhyɛ su anaa 

akwankyerɛ su bi a ɔkyerɛ mbrɛ wonsi mfa nyɛ biribi. Ɔbɛyɛ dzen dɛ yɛbɛka dɛ, sentase 

dwumadzi bi tse dɛm no dze osiwiei bowie n’asɛntɔw. Obotum dze ntseamu ewie anaa mpo 

asɛmbisa nsɛnkyerɛndze. Mbom, mpɛn pii noara no, asɛntɔw dwumadzi a ɔtse dɛm no dze 

osiwiei na ewie. Yebotum enya sentase dwumadzi a ɔtse dɛm wɔ Fantse-Borɔfo kasafora mu. 

Mfatoho bi no (32) a ɔka do no.  

(32) (a) Yɛka dɛ advocacy a, take-i areas a i-feel dɛ there is a need and may be you help.  

‘Yɛka dɛ ntamugyinafo a, fa mbeambea bi a edwen dɛ wobehia mboa na eboa hɔn’. 

(b) You only hope that may be the government awareness will be there and may be will 

correct whatever anomalies, ehu a?  

"Dza ɔwɔ dɛ eyɛ nye dɛ ibenya enyidado dɛ aban n’ahotɔdoo betsim na ɔahywɛ sintɔ 

biara,ehu a?" 

(c) You just take up issues and woso you help.  "Efa nsɛm a na woso aboa". 

 (d) Wɔ-n-try na wo-n-vote for him.  "Wɔmbɔ mbɔdzen na wɔnto aba no mma no." 

[Nkͻmbͻtwetwe wͻ Cape Fm 93.3 (Iguae)] 

 

Kasafora (32) no mu nsɛm no nyina no botae nye dɛ ɔbɛkyerɛ mbrɛ obi nsi mfa nyɛ biri. 

Kasafora asɛntɔw (32b) no repɛ akyerɛ hɛn adze. 32b no dze asɛmbisa na ewie dze, eso nnyɛ 

ɔkasafo no no botae nye dɛ obebisa asɛm, eso mbrɛ asɛm no si tse no repɛ akyerɛ dɛ gyama 

ɔkasafo no regye mbuae. Iyi yɛ asɛmbisa a onnhia mbuae. Wɔ dɛm asɛntɔw yi mu no, yehu dɛ 

oridi dwuma dɛ ɔbɛma obi edwuma anaa ɔbɛkyerɛ mbrɛ yensi nyɛ biribi. Iyi kyerɛ dɛ, asɛntɔw 

no mu dwumadzi no san gyina ntseasee a yenya fi asɛntɔw no mu. Mbom dwumadzi no nngyina 

kasampaapaamudze a yɛdze dzi dwuma no nko.   

4.5.3 Kasafora a odzi dwuma dɛ asɛmbisa 

Asɛmbisa asɛntɔw biara kitsa asɛmbisa ahyɛnsewdze a yɛdze wie asɛntɔw no. Dwumadzi a 

asɛntɔw a ɔtse dɛm no ridzi no nye dɛ ɔbɔhwehwɛ nyiano a ɔfata asɛmbisa a ɔdze to gua no. 

Botae pɔtsee a yɛyɛ asɛntɔw a obisa asɛm no nye dɛ yebenya nyiano a ɔma hɛn adwen no mu 

yɛ hɛn konsee no do. Ɔno da nkyɛn a, yɛwɔ nsɛmbisa no bi wɔ hɔ a onnkehia nyiano biara. 

Asɛntɔw bi a ɔtse dɛm no boa ɔkasafo no ma osi n’asɛm pi anaa ɔtwe n’etsiefo no hɔn adwen 

si biribi pɔtsee bi do. Iyi saso na yehun no wɔ (32b) no. Kasafora nsɛntɔw a wobisa nsɛm no bi 

na ɔka do no. 

(33)  (a) Sɛ ɔwo aba power a, what stops you from paying them? 

‘Sɛ ɔwo enya tum a, ebɛnadze na osi wo kwan dɛ innkotua hɔn kaw?’ 

[Nkͻmbͻtwetwe wͻ sompa Fm 90.9 (Iguae)] 

b) Seseiara, woana nye the President of Ghana? 

Seseiara, woana nye Ghana manpanyin? 

c) Igyedzi dɛ cars are expensive a? 

‘Igyedzi dɛ hɛn no bo yɛ dzen a?’ 

[Nkͻmbͻtwetwe wͻ Coastal Tv (Iguae)] 

Yɛhwɛ kasafora (33) a, dwumadzi tsitsir a oridzi no nye asembisa a ɔpɛ nyiano. Ɔno da nkyɛn 

a, kasampaapaamudze a yɛdze wie asɛntɔw no mu biara no kyerɛ dɛ, dɛm kasafora asɛntɔw no 

ridzi dwuma dɛ asɛmbisa. Dza ɔwɔ dɛ yɛhyɛ no nsew no nye dɛ, yɛwɔ nsɛntɔw no bi wɔ hɔ a, 

wɔyɛ nsɛntɔw a wɔdze asɛm to gua, eso mbrɛ wosi tse no reyɛ ayɛ dɛ asɛmbisa. Kasafora asɛntɔ 

bi tse dɛ [Dɛm adze yi, who cares?]. Mfatoho a ɔtse dɛm no ronnhwehwɛ nyiano biara, iyi yɛ 

tsirmupɔw bi a ɔkasafo no dze roto gua. Biribi tse dɛm no nnyɛ asɛmbisa.  

4.5.4 Kasafora a odzi dwuma dɛ ntseamu 

Asɛntɔw bi a ɔda ɔkasafo no n’atsenka edzi no na yɛka dɛ odzi dwuma dɛ ntseamu. Atsenka 

no gu mu ahorow pii: otum dzi dwuma dɛ enyigye, ahobow, anaa mpo awerɛhow kwan do. 

N’ahyɛnsewdze a yɛdze dzi dwuma wɔ sentase nhyehyɛɛ mu no nye (!). Ber a yebohu 

ahyɛnsewdze bi tse dɛm no, ntseamu na ɔba hɛn adwen mu. Ɔkasafo no dua kwan yi do da 

n’atsenka edzi. Iyi boa ma yehu dɛ, ɔwɔ enyigye, ahobow anaa ayamuhyehye bi mu. Bea a 

anyɛnkofo bi a wohun hɔnho akyɛr ehyia, anaadɛ eyiase, enyigyebea na adze no, yɛtse nsɛntɔw 

bi a ɔtsetse dɛm a ɔda atsenka edzi. Hɛn fie mpo no, yetum tse bi. Otum yɛ enyigyesɛm, otum 

so san yɛ awerɛhowsɛm. Ɔda edzi wɔ kasa pɔtsee bi mu, na hɔn a wɔwɔ tum wɔ kasa ebien do 

no so tum dze dzi dwuma wɔ kasa ebien ntamu. Mfatoho bi na ɔka do no.    

(34)     a) Ebei, amma no a attention a ɔnnyɛ yie!  ‘Ebei, w’adwen ammb no do a ɔnnyɛ’ 

[Nkͻmbͻtwetwe wͻ Cape Fm 93.3 (Iguae)] 

     b) Nyimpabɔnsɛm bɛn na handsome man yi ayɛ yi! ‘Nyimpabɔnsɛm bɛn na banyin 

fɛfɛɛw yi ayɛ yi!’ 

c) O, library yi so ayɛ white elephant! ‘O, nwomakorabea yi so ayɛ kwa!’ 

[Nkͻmbͻtwetwe wͻ Coastal Tv(Iguae)] 

(35) Happy birthday kɛse paa nkɔ mma hɛn akyerɛbaa Amba Ataa!  ‘Awoda pa kɛse paa 

nkɔ mma hɛn akyerɛbaa Amba Ataa’ 

(36) Ah Ah, me uncle Mr. Ampa da famu ampa! ‘Ah,Ah, mo wɔfa owura Ampa da famu 

ampa’ 

[Nkͻmbͻtwetwe wͻ sompa Fm 90.9 (Iguae)] 

Ntseasee a yenya wɔ kasafora (34) na no mu mba a, b na c no mu no nye dɛ, ɔkasafo no dze da 

n’ahobowsɛm edzi. Dɛmara so na 35 no so ma hɛn dwumadzi fofor wɔ ntseamu kwan do. Dɛm 

dwumadzi a (35) no dze ma hɛn no nye nkyia. Iyi yɛ nkyia a okitsa ntseamu su. Kasafora 

asɛntɔw (36) kyerɛ hɛn ɔkasafo n’atsenka wɔ yawdzi kwan do. Nnyɛ iyi nko, yetum so nya 

ntseamu ahorow a yɛdze to nkra kɔ asamandze ber a obi rusu eyiadze, nsagu mu ntseamu a 

mpanyimfo nam do nye ahonhom kasa. Nnyɛ nyimpa ntamu nkotoo na ntseamu kɔ do. Yetum 

so nya ntseamu wɔ atseasefo na ewufo ntamu. Ber a obi ewu mpo no, yetum tsea mu dɛ ‘ah, 

edze me gyaa woana’, ‘Me na Aya, ama nkwanta ayew me!’ na adze. Ntseamu wɔ mfaso mapa 

wɔ dasanyi asetsena mu wɔ akwan ahorow pii do. Dɛm nyimdzee yi ara do na hɔn a wɔwɔ tum 

wɔ kasa ebien do no dua do dzi kasafora a ɔma hɛn nsteamu.  

 

4.5.5 Mpɛn dodow a sentase dwumadzi ahorow pue wͻ kasafora mu 

Ha yi bͻboa hεn ma yeehu mpεn dodow a sentase dwumadzi bi taa pue Fantse-Borͻfo 

kasafora mu. Mba dodow biara a ihu no wͻ pon a ͻka do no do no yε mba a yenya efi dεm 

nhwehwεmu yi mu. Afei, yεnhyε no nsew dε, iyi nnyε adze a ͻyε fenenkyemm: obotum asesa 

fi ber-tu-ber. 

Pon 1.2: Sentase dwumadzi ahorow no dodow wɔ nhwehwɛmu yi mu.  

Sentase Dwumadzi  Dodow (nɔma) 

Dza ɔdze asɛm bi to gua 16 

Dza obisa asɛm 3 

Dza ɔyɛ ntseamu 5  

Dza ɔhyɛ obi 4 

Mfonyi 1.4 : Mfonyi a ɔkyerɛ mpɛn dodow a hɔn a wodzi Fantse-Borɔfo kasafora dze sentase 

dwumadzi bi dzi dwuma. 

 

 

 

Nkontaa ho mfonyi a yehu no wɔ mfonyi 1.4 no mu no boa hɛn ma yehu mpɛn dodow a sentase 

dwumadzi bi kɔ do wɔ Fantse-Borɔfo kasafora mu. Mfonyi yi mu no, ɔda edzi dɛ, Fantse-

Borɔfo kasafora a ɔdze asɛm bi to gua no taa pue wɔ hɔn a wodzi Fantse-Borɔfo kasafora no 

hɔn nkɔmbɔdzi mu kyεn dwumadzi ahorow nkaa no nyina. Ɔda edzi dɛ, Fantse-Borɔfo kasafora 

a ɔdze asɛm bi to gua nkotoo no faa mfonyi ne kɛse a ɔyɛ: ɔha no mu nkyɛmu eduonum esuon, 

ɔno fi hɔ a, kasafora a odzi dwuma dɛ ntseamu so kitsa ɔha no mu nkyɛmu du-awɔtwe. Kasafora 

a wodzi dwuma dɛ wɔrehyɛ obi ma ɔayɛ biribi so nyaa ɔha no mu nkyɛmu du-anan. Dza odzi 

ewiei koraa wɔ dɛm nkontaa na ntotoho yi mu no nye kasafora a wodzi dwuma dɛ asɛmbisa; 

ɔno nye ɔha no mu nkyɛmu du-biako. Ɔda edzi kofee wɔ ha dɛ, kwan biara do no, hɔn a wodzi 

Asɛm to gua
57%

Ɔhyɛ obi
14%

Asɛmbisa
11%

Ntseamu
18%

SENTASE DWUMADZI AHOROW A OPUE 
FANTSE-BORϽFO KASAFORA MU

University of Education, Winneba http://ir.uew.edu.gh



Fantse-Borɔfo kasafora no taa dze hɔn tsirmupɔw na hɔn adwen to gua, kyεn dɛ wobebisa asɛm 

anaa wɔbɛhyɛ obi dɛ ɔnyɛ biribi mma hɔn.  

 

4.6 Nsakyer a Fantse-Borɔfo kasafora dze Borɔfo nkasafua no bi kɔ mu 

Fantse-Borͻfo kasafora dze Borͻfo nkasafua no bi kͻ nsakyer mu pii. Nsakyer no bi yε 

mͻfͻlͻgyi kwan (nsienyim na nsiekyir) na fͻnͻlͻgyi kwan (mbawor ntwemu na nhyεmu). 

 

4.6.1 Fɔnɔlɔgyi nsakyer a kasafora dze Borɔfo nkasafua no bi kɔ mu 

Kasafora no nsunsuando kor nye dɛ hɔn a wodzi kasafora no bɔbɔ Borɔfo kasa no mbrɛ kasa a 

wɔdze etwa hɔn funuma no tse. Ͻba no dɛm a kasafua no a ɔakɔ nsakyer mu no nnkɛda ho nnyɛ 

Borɔfo kasa bio: ɔsesa bɛyɛ adze fofor koraa. Ne nyina ne farebae no nye kasafora. Kasafora 

tum sesa Borɔfo kasa no kɔ nsakyer ahorow pii mu. Dɛm nsakyer dodow noara dua fɔnɔlɔgyi 

na mɔfɔlɔgyi kwa do na ɔba. Sɛ fɔnɔlɔgyi bata Borɔfo kasafua ne nsakyer a ɔkɔ mu yi a, ɔnɔdze, 

yennkotsir dɛ yɛbɛka ngyegyee ne nyewee tse dɛ bawor nyewee, selabol ne nyewee, mbawor 

ntwemu na mbawor nhyɛmu. Dɛmara so na mɔfɔlɔgyi afa mu no so nnkotsir dɛ ɔbɔhwɛ 

nsienyim na nsiekyir wɔ Borɔfo nkasafua no bi mu. 

 

4.6.2 Gyinabew a Borɔfo nkasafua kɔ mu ansaana nhyɛmu 

Dwumadzi pii na akyerɛwfo ayɛ afa mbawor nhyɛmu na ↄyew ho, eso hↄn mu dodow noara na 

wↄhwɛ ↄyew dwumadzi nkanka Abakah (2004). Ↄtↄ ka dɛ yɛbɛda no edzi dɛ ↄyew 

n’ebirabↄsɛm nye nhyɛmu. Yɛwↄ nhyɛmu dwumadzi ebien; yɛwↄ mbawor nhyɛmu na 

nkonsonantse nhyɛmu.Vaux (2001) kyerɛ mu dɛ, nnyɛ mbawor nkotoo na ↄma hɛn nhyɛmu. 

Mbom yetum nya nhyɛmu a ↄyɛ nkonsonantse nhyɛmu. Sɛ yɛwↄ nhyɛmu dɛ fↄnↄlↄgyi 

dwumadzi dze a, nna yɛwↄ ↄmen (nhyεdo) so. Carr (2013:143) kyerɛ nhyɛmu dɛ, ɔyɛ kwan bi 

a yɛfa do dze ngyegyee nkanka bawor hyɛ selabol mu ama yeenya selabol anaa fɔnɔlɔgyi su bi 

a yɛrohwehwɛ, (hwɛ De Lacy, 2007). 

Yebotum edua Fantse- Borɔfo kasafora do enya nhyɛmu wɔ ber a yɛafɛm nkasafua bi efi Borɔfo 

kasa no mu aba Fantse kasa no mu. Mfatoho no bi na ɔka do no: 

 

4.7 Kasafora nhyɛmu a ɔnam kabea do ba 

Yebotum enya nhyεmu wͻ Fantse-Borͻfo kasafora kabea ahorow no mu. Daa kabea, apaho 

ayε-ewie na adze.  

 

4.7.1 Nhyɛmu a yenya fi kasafora a ɔwɔ daa kabea mu 

Borɔfo nkasafua a wɔsesa wɔ ber a yɛdze Fantse na Borɔfo no forafora no dua kabea pɔtsee bi 

do na ɔba. Odzi kan yɛbɔhwɛ mbrɛ daa kabea kasafora no si dze Borɔfo nkasafua bi kɔ mu. 

Hwɛ kasafora (37) a ɔka do no.  

(37)     (a)  /ofi:l-i dɛ ɔpɛ dɛ ɔbʊa/  O-feel-i dɛ ɔpɛ dɛ ɔboa.     

"Ɔwɔ atsenka dɛ ɔpɛ dɛ ɔboa." 

(b) /ɥɔkrɪtɪsʌɪz-ɪ obiara/  wɔ-criticize-ɪ obiara. 

       ‘Wɔkasa tsia obiara’  

(c)  /ɔjɛ obi a ɔkəntrɪbjut-i paa/ Ͻyɛ obi a ɔ-contribute-i paa. ‘ɔyɛ obi a ɔbɔ noho 

mbɔdzen paa.’  

(d) /binʊm dzɪ mbra θrɛt-ɪ mɪ/ Binom dze mbra threat-i me. 

‘Binom dze mbra hunahuna me. 

[Nkͻmbͻtwetwe wͻ Cape Fm 93.3 (Iguae)] 

Mfatoho a yehu no wɔ kasafora (37) na no mu mba a b na c ne nyina kyerɛ daa kabea. Siantsir 

no nye dɛ, ɔkyerɛ biribi a ɔkɔ do daa. Yɛhwɛ Borɔfo nkasafua a ɔwɔ kasafora no mu no nyina 

a, ngyegyee a ɔba ansaana Borɔfo nkasafua no aba no nyina yɛ ngyegyee a yɛdze kyerɛ dɛ, 

nyimpa dasanyi na yɛreka noho asɛm: wɔ Akan kasa nhyehyɛɛ mu no, yɛdze ‘O’, ‘Ͻ’, hɔn, wɔ 

no gyina hɔ ma dasanyi. Iyinom nyina yɛ dzinhyɛananmu a sɛ yɛmmpɛ dɛ yɛbɔ ɔyɛfo ne dzin 

a yɛdze dzi dwuma. Yɛtaa dze bata nyɛe ho tse dɛ ɔkasa, obutu, oguan na adze. Dɛmara so na 

yehu no wɔ Fantse- Borɔfo kasafora no mu. Mbom, wɔ kasafora no mu no, yennhu no dɛ [*O-

feel] [ wɔ-criticize] na adze. Siantsir a yennhu no dɛm no gyina kasa a wɔdze twaa ɔkasafo no 

funuma a ɔyɛ Fantse no; ɔyɛ dɛm kasa a wɔdze twaa no funuma no na enya nsunsuando wɔ ne 

kasaa a ͻtɔ do ebien no do no.  

Yɛhwɛ kasafora (37) no a, yɛdze dzinhyɛananmu a ɔbata Borɔfo nyɛe no to nkyɛn a, yɛsan hu 

mbatahodze bi a odzi kasafua n’ewiei. Dɛm mbatohodze yi nnka Borɔfo kasafua no ho mbom 

Fantse kasa no na enya nsunsuando wɔ Borɔfo kasa no do. Dɛm ngyegyee yi a owie Borɔfo 

kasa no na yɛfrɛ no nhyɛmu no. Siantsir nye dɛ, sɛ yenya dze ngyegyee fofor bi bata Borͻfo 

kasa no ho a ɔnnda do nnyɛ Borɔfo kasa no bio; ɔsesa bɛyε adze fofor. Ne saso ntsi na yenya 

biribi dɛm.  (i)-(iv) a ɔka do no kyerɛ mbrato no ne farebae wɔ daa kabea mu.   

i. Ͻ-contribute-i paa. 

ii. * Ͻ-contribute paa. 

iii. *Ͻ-educate paa. 

iv. O-educate-i paa 

Mbrato ne farebae wɔ ha nye dɛ Fantse kasa no mma kwan dɛ konsonantse a ɔyɛ se-ekyir na 

okitsa [-po] mfikya bowie kasafua. Mpo sɛ mfom ba ma opue Fantse mu a, nna ɔyɛ afɛm na 

ɔdze aba. Biribi tse dɛ plɛtse bokitsi asopitsi na adze. Odzi kan Fantse kasa no ne mbra no mma 

kwan dɛ (iii) na (iv) no bedzi dwuma na ɔatɔ asowa mu. Iyi saso ntsi na yɛdze mbrato 

ahyɛnsewdze (*) ahyɛ ho no.  

Ͻno da nkyɛn a, dodom dzendzen konsonantse a okitsa [+po] fiikya no nntaa nnwie kasafua a 

ɔwɔ Fantse mu. Konsonantse a ɔtse dɛm no wie kasafua a gyedɛ dɛm kasafua no yɛ afɛm a 

yɛafɛm aba Fantse kasa no mu. Mfatoho a ɔtse dɛm na ɔka do no.  

(38) (a) Woana na ɔ-manage-i wo? /ɥuana na ɔmanɪʤ-i ɥʊ/   [Sompa Fm 90.9 (Iguae)] 

       (b) *Woana na ɔ-manage wo? /ɥuana na ɔmanɪʤ ɥʊ/ 

Dɛ mbrɛ yehun no wɔ kasafora (37) no dɛmara na (38) no so tse. Fantse kasa ne mbra 

(fonotaktiks) no mma kwan dɛ dodom dzendzen konsonantse a okitsa [+po] fiikya no bowie 

kasafua. Iyi saso ntsi na ɔma yenya nhyɛmu bawor no ama dɛm mbrato no efi hɔ. 

 

4.7.2 Nhyɛmu a yenya fi kasafora a ɔwɔ ayɛ-ewie kabea mu 

Nhyɛmu san pue wɔ ber a yɛreyɛ ayɛ-ewie sentase wɔ kasafora kwan do. Odzi kan no, dza 

ɔbɔboa hɛn ma yeehu dɛ nyɛe bi wɔ ayɛewie mu no, ɔwɔ dɛ yɛhwɛ dɛ dɛm nyɛe no kitsa ayɛ-

ewie mɔɔfem anaa. Ayɛ-ewie mɔɔfem bi tse dɛ {a-} na {e-}. Ͻno da nkyɛn a, ɔwɔ dɛ yɛsan 

nya ntseasee soronko fi asɛntɔw no mu a ɔbɔboa hɛn ma yɛagye ato mu dɛ nyew dɛm asɛm no 

wɔ ayɛewie mu. Yɛdze daa kabea a yehun no sor hɔ no mpo kɔ ayɛ-ewie kabea mu a 

nsunsuando no bowie dɛ, nhyɛmu kor noara na yɛdze bowie. Mfatoho bi na ɔka do no. 

(39)     (a) /ɥue-ɪntɪmɪdeit-i ɥʊ/  Oe-intimidate-i wo.  

            ‘Oehunahuna wo’  

    (b)  /ɥefi:l-i dɛ ɔbɔbʊa/  Oe-feel-i dɛ ɔbɔboa.     

              ‘Oenya atsenka dɛ ɔpɛ dɛ ɔboa.’  

(c) /ɥakrɪtɪsʌɪz-ɪ obiara/  wɔa-criticize-ɪ obiara. 

       ‘Wɔakasa etsia obiara’  

(d)  /ɔjɛ obi a ɥakəntrɪbjut-i paa/ Ͻyɛ obi a ɔa-contribute-i paa. ‘ɔyɛ obi a ɔabɔ noho 

mbɔdzen paa.’  

(e) /binʊm dzɪ mbra aθrɛt-ɪ mɪ/ Binom dze mbra a-threat-i me. 

    ‘Binom dze mbra ehunahuna me.  

 

Dɛ mbrɛ nhyɛmu daa noho edzi wɔ kasafora (37) no, dɛmara so na yehu no wɔ (39) no. Ne 

nyina mu no, nhyɛmu no ne dabew no nye kasafua n’ekyir. 

 

4.7.3 Nhyɛmu a yenya fi kasafora a ͻwͻ apaho kabea mu 

Nhyɛmu a yenya wɔ ha yi no yɛ nhyɛmu a ne farebae no fi apaho kabea mɔɔfem a yenya fi 

Fantse kasa no mu. Fantse kasa mbra nhyehyɛɛ no kyerɛ dɛ yɛdze nyɛe bi kɔ apaho kabea mu 

a, dza yɛyɛ no nye dɛ yɛbɔbɔ bawor ho tse dɛ fi→fii, da→daa, we→wee gyedɛ nyɛe soronko 

bi tse dɛ kɔ a ne apaho no bɛyɛ kɔr na hu so abɛyɛ hun na adze. Mfantsefo dua dɛm nyimdzee 

a wonyim no dadaw no do dze mbawor bi a ɔfata batabata Borɔfo nkasafua ho wɔ ber a woridzi 

Fantse-Borɔfo kasafora. Nhyɛmu a ne farebae no fi Fantse ho mbra no mu bi na odzi do no. 

(40) (a) /dza ɔkəntribjut-ii ɲinaa ajɛ kɥa/ Dza ɔ-contribute-ii  nyina ayɛ kwa. 

       (b) /ɔfɔgɛt-ɪɪ/ Ͻforget-ɪɪ  [Nkͻmbͻtwetwe wͻ Coastal Tv (Iguae)] 

       (c) /jefi:l-ii/ Yefeel-ii  

       (d) /ɥɔpa:k-ɪɪ ka:s/ Wɔ-park-ii cars ebien. 

[Nkͻmbͻtwetwe wͻ Cape Fm 93.3 (Iguae)] 

 

Dza yehu no wɔ  (40) no yɛ daa kabea a yɛabɔ mbawor a odzi ewiei no ho ma yenya apaho 

kabea tse dɛ mbrɛ yehu no wɔ Fantse kasa mbra no mu no.    

 

4.7.4 Nhyɛmu a yenya fi kasafora a ͻwͻ daakye kabea mu 

Kabea ho nsɛm nyina dɛ mbrɛ yɛaka no dadaw no, kabea ne fapem no nyina gyina mɔɔfem 

dwumadzi do; ɔno yɛ Fantse kasa n’afa mu. Yɛba Fantse-Borɔfo kasafora no mu a, yɛdze 

mɔɔfem a ɔkyerɛ kabea no to nkyɛn a, yenya nhyɛmu a odzi ewiei wɔ Borɔfo nyɛe no n’ekyir. 

Bi na ɔka do no. 

(41) (a) /hi: fi:ls dɛ obotum e-ʧeinʤ-i ði laivz əv ganiɛns / He feels dɛ obotum e-change-i 

the lives of Ghanaians. 

"Ɔdwen dɛ obotum asesa Ghanafo abrabɔ." 

        (b) /ɔbɛbenɪfɪt-ɪ ɔman no/ Ɔbɛ-benefit-ɪ ɔman no 

‘Ͻbɔboa ɔman no’ 

       (c) /yɛbɛyɛ nʨɪrɛʨɪrɛ na yɛdzɪ e-edjukeit-i mbʊfʊra / Yɛbɛyɛ nkyerɛkyerɛ na yɛdze e-

educate-i mbofra  

Kasafora a ɔwɔ dɛm ɔfa yi mu nyina no nam fɔnɛtsekɛ ngyegyee do. Ͻyɛ iyi na ɔbɛkyerɛ hɛn 

ngyegyee kor a hɔn a wodzi kasafora no dze dzi dwuma.  Iyinom da nkyɛn a yetum san nya 

nhyɛmu a ngyegyee no yɛ krukruba na ɔsan kitsa [+sor] fikya. Nkɔmbɔtwetwe a ekyir yebedzi 

no bedzi dase esi do dɛ mpɛn pii no, ɔyɛ sor mbawor nkotoo na yenya dɛ nhyɛmu (Adomako, 

2008) 

Ͻno da nkyɛn a, nnyɛ daa nyina na yenya bawor pɔtsee bi dɛ nhyɛmu, mbom yetum nya 

mbawor ebien a hɔn nyina kitsa [+krukruba ] fikya na kor so kitsa [-krukruba fikya]. Biribi tse 

dɛ [President was trying to hold them in, nna Fofi annto Ata a ye-lose-ui.]. Nhyɛmu a ɔwɔ ha 

no nye /ui/. Dza ɔdze kasafora no bae no nye Borɔfo nyɛe a ɔyɛ /lu:z/. Wɔ asowa mu no, dza 

yehyɛɛ no nsew no nye /lu:s-ui/. /lu:sui/ yi a ɔwɔ kasafora yi mu no kitsa sor mbawor ebien a 

odzi dwuma wɔ ha dɛ nhyɛmu. Mbom dza ɔwɔ dɛ yɛhyɛ no nsew no nye dɛ, dɛ mbrɛ ɔtse wɔ 

ha no, dɛ yebenya mbawor ebien dɛ nhyɛmu no yɛ adze a ɔwɔ nkyerɛmu wɔ mɔɔfem kwan do. 

Borɔfo kasafua /lu:z/ no pue Fantse Borɔfo kasafora mu a, yenya nhyɛmu /u/ a ɔyɛ sor bawor. 

Siantsir no nye dɛ Borɔfo kasafua /lu:z/ no kitsa krukruba bawor a okitsa sor fikya, ne saso ntsi 

na yenya nhyɛmu so a ɔyɛ krukruba na ɔyɛ [+sor] so. Ͻno da nkyɛn a, nhyɛmu fofor a ɔbɛka 

/u/ no ho wɔ /lu:z/ no mu no a ɔyε /i/ ne farebae  no fi Fantse kasa mbra nhyehyɛɛ a ɔkyerɛ dɛ 

Fantse nyɛe biara a ɔbɔkɔ apaho kabea mu a ɔyɛtsia biara nntoa do no, ɔwɔ dɛ yɛdze ngyegyee 

/i/ ka ho.  Yetum nya biribi tse dɛ [kofi buu dua no]→ [Kofi bui.].  Dɛmara so na [Kofi tuu 

bankye ]→[Kofi  tui] na adze. Ͻnam iyi do na /lu:su/ no bɛyɛɛ /lu:sui/.     

 

4.7.5 Nhyɛmu a yenya fi Igudo-reyɛ kabea kasafora mu 

Igudo-reyɛ kabea no nye dwumadzi bi a yegudo reyɛ na onsii anaa ɔmmbaa ewiei. Fantsefo 

dua kasa no ho nyimdzee yɛ kasafora ma hɔn botae na nsusui a wɔpɛ dɛ wɔda no edzi no wie 

pɛyɛ. Ͻno da nkyɛn a yenya ndze ngyegee nhyɛmu. 

(42) /ɔrɪmeik-i sʌmθɪŋ / Ͻre-make-i something.  

‘Ͻreyɛ biribi’ 

[Nkͻmbͻtwetwe a ͻkͻr do wͻ Coatal Tv (Iguae)] 

Igudo-reyɛ kasafora no so ma hɛn nhyɛmu /i/. Siantsir a yenya nhyɛmu a ɔyɛ [-krukruba] no 

nye dɛ, Borɔfo kasafua a ɔyɛ nyɛe no no mu ngyegyee no nnyɛ krukruba. Ͻnam iyi ntsi na 

nhyɛmu no so yɛ [-krukruba] no.  

Dza ɔyɛ enyika nye dɛ, yetum nya igudo-reyɛ kasafora a ɔda mbawor ntwemu edzi na ɔsan ma 

hɛn nhyɛmu wɔ Borɔfo kasafua kor noara mu. Yebotum enya biribi tse dɛ: /ɔre-tɔɔkɪ/. Borɔfo 

kasafua noara ankasa no yɛ /tɔk/ a ne kasafua mbubumu (selabol) dwumadzi no bɛyɛ KBK 

(ogyina hɔ ma konsonantse, bawor na konsonantse). Ber a yɛdze akɔ Fantse-Borɔfo kasafora 

mu no yenya /tɔɔk-i/. Igudo-reyɛ kabea mu na yehu no dɛ ɔbɛyɛ /ɔrɪtɔɔkɪ/. Ͻba no dɛm a 

kasafua mbubumu a nkyɛ ɔyɛ KBK no sesa bɛyɛ KBB.KB→/tɔɔ.kɪ/. Iyi dze nsesa ba kasafua 

mbubumu ne nhyehyɛɛ no mu kyerɛ dɛ, bawor no twe no mu; ɔnam mbɔho no ntsi, nna 

konsonantse a ɔyɛ koda ma KBK no so bɛyɛ ahyɛse ma selabol a ɔtɔ do ebien no. 

Afei, kasafora a ɔyɛ asɛntɔw kuntann so tum ma hɛn mbawor ntwemu na nhyɛmu. Mfatoho bi 

tse dɛ [Yɛta-a-p-o a, ɔbɛ-bɛnafit-i ɔman no] ‘jɛtaapʊ a ɔbɛbɛnɛfɪɪt-ɪ hɛn/’. kasafora asɛmpruw 

ebien a ɔwɔ dɛm asentɔw yi mu no nye: 

i. /jɛtaapʊ/ Yɛtaapo 

ii. /ɔbɛbɛnɪfɪɪt-ɪ hɛn/   

Asɛmpruw a wɔwɔ dɛm asɛntɔw kuntann no mu no nye (i) na (ii) a ɔwɔ sor hɔ no. Borɔfo 

kasafua a ɔwɔ (i) no mu a yɛreka ho asɛm no nye /tap/. Dɛmara so na dza ɔwɔ (ii) no mu no so 

yɛ /bɛnɪfɪt/. Selabol nhyehyɛɛ a ɔwɔ (i) no mu no nye KBK→ /tap/. Dɛmara so na dza ɔwɔ 

asɛmpruw (ii) no mu no so yɛ KB.KB.KBK→bɛ.nɪ.fɪt 

Dza ɔkɔ do wɔ (i) no mu no yɛ mbawor ntwemu, mbawor nyewee na mbawor nhyɛmu. Borɔfo 

kasafua a osi hɛn enyiwado wɔ asɛmpruw (i) no mu no nye /tap/. Iyi yɛ Borɔfo kasa a okitsa 

selabol kor a ɔyɛ KBK no gyina hɔ ma konsonantse nna B no so gyina hɔ ma bawor. Hɔn a 

wɔwɔ tum wɔ kasa ebien do; ɔyɛ Fantse na Borɔfo no twe bawor a ɔwɔ /tap/ no mu. Dɛm 

dumadzi ahorow ebien a ɔkɔ do yi (bawor ntwemu na nhyɛmu) yi na ɔma hɛn /taapʊ/. Borɔfo 

kasafua /tap/ no yɛ kasafua a ɔwɔ selabol kor (KBK), eso ber a ɔakɔ ntwemu na nhyɛmu ewie 

no, ɔsesa bɛfa selabol kor ka ho ma yenya selabol ebien. Ͻno nye /taa.pʊ/ -KBB.KB.  Iyi ka 

nsesa no mu bi a Borɔfo kasa kɔ mu wɔ ber a yeridzi kasafora no. 

Dza ɔkɔ do wɔ (ii) no mu no nye bawor ntwemu na nhyɛmu. Ntwemu na nhyɛmu no kɔ do wɔ 

selabol a odzi ewiei a ɔwɔ kasafua no mu; ɔyɛ fɪt→fɪɪtɪ (KBK→KBB.KB).  

Afei, dza ɔwɔ dɛ yɛhyɛ no nsew no nye dɛ, nnyɛ aber nyina na Fantse-Borɔfo kasafora dze 

nkasafua no bi bɔkɔ nsakyer mu. Odu ber bi a, ber a yehyia hɔn a wɔahyɛ da esua Borɔfo kasa 

no na hɔn adwen wɔ kasafua biara a wɔdze dzi dwuma no do no, eyɛ a wɔbɔ mbɔdzen biara dɛ 

wɔbɔbɔ Borɔfo nkasafua no mbrɛ ɔtse pɛpɛɛpɛ a wɔmmfa nsakyer biara mmbatabata ho tse dɛ 

ɔyew, mbawor ntwemu na nhyɛmu na adze. Hwɛ mfatoho ebien a ɔka do no: 

a) /ɥɔfɪɪl-ɪ fɔ:mz / Wɔ-fɪɪll-ɪ forms. [Nkͻmbͻtwetwe wͻ Coastal Tv, Iguae] 

 

b) /ɥɔfɪl fɔ:mz / Wɔ-fill forms 

 

Nsɛntɔw (a) na (b) a ɔwɔ sor hɔ nyina yɛ kasafora dze, eso asɛntɔw a odzi kan no kitsa bawor 

ntwemu na nhyemu. Ne nyina yɛ nsɛntɔw a wɔka, eso asɛntɔw a ɔtɔ do ebien no repɛ akyerɛ 

hɛn dɛ onyim dza ɔreka; onyim nkasafua ban a ɔdze ridzi dwuma. Yebotum aka dɛ, hɔn a 

wɔbɛka asɛntɔw a ɔtɔ do ebien no botum ayɛ hɔn a wonyim Borɔfo kasa no ankasa. Mbom 

yenntum so nnka dɛ hɔn a wɔka asɛntɔw (a) no nntse Borɔfo. Dza ɔma kasafora yɛ enyika no 

nye dɛ, wɔ kasafora mu no, yennhu hɔn a wɔakɔ skuul nna hɔn a wɔannkɔ skuul. Hɔn nyina 

dze bawor ntwemu na bawor nhyɛmu dzi dwuma pɛ. Mpɛnsɛmpɛnsɛmu a ɔkɔ do nkanka wɔ 

kasafir do no da bawor ntwemu na nhyɛmu edzi pii. Binom so mmfa nnyɛ edwuma. Ͻsor obiara 

na mbrɛ osi dzi no dwuma fa kasa ho.   

4.8 Bawor pon na kasafora ho mpɛnsɛmpɛnsɛmu 

Ͻnam dɛ yɛrobɔ bawor biara a mframa nam hɛn ano mu waa a biribiara nnsi mframa no kwan 

ntsi, mbawor nyina yɛ adze a hɔn ano yɛ dzen ara yie. Akan mbawor no wɔ nkyekyɛmu ahorow 

pii. Mbawor pon no kyerɛ nkyekyɛmu dodow a yɛwɔ. Yɛwɔ sor mbawor, mfinimfin mbawor 

na famu mbawor. Nhwehwɛmu yi ntsi, yɛbɛka sor nkotoo mbawor ho asɛm . Afei, ɔwɔ dɛ yɛsan 

hyɛ no nsew dɛ, tegyiram ne yɛbea wɔ ber a yɛrobɔ mbawor no dzi adɔntsen wɔ mbawor 

dwumadzi na nkyekyɛmu ahorow a yɛdze ma hɔn. Tegyirama no kɔ yɛbea ahorow pii mu wɔ 

ber a yɛreyɛ ngyeegyee bi: otum kɔ sor, otum berɛ noho adze kakra, otum ba famu koraa so.  

Bio, wɔ mfikya afa mu so, yetum gyina tegyirama ne yεbea do nya nkyεmu ebiasa dze 

kyerεkyerε mbawor no mu. Dɛm ekuw yi nye:  

1.  Tegyirama ne kankͻ 

2. Tegyirama no sorkͻ 

3. Tengyirama n’enyim na n’ekyir (Krukruba na anto-krukruba) 

Mbawor a ne nyεe mu no, tegyirama ne nyew (root) tum ba enyim (kan) kakra, mbawor bi so 

wͻ hͻ a, yennhu no dεm. Mbawor a yεbͻ a ne nyew no kͻ kan no nye [+kan mfikya]. Dza ne 

nyew no nnkͻ kan no nye [–kan] mfikyafo no. +kan mfikya = /u, o, æ, I, e/,  -kan mfikya = /ʊ, 

ɪ, ͻ, ε, a/ 

Ͻno da nkyεn a, tegyirama n’enyim na n’ekyir noara so kyerεkyerε mbawor mu. Mbawor a 

yenya no tegyirama n’ekyir no yε +krukruba = / ʊ, u, o, ͻ/, dεmara so na tegyirama n’enyim 

no yε [-krukruba] =/ i, ɪ, e, ε/ 

Tegyirama sorkͻ dwumadzi no, yεbͻhwε sor mbawor pε, ͻnam nhwehwεmu no botae no ntsi. 

Mbawor a wokitsa +sor mfikya no nye: /i, ɪ, ʊ, u /. 

Yegyina ano ne yɛbea ho kyɛ mbawor no mu kɔ ekuw ebien tse dɛ [+krukruba] na [-krukruba]. 

Iyi kyerɛ dɛ, ber a yɛrobɔ mbawor no, odu ber bi a, hɛn ano no tum yɛ krukruba, odu ber bi so 

a, hɛn ano no tum yɛ tsɛtsɛr.  

Afei, ɔsor mbawor a yɛkyerɛw nna ɔsor mbawor a yɛnnkyerɛw na eso yɛdze dzi dwuma wɔ 

nkae mu. Ͻda edzi wɔ mbawor pon no mu dɛ, sor mbawor na famu mbawor no nyina yɛ afaanu 

a no mu kor yɛ [+kan] na kor no so yɛ [anto kan]. Akyerɛw mu mbawor a yɛdze dzi dwuma no 

yɛ esuon /a,e,i,o,u ɛ,ɔ/, nna mbawor a wɔwɔ Akan fɔnɔlɔgyi mu no nyina so yɛ du /a,e,i,o,u 

ɛ,ɔ,æ,ɪ,ʊ/. Mfonyi a ɔka do no yɛ mbawor pon no mfonyi a ɔkyerɛ mbawor dodow a Akan wɔ 

nna bea a hɔn nyina deda wɔ tegyirama gyinabew kwan do. 

Mfonyi 1.5: Mbawor pon. 

 

Bawor ngyegyee du na yehu no pon a ɔwɔ sor hɔ no mu. Sɛ yegyina tegyirama ne tsentsen mu 

kyekyɛmu a, yehu sor mbawor a wɔyɛ /i,ɪ,u,ʊ/ wɔ pon no mu. Afei, yɛsan wɔ mbawor a wɔwɔ 

mfinimfin kuw no mu a wɔyɛ /e,ɛ,o,ɔ/, ansaana yeaba famu mbawor a wɔyɛ /a,æ/. Ͻno da nkyɛn 

a, tegyirama no san wɔ mfafakuwa ebiasa a ɔyɛ: enyim finimfin na ekyir. Enyim mbawor no 

nye /i,ɪ,e,ɛ/, finimfin no so yɛ /a,æ/ na ekyir mbawor no so yɛ /u,ʊ,o,ɔ/. Dza ɔwɔ dɛ yɛhyɛ no 

nsew no nye dɛ, ekyir mbawor no nyina kitsa [+krukruba] mfikya nna enyim no so kitsa [–

krukruba]. Siantsir nye dɛ, sɛ yɛreyɛ ekyir mbawor no a, hεn  ano yɛ krukruba. Enyim no nnyɛ 

krukruba.  

Bio, Yɛsan gyina tegyirama ne kankɔ mu ma yɛsan kyɛ mbawor no mu kɔ ekuw ebien mu a 

ɔno yɛ [+kan] na [–kan] ekuw. Ekuw a wɔwɔ kan no mu no nye /i,e,æ,u,o/ nna hɔn a wɔwɔ [-

kan] no mu no yɛ /ɪ,ɛ,ʊ,ɔ,a/. 

Yɛbɔhwɛ sor mbawor nkotoo ho nsɛm. No ho mfonyi na ɔka do no.  

Mfonyi 1.6: Mbawor pon a ɔhyɛ sor mbawor nsew. 

 

Mfonyi a ɔwɔ sor hɔ no hyɛ no nsew wɔ pon no mu, mbawor a wokitsa [+sor] mfikya. Dɛm 

mbawor yi no nye: /i,ɪ,ʊ,u/. No mu ebien no yɛ ekyir mbawor /u,ʊ/, nna ebien no so yɛ enyim 

/i,ʊ/. Mbawor a wɔwɔ mu a wokitsa +kan mfikya so nye /i,u/ na [–kan] mfikya so yɛ /ɪ,ʊ/.  

Mbawor mpɛnsɛmpɛnsɛmu ho mfaso wɔ kasafora mu no gyina ngyegyee a yɛdze hyɛ Borɔfo 

nkasafua no bi mu dze da hɛn adwen edzi. Yɛahyɛ no nsew wɔ nkɔmbɔ dadaw a yedzi no mu  

dɛ, Borɔfo nkasafua ahorow pii kɔ nsakyer mu wɔ ber a yɛdze afora Fantse kasa no wɔ 

nkɔmbɔdzi  mu. Bio, sɛ ɔba no dɛ Borɔfo kasafua bi akɔ nsakyer mu wɔ nkae mu a, ɔnnda do 

nnyɛ Borɔfo kasafua bio, mbom, ɔsesa bɛyɛ adze fofor koraa. Kasafua bi tse dɛ criticize-ɪ; 

yennyi Borɔfo kasa biara a wɔbɔ dzin anaa wɔkyerɛw no /krɪtɪsaɪz-i/. Nhyɛmu dze nsesa ba 

kasafua no mu, ɔba no dɛm a, yɛgye to mu dɛ ɔyɛ Borɔfo kasa a ɔnnkɛyɛ yie, ɔnam nhyɛmu bi 

anaa mbawor ntwemu bi a ɔda no edzi no ntsi. Kasafua bi tse dɛ /apoosifo/, yennyi Borɔfo kasa 

bi a ɔtse dɛm, eso hɔn a wodzi Fantse-Borɔfo kasafora no ka dɛm kasafua yi dze kyerɛ Police 

bambɔ edwumayɛfo kuw wɔ hɔn ntseasee mu. Borɔfo nkasafua nsakyermu farebae no gyina 

kasafora do. Sɛ dɛm dze a, noho behia dɛ ber a yɛreka kasafora ho asɛm no, yɛbɔhwɛ tsebea a 

Borɔfo nkasafora kɔ mu ansaana wɔakɔ nsakyer mu. 

Siantsir a sor mbawor hia wɔ dɛm nkɔmbɔdzi yi mu no nye dɛ, nhyɛmu ho asɛm a ɔfa kasafora 

ho nyina kitsa sor mbawor, gyedɛ mbawor ntwemu pɛ na wokitsa famu mbawor na sor mbawor. 

Yɛnhwɛ mfatoho a ɔka do no.   

(43)  (a) /fɪl/ → /fɪɪl-ɪ/ 

(b) / krɪtɪsaɪz /→ krɪtɪsaɪz-ɪ/ 

(c) /iɱfɔ:m /→ /iɱfɔ:m-ɪ/ 

(d) / ʧeinʤ/→ / ʧeinʤ-i/ 

Iyi yɛ Borɔfo nkasafua no bi a akɔ nsakyer mu ɔnam Fantse-Borɔfo kasafora a yɛahwɛ wɔ 

nkɔmbɔdzi a oebotwa mu no. Yehu mbawor ntwemu bi wɔ mfatoho (43a) no, eso nnyɛ hɔ na 

hɛn mpɛnsɛmpɛnsɛmu no fa. Siantsir no nye dɛ, dza yehu no wɔ (43a) no yɛ bawor /ɪ/ kor noara 

na yɛatwe mu ma yenya mbawor a wɔtoatoa do. Mbom dza ɔyɛ enyika no nye 43 no mu mba 

a,b,c na d a hɔn nyina da nhyɛmu edzi. Nhyɛmu a ɔwɔ ha no nye mbawor ebien /i/ na /ɪ/ a 

wɔabɛka Borɔfo kasa no ho no. Yɛhwɛ dɛm nhyɛmu yi hɔn dabew so a, hɔn nyina wɔ nkasafua 

no ewiei.  

Bio, yεhwɛ hɛn mbawor pon na mbeambea ahorow a mbawor ne nyina deda a, yehu dɛ nhyɛmu 

a yɛwɔ wɔ (43) no nyina no wɔ sor kuw no mu. Hɔn nyina wɔ kuw kor mu wɔ tegyirama no 

sorkɔ a, yenntum so nnka dɛ mbawor /i/ na /ɪ/ nyina so yɛ pɛ. Kwan kor bi do no wɔnnyɛ pɛ: 

dɛm akwan yi nye tegyirama ne kankɔ afa mu. Yɛhwɛ tegyirama ne kankɔ afa mu a, ɔda edzi 

wɔ ber a yɛhwɛɛ hɔn a wɔwɔ [+kan] na [–kan] mfikya no mu dɛ, ngyegyee /i/ no wɔ [+kan] 

mfikya nna /ɪ/ no so wɔ anto-kan anaa [–kan] mfikya.  

Bio, nnyɛ daa nyina na yenya /i/ na /ɪ/ dɛ wɔyɛ nhyɛmu. Yetum san nya nhyɛmu bi tse dɛ /u/ 

na /ʊ/ a dɛm ngyegyee yi so wɔ sor kuw no mu na wɔsan kitsa [+krukruba] mfikya. Mbom, 

yɛhwɛ tegyirama ne kankɔ no a, ɔda edzi dɛ, dɛm mbawor yi nnyi kuw kor mu. /u/ no wɔ [+kan] 

mfikya nna /ʊ/ no so wɔ [-kan] mfikya. Mfatoho a ɔfa iyi ho no na ɔka do no. 

(44)  (a) /lu:z/ → /lu:s-u/ 

(b) /tap/→ /taapʊ/ 

(c) /stɔp/→ /stɔɔp-ʊ/ 

(d) /flot/→ /flot-u/ 

Mfatoho a ɔda edzi wɔ (44) no yɛ ɔfa a ɔtɔ do ebien wɔ nhyɛmu mbawor a ɔno kitsa [+krukruba] 

mfikya. (44) no mu mba no san da no edzi dɛ, ansaana yebenya nhyɛmu a ɔyɛ krukruba no, 

gyedɛ Borɔfo kasa no kitsa bawor a ɔyɛ krukruba dadaw anaadɛ Borɔfo kasa n’ewiei no yɛ 

konsonantse a okitsa anofamfam mfikya. Ngyegyee /p/ yɛ ngyegyee a yɛdze anofamfa yɛ, 

dɛmara so na krukruba bawor biara so ne nyɛe no gyina anofamfa do. Iyi kyerɛ dɛ, ngyegyee 

no fa hɔn nuanom a wɔnye hɔn sɛ wɔ kwan bi do ansaana wɔanantsew. Iyi botum ayɛ mbra 

mapa a krukruba nhyɛmu no hwɛ dzi do ansaana wɔaba.  

4.8.1 Nsunsuando a nhyɛmu dze ba Borͻfo selabol mu 

Kasafua biara a wɔka, ɔmmfa ho na ne tsentsen, yebotum ebubu mu akɔ nkakramba mu wɔ 

ahomgye kwan do. Iyi na wɔfrɛ no selabol anaadɛ kasafua mbubumu. Mbom, ɔsor mɔɔfem nna 

ɔsor kasafua mbubumu. Mɔɔfem yɛ kasa mu adze ketsewa bi a ntseasee wɔ mu. Otum nya 

ntseasee tse dɛ dodowyɛ nkekaho anaa mpo kasafua na adze. Selabol nntse dɛm kyerɛ dɛ 

ntseasee biara nnyi kwan a yɛfa do bubu mu no ho. Selabol benya ntseasee a gyedɛ, ɔyɛ kasafua 

a ne selabol yɛ kor tse dɛ bra, kɔ, fa na adze.  

Pon 1.3: Nhyɛmu a yenya wɔ Borɔfo nkasafua mu  

Borɔfo kasafua Borɔfo kasafua 

selabol 

Nhyɛmu a ɔba 

Borɔfo nkasafua mu 

Borɔfo kasafua 

mbubumu wɔ ber a 

yenya nhyɛmu 

a. /lu:z/ KBK /lu:s-u/ KBB.KB 

 

b. /tap/ KBK /taap-ʊ/ KBB.KB 

c. /stɔp/ KKBK /stɔɔp-ʊ/ KKBB.KB 

d. /flot/ KKBK  /flot-u/ KKB.KB 

e. /fi:l/ KBK /fiil-i/ KBB.KB 

f. /krɪtɪsaɪz/ KKB.KB.KBBK /krɪtɪsaɪz-ɪ/ KKB.KB.KBB.KB 

g. /iɱfɔ:m/ BK.KBK /iɱfɔ:m-ɪ/ BK.KB.KB 

h. / ʧeinʤ/ KBBKK ʧeinʤ-i/ KBBK.KB 

Pon 1.3 a ɔwɔ sor hɔ no da mbrɛ kasafora dze nsakyer ba Borɔfo nkasafua mu. Ͻda edzi kofee 

wɔ pon no do bea a nhyɛmu no da edzi; nhyɛmu no da edzi wɔ nyɛe no n’ekyir.   

Afei, ɔsan da edzi dɛ, nhyɛmu dze Borɔfo nkasafua ne selabol no kɔ nsakyer fofor mu; yenya 

selabol fofor bɛka selabol dodow a nka dɛm kasafua no wɔ no.  Pon no mu Borɔfo kasafua (b) 

no wɔ selabol kor, eso nhyɛmu no dze selabol kor aka ho ma yenya selabol ebien. /tap/ →KBK 

no bɛyɛ /taapʊ/→KBB.KB. Dɛmara so na (c) no so kitsa selabol kor a ɔyɛ /stɔp/→/KKBK/ no 

bɛyɛ /stɔɔpʊ/→KKBB.KB. Mbawor ntwemu a yehu wɔ ha no mmfa selabol biara nnka Borɔfo 

kasafua no ho. Mbom, ɔyɛ nhyɛmu no na ɔdze selabol fofor bɛka selabol dodow a yɛwɔ no 

dadaw no ho. 

Yenntum nnkotsir dɛ yɛbɔbɔ do dɛ nhyɛmu no tum ma selabol bi n’ewiei no bɛyɛ selabol no 

n’ahyɛse. Dɛm nsunsuando yi ka selabol a odzi ewiei wɔ kasafua mbubumu no mu. Sɛ ɔyɛ 

selabol kor kasafua so a, dɛm selabol no sesa bɛyɛ ebien a ɔma kwan ma selabol a odzi ewiei 

no bɛyɛ KB, aber a nna nkyɛ K no yɛ konsonantse nkatumdze ma selabol no. Seseiara ɔasesa 

efi Konsonantse nkatumdze abɛyɛ konsonantse a ɔhyɛ selabol fofor ase. Yɛhwɛ esiado esiado 

nhyehyɛɛ a ɔka do a, ɔkyerɛ mbrɛ nhyɛmu pusu ngyegyee bi a ɔwɔ kasafua mu ma yenya 

selabol fofor.   

Mfonyi ebien a ɔwɔ sor hɔ no nyina da no edzi dɛ, nhyɛmu a yenya wɔ ber a yeridzi kasafora 

no ma hɛn selabol fofor wɔ Borɔfo kasafua no mu no.  

Ͻno da nkyɛn mpo a, Borɔfo nkasafua no bi tum kɔ KB selabol nyewee mu. Ber a ɔyew no aba 

ewiei no, nna bawor a odzi KB selabol n’ekyir no so atwe no mu kakra ma yenya mbawor 

ntwemu. Mfatoho a ɔtse dɛm no nye [Apoosifo ebien na woetu aba ha]. Apoosifo yɛ Borɔfo 

kasafua Police a ɔnam kasafora ntsi ɔasesa koraa. Akanfo bɔ no /poli:s/. Kasafua no mbɔe no 

mu no KB selabol a ɔwɔ mu no a ɔyɛ /li/ no tum yew ma /o/ no a ɔwɔ selabol /li/ n’ekyir no 

tserɛw ma yenya mbawor ntwemu /oo/. Iyi saso ntsi na yenya /poosi/. Yɛdze iyi kɔ dodowyɛ 

mu a, yɛdze nsienyim na nsienkyir mɔɔfem bata ho wɔ mɔfɔlɔgyi kwan do {a-,fo} ma yebenya 

/apoosifo/. Iyi da no edzi dɛ, nnyɛ bawor nkotoo na otum yew wɔ Fantse-Borͻfo kasafora mu, 

mbom selabol so tum yew. Abakah (2004) kyerɛ dɛ, KB selabol tum kɔ ɔyew mu wɔ ber a 

yɛrekasa nkanka igudu-reyɛ mɔɔfem {-re-}. Yetum nya biribi tse dɛ /mɪɪba/. Iyi yɛ asɛntɔw a 

ofi /mɪrɪba/ mu, eso KB selabol /rɪ/ no ayew ma bawor /ɪ/ no a ɔwɔ /rɪ/ no ekyir no atserɛw ma 

yenya bawor ntwemu. Yɛhwɛ kasafora bi tse dɛ ‘[Wɔhyɛɛ ase dɛ woo-lay nkorɔfo bi off]’. 

/woolei/ (woo-lay) a ɔwɔ dɛm kasafora yi mu no yɛ adze a ɔwɔ nkyerɛmu. Yɛkyerɛ mu a ɔyɛ 

yie, kɛpem dɛ, ‘woo-‘ no ne farebae no yɛ ɔdodow dzinhyεananmu na KB selabo nyewee. 

Sentase nhyehyɛɛ mu no, ‘wo’ no gyina hɔ ma ɔdodow dzinhyɛananmu, nna ‘o’ no so yɛ KB 

selabol a ɔyɛ igudo-reyɛ mɔɔfem /rɪ/ no a ɔyewee no n’egyinahyɛdze. Wɔ Fantse kasa mu no, 

aber biara a KB selabol bɛyew no, yenya mbawor ntwemu wɔ dɛm KB selabol no n’ekyir. 

Selabol ɔyew bi a ɔtsetse dɛm na Fantsefo dua do dzi dwuma wɔ ber a yeridzi Fantse-Borɔfo 

kasafora.  

 

 4.9 Mɔfɔlɔgyi mfikya a ɔsesa Borɔfo nkasafua mu 

Mɔfɔlɔgyi mfikya a ɔsesa Borɔfo nkasafua no bi no yɛ kwan a Fantse kasa no fa do nya ne 

nkasafua. Ͻnam dɛm kwan kor yiara do na Fantse kasa dua do dze mbatahodze a ɔfata na 

kasafua nkabɔmu dze batabata Borɔfo nkasafua no ho. Sɛ yenya dze Fantse kasa no ho adze bi 

tse dɛ mɔɔfem anaa kasafua bata Borɔfo kasafua no ho a, Borɔfo kasafua no kɔ nsakyer mu a 

ɔnnkɛda ho nnyɛ Borɔfo kasa bio. Dɛm nsunsuando a ɔsakyer Borɔfo kasa no ma ɔnnkɛda ho 

ayɛ Borɔfo nkasafua no ne farebae no nye kasafora.  

Nsakyer a kasafora dze Borɔfo nkasafua kɔ mu no ho asɛm no yɛ adze a yekotsir Fantse 

mbatahodze a ɔnnyɛ yie. Dɛm mbatahodze yi nye nsienyim na nsiekyir. Fantse kasa no dodow 

kabea mu nhyehyɛɛ no mbrɛ osi tse no, yɛtaa dze nsienyim na nsiekyir ne nyina dzi dwuma wɔ 

dodow na ankonam kabea mu dze kyerɛ dɛ yɛreka nyimpa ho asɛm. Dɛm mɔɔfem a yɛdze kyerɛ 

dodowyɛ a ɔfa nyimpa ho no taa yɛ {a/e-,-fo} {n-,nom},{n-,fo} na {o-,nyi-}. Nnyɛ 

fenenkyemm dɛ yɛdze nsienyim bɛba wɔ ber a yɛpɛ dɛ yɛkyerɛ dodowyɛ, eso nkasafua no bi 

ma kwan ma yεdze nsiekyir dzi dwuma.  

 

 

 

Pon 1.4 Ankonam na no dodow. 

Ankonam Dodow 

o-sika-nyi e-sika-fo 

o-hia-nyi e-hia-fo 

o-bayi-fo a-bayi-fo 

o/nua n-nua-nom 

kyerɛkyerɛ-nyi a-kyerɛkyerɛ-fo. 

 

Pon 1.4 kyerɛ mbrɛ Fantse kasa no fa do yɛ dodow kabea nhyehyɛɛ. Dza yehu no pon no do 

no yɛ biribi ketsewaa bi a ɔfa Fantse dodowyɛ ho. Fantsefo dua nhyehyɛɛ bi a ɔtse dɛm na 

wɔdze ayɛ kasafora a odzi dwuma dɛ dodow. Fantse-Borɔfo kasafora wɔ dodow kabea mu bi 

na ɔka do no. 

University of Education, Winneba http://ir.uew.edu.gh



(45) (a) Carpenter-fo, Masson-fo, plumber-fo na hɔn a wokitsa nsaano ndwuma nyina ka 

nhyiamu no ho. 

 (b) Ebɛn kwan na University-fo wɔ a wobebisa hɛn dɛm? 

(c) Apoosi-fo ebien na woetu aba ha. 

Yehu Fantse-Borɔfo kasafora wɔ (45) no mu a hɔn nyina wɔ dodow kabea mu. Ahyɛnsewdze 

a yɛdze hu dɛm nhyehyɛɛ yi mu no nye dɛ, ɔkasafo no dze dodowyɛ nsiekyir mɔɔfem (fo) no 

na ɔdze abatabata Borɔfo nkasafua no ma wɔakɔ dodow kabea mu. 

Bio, (45c) no mu no, yehu kasafua apoosifo. Iyi yɛ Borɔfo kasa police a yɛnam fɔnɔlɔgyi kwan 

do adan mu ma ɔabɛyɛ poosi. Ͻyɛ poosi yi na yɛdze nsienyim na nsiekyir abatabata ho ma 

yenya apoosifo. Nhwɛdo yi ma osi pi dɛ, nyew, Fantsefo a wodzi kasafora nam hɔn nyimdzee 

a wɔwɔ wɔ kasa a wɔdze etwa hɔn funuma no na wɔdze yɛ. 

Bio, Fantse kasa nam nkasafua nkabɔmu do nya nkasafua fofor. Dɛm nkasafua nkabɔmu yi 

tum yɛ dzin ebien a yɛaka abɔ mu, dzin na nyɛe, dzin na dzin-tamsi na adze. Dzin na dzin 

nkasafua nkabɔmu no bi no nye:  

Oguan+onyin=Oguannyin 

Asaase+mfonyin=Asaasemfonyi 

Asomdwee+ekuw=Asomdweekuw 

Nyimpa+ekuw=Nyimpakuw 

Dɛmara so na yetum ka dzin na dzin-tamsi bɔ mu ma yenya: 

ↄbaa+bun=ↄbaabun 

ↄbaa+tan=ↄbaatan 

Dzin na nyɛe afa mu so, yetum nya: 

mpae+bↄ=mpaebↄ 

hom+gye+da=homgyeda 

asɛm+ka=asɛnka 

Dɛm kwan yi ara do, hɔn a wodzi Fantse-Borɔfo kasafora no dua do ma yenya Fantse na Borɔfo 

kasa a wɔdze abɔ mu ma yeenya kasafua kor tse dɛ mbrɛ yehu no wɔ (46) no. 

(46) Ekɔbɔ ban a, ihu dɛ ban-bɔ no so akwantu wɔ mu.   

Kasafora (46) no da kasafua nkabɔmu a yenyae fii Borɔfo kasafua band na Fantse kasafua a 

ɔyɛ nyɛe ‘bɔ’ mu. Dɛm nkasafua ebien yi na ɔma hɛn kasafua kor banbɔ. Iyi kyerɛ dɛ, mbrɛ 

Fantse kasa nhyehyεe tse no, dɛmara so na Fantsefo dua do na wɔdze dzi kasafora. 

 

4.9.1 Mboano a ɔwɔ dɛm ɔfa yi mu 

Mpɛnsɛmpɛnsɛmu na biribiara a wɔakɔ do wɔ dɛm ɔfa yi mu ma yehu dɛ, Sɛ kaansa kasafora 

nam kasa ebien nhyiamu mpo a, ɔno nnsi kwan dɛ kasafora bɛfa mbra kwan do. Dza yɛhu wɔ 

ha nyina dzi dase dɛ, Fantse-Borɔfo kasafora no nam nhyehyɛɛ pɔtsee bi do na ɔdze yɛ edwuma. 

Mpɛn pii noara no, hɔn a wodzi kasafora no dua hɔn nyimdzee dadaw a wɔwɔ wɔ kasa a wɔdze 

twaa hɔn fuma no do na wɔdze forafora kasa. Nsɛmfua, asɛmpruw na sentase nhyehyɛe ahorow 

a yehun no ma osi pi wɔ hɛn ntseasee mu dɛ, Fantse-Borɔfo kasafora no nam nhyehyɛɛ pɔtsee 

bi do na ɔdze yɛ edwuma.  

Afei, ɔda edzi dɛ, Fantse kabea mɔɔfem biara a yɛdze dzi dwuma wɔ Fantse kasa no mu no da 

no ho edzi wɔ ber a yɛdze Fantse-Borɔfo no reforafora. Igudo-reyɛ, oho, apaho na ayɛ-ewie 

mɔɔfem na adze no nyina ridzi dwuma wɔ kasafora no mu mbrɛ wɔtse wɔ Fantse kasa no mu 

pɛpɛɛpɛ.  

Bio, yɛannhyɛ mbrato biara nsew wɔ ɔmen kwan do. Bea biara a, ɔwɔ dɛ ngyegyee bi ne mfikya 

nyɛ edwuma no, hɔnara na ɔyɛ edwuma wɔ ber a mbrato biara nnkɛda edzi wɔ hɔ.  

Wɔ nhyɛmu afamu no, yɛhyɛɛ no nsew dɛ, ber a yenya nhyɛmu no ewiei no, yɛsan nya selabor 

ntserɛwee; iyi no nye dɛ, sɛ nkyɛ selabol no yɛ kor a, ɔtserɛw ma yenya ebien. Borɔfo nkasafua 

so a hɔn selabol no yɛ ebien no so tum sesa bɛyɛ ebiasa na adze. Iyi ka nsakyer no mu bi a 

kasafora dze Borɔfo nkasafua no bi kɔ mu. Ͻno da nkyɛn a, yetum nya mbawor ntwemu wɔ 

kasafora mu. Ntwemu no ba mu dɛm a, dza yehu no nye dɛ, selabol no nnsesa wɔ no dodow 

mu, mbom selabol no na ɔyɛ kɛse ara.  

Kwan biara nnyi hɔ a hɛn werɛ botum efi nsienyim na nsiekyir a kasafora dze ba wɔ Borɔfo 

nkasafua no bi mu.  Dɛm mbatahodze (nsienyim na nsiekyir) yi yɛ dza daa yɛdze dzi dwuma 

wɔ Fantse kasa no mu a ɔsan da noho edzi wɔ ber a yɛreyɛ Fantse-Borɔfo kasafora no.  

Dza yehyɛɛ no nsew wɔ ha no nyina reyɛ ayɛ dɛ Fantse kasa no ho nyimdzee noara na Fantsefo 

dua do dze dzi kasafora. Nyew, ɔyɛ nokwar dɛ yɛbɛhyɛ no nsew dɛ Fantsefo a wodzi kasafora 

no nyim dza wɔreyɛ wɔ kasafora ne nyɛe mu. Wɔmmfa kasa no mmforafora egyangyan. 

TSIR ENUM 

TϽFABϽ, ADWENKYERƐ NA NSUSUI 

5.0 Nyienyim 

Anambon tsentsen biara wie abow ano. Nhwehwɛmu yi no botae hwɛɛ dɛ ɔbɔhwɛ sentase 

nhyehyɛɛ ahorow a Fantse-Borɔfo kasafora wɔ; dɛm kwan kor noara do na nhwehwɛmufo no 

duaa do hun nsakyer bi a kasafora dze Borɔfo nkasafua bi kɔ mu. Dɛ mbrɛ yenyim no dadaw 

no, kasafora abɛyɛ ɔbɔfo bi a ɔnye adasa abɛtsena a yeyi no tokyen a ɔnnkɛyɛ yie, (Yletyinen, 

2004). Binom hu no dɛ akwansidze nna binom so hu no dɛ, ɔyɛ akwanya a ɔda hɔ ma hɔn a 

wɔwɔ tum wɔ kasa ebien do dɛ wɔdze kasafora botwitwa hɔnho wɔ ber a nkasafua bi ho aba 

na wɔ kasa a wɔdze twaa hɔn funuma no mu. Dɛ mbrɛ kasa ho adzesua ma kwan no, obehia dɛ 

kasa ho nyimdzefo na esuafo bɔhwɛ biribi a ɔfa kasa ho dze ayɛ nhwehwɛmu. Mcmahon (2002) 

kyerɛ dɛ, kasa ho adzesua ma hɛn kwan ma yɛkyerɛkyerɛ kasa mu wɔ ber a yɛnnkyerɛ mbrɛ 

wonsi nka dɛm kasa no. Ͻnam dɛm nyimdzee yi do, nhwehwɛmufo no hun no adzehiadze dɛ 

ɔbɔhwɛ mbrɛ Fantsefo, nkanka Iguaefo no dzi Fantse-Borɔfo kasafora. Essizewa (2007) kyerɛ 

dɛ, kasafora a ɔnnyɛ na koraa wɔ Ghana ha no nye dɛ yɛdze Ghana kasa biara bɔfora Borɔfo 

kasa no. Ne siantsir no nye dɛ, Borɔfo kasa no yɛ kasa a yesua wɔ skuul na afei mbabun pii 

noara pɛ dɛ wɔdze twitwa hɔnho wɔ nkɔmbɔdzi mu.  

Nhwehwɛmufo no dua dɛm ɔfa yi do dze no nsusui, n’adwenkyerɛ na mpo dza yebotum ehyia 

wɔ awo-ntoatoado a ɔbɛba.  Mpanyimfo dɛ, ‘adze kye na yɛanntse asɛm fofor a, ɔyɛ mbusu’. 

Sɛ dɛm dze a, nsusui na adwenkyerɛ a yɛbɛfa efi ha no behia akenkanfo, akyerɛkyerɛfo na mpo 

nhwehwɛmufo a wɔbɛpɛ dɛ wobotu nyimdzee efi nhwehwɛmu yi mu.  

5.1 Nhwehwɛmu no no tɔfabɔ 

Nhwehwɛmu no daa no edzi kofee ma yehun sentase nhyehyɛɛ a Fantse-Borɔfo kasafora wɔ. 

Dɛm sentase nhyehyɛɛ yi no nye: asɛmfua (dza ogyina kasafua do nna dza ɔbor kasafua kor), 

asɛmpruw (asɛmpruw a ogyina noho do na asɛmpruw mfemfamho), kabea (igudo, ayɛewie, 

apaho, daakye, oho na nyew), kasafora a ɔdze asɛm pɔtsee bi to gua, kasafora a obisa asɛm, 

kasafora a ɔda atsenka edzi na kasafora a ɔhyɛ obi dɛ ɔnyɛ biribi. Nhwehwɛmu no kɔr do hwɛe 

nsakyer a kasafora dze Borɔfo nkasafua no bi kɔ mu: ha yi na yɛhyɛɛ no nsew dɛ, nkasafua no 

bi nya mbawor ntwemu na nhyɛmu. Afei, Borɔfo kasa no ne selabol nhyehyɛɛ no sesa ma 

yenya selabol fofor ka selabol dodow a yɛwɔ no dadaw no ho.  

 

5.2 Kasafora ne daakye 

Obi bebisa dɛ, ana kasafora wɔ daakye? Nyew, kasafora wɔ daakye. Borɔfo nkasafua bɛyɛ 

nkyɛmu ɔha no mu eduowɔtwe enum na yɛdze dzi dwuma adzekyee na adzesaa a ne nyina wɔ 

Fantse kasa no mu. Nkyɛ nna yenyim dɛ, ansaana obi bɛfɛm biribi no, nna ɔkyerɛ dɛ, dɛm adze 

no a ɔrefɛm no ho aba hia ntsi na ɔrefɛm. Ͻnntse dɛm wɔ ndɛ wiadze yi. Nkan no, nna yenyim 

dɛ, mbabaun nkotoo na wɔyɛ Aborɔfosɛm dɛ Forson (1988) daa no edzi no. Ndɛ dze, agor no 

asesa ma mpanyimfo a hɔn enyi efi nyina ridzi kasafora. Iyi kyerɛ dɛ kasafora wɔ daakye. 

Yɛreka no dɛm yi no, nna yɛrohwɛ so dɛ nyimdzee na abɔdze nyansapɛ rokɔ n’enyim wɔ 

biribiara mu. Kwan a yɛfa do to nkra wɔ tetefon do nyina yɛ Aborɔfosɛm.  Nyimpa  kumbaa bi 

na wɔfa hɔn tetefon a wokyia wɔ hɔn kasaa a wɔdze twaa hɔn funuma no mu. Nyimpa dodow 

noara ka hellooo, byee na adze. 

Ͻno nda nkyɛn, daadaa nkyia so asesa.  Mpanyimfo ka mbabun ho na mpo mbofra nyina kyia 

wɔ Borɔfo mu kyerɛ dɛ, akyerɛkyerɛfo no mpo nnhyɛ hɔn dɛ wonkyia wɔ Akan kasa no mu. 

Iyi yɛ adze a ɔhaw papaapa.  

Dza ɔyɛ enyika wɔ mu na eso ɔsan yɛ awerɛhow no nye dɛ, ekɔ adzetɔnbea biara a, adzetɔnfo 

dodow noara dzi gua wɔ Borɔfo mu. Wɔbɔ sika ne dzin mbrɛ ɔtse pɛpɛɛpɛ wɔ Borɔfo kasa no 

mu. Binom mpo nnyim mbrɛ wobesi aka 20 cedis wɔ Fantse kasa mu dɛ ɔyɛ sidi eduonu, 100 

cedis yɛ sidi ɔha, 4.50 cedis yɛ sidi anan na mpɛsewa eduonum. 

Yɛkɔ hɛn skuul ahorow no a, woetsintsim wɔ krataa do abobɔ banho dɛ mma obiara nnka kasa 

biara gyedɛ Frɛnkye na Borɔfo kasa no pɛ. Iyi da no edzi dɛ, akyerɛkyerɛfo na skuul banodzifo 

no mpo roboa dɛ hɛn nyimdzee a ɔfa hɛn kasaa no ho no bɔkɔ famu. Suban a ɔtse dɛm no toa 

do a, ɔbɛyɛ dzen dɛ nyimdzee na amambra a hɛn mpanyimfo dze gyaa hɛn no, yebotum ahwɛ 

do dze egya nkyirmba. Bio, yɛkɔ do ma Borɔfo kasa no nya enyimnyam wɔ hɛn kasaa no do a, 

daakye daakye no, kasafora bɛgye ntsin eedu tsebea bi a, Borɔfo kasa no bɛba abɛyɛ kasa a 

wɔdze etwa hɛn funuma: ɔba no dɛm a nna ɔkyerɛ dɛ, ɔman ne kasaa a wɔdze twaa hɛn funuma 

no ewu, (Crystal, 2000).  

 

Yεdze enyimnyam a yεdze ma Bborͻfo kasa no to nkyεn a, kwan a yεfa do to nkra na hεn 

nkitsahodzi wͻ abaεfor kwan do, nkanka wͻ tεlεfon do no, enya nsunsuando wͻ Fantse kasa 

no do.  Nnyε nsunsuando bͻn dze, eso kwan biara do no, ͻda edzi dε kasafora noara na yegu 

do reyε ho edwuma no. Kwan a yεfa do to nkra tse dε YAHOO, WHATSAPP, IMO, 

WECHAT, INSTAGRAM na adze, iyinom nyina yε abaεfor kwan a yεfa do to nkra ma 

nnuanom na adͻfo. Ansaana edze iyinom bedzi dwuma wͻ wo tεlεfon do no, ͻwͻ dε e-install 

gu w’efir no do ansaana etu dεm anambon no. Dε edze bogu wo fon do anaa edze bedzi dwuma 

wͻ wo fon do no nyina twetwe kasafora ba. Dza mpεn pii no yεtse no nye dε ‘whatsapp-o me’, 

‘ma me mail wͻ yahooo’, ‘comment-i me photo wͻ instagram’ na adze.  

Ansaana edze abaεfor akwan yi mu biara bedzi dwuma  no, dza yεtaa tse nye: ͻwͻ dε e-install-

ɪ na e-sign-i-in na iwie a, a-sign-ɪ out. 

Ͻbεyε dzen ara yie dε kasafora botwa mu. Siantsir nye dε, adze rekye na adze resea nyina no, 

nna ndzεmba fofor a a wͻdze bͻ bra a bi mmbaa da na ͻreba.  

 

5.3 Nsusui 

5.3.1 Sankɔfa wonnkyir 

Mpanyimfo dɛ, ‘sɛbe ɔkwasea na onnyi adwensakyer’. Sɛ hɛn enyiwa ba hɛnho do ntsɛm na 

yɛyɛ nhyehyɛɛ a ɔfata fa hɛn kasaa ho a, ɔbɛyɛ nwanwa mpo dɛ Akan kasa no bɛfa ne tam pa 

efura ma aayɛ ahobow. Mpanyin dɛ, ‘nam no roprɔw a, ɔhyɛ ase fi ne tsir’. Sɛ dɛm dze a, 

akyerɛkyerɛfo na ɔman no no banodzifo a wɔhwɛ amandwuma a ɔfa adzesua do, hɔn nsɛmpa! 

Kasafora ye, eso sɛ ɔyɛ pii a, nna ɔdze haw na enyimguase na ɔdze reba. Nnyɛ daa nyina na 

yɛdze obi ne kasaa bedzi dwuma wɔ ber a hɛn etsiefo no yɛ hɔn a yɛnye hɔn fi ɔman na kurow 

biako mu. Eyɛ a ɔyɛ asefem; dɛ wɔato nsa afrɛ obi dɛ ɔmbɛyɛ guamutsenanyi wɔ awargye ase 

anaadɛ afahyɛ dwumadzi bi ase, na nyimpa no rubobue  n’ano a, ‘hellooo, can you hear me ?’. 

Ͻmmfata hɛn dɛ ɔman, ɔmmfata hɛn dɛ adehye a hɛn funuma da Ghana asaase do.   

Iyi nnkyerɛ dɛ, yengya Borɔfo no nto hɔ wɔ ber a yennkosua Borɔfo kasa no. Owu-Ewie & 

Eshun (2015) na Owu-Ewie (2006) da no edzi dɛ, Ghanaman nnyi kasa pɔtsee a ɔman no gye 

to mu dɛ kasa a ɔman mu no ka. Sɛ dɛm dze a, ɔbɛyɛ dzen dɛ, yɛbɛgye ato mu dɛ Akan kasa 

no na ɔwɔ dɔm dɛ mbrɛ Abakah (2004) ka no ntsi, yɛngye nto mu dɛ ɔman no ne kasaa. Iyi 

botum dze menntse-moho-ase aba. Dɛm dze a, kasa a ɔbɔboa hɛn ma yɛatse hɛnho ase no nye 

Borɔfo kasa. Borɔfo kasa no yɛ kasa bi a, ɔnam dɛ yesua wɔ skuul ntsi, bea biara a yɛbɔkɔ wɔ 

Ghana ha no, yebotum edua ɔno do dze etwitwa hɛnho a ɔnnkɛfa ahokyer biara mmba.  

Kuntu huan a, n’ekyir na ɔkɔ.Gyinabew a kasa no wɔ no ekyim, eso ommbui. Kasa ho 

banodzifo, akyerɛkyerɛfo ahorow a wɔkyerɛ kasa no botum aka hɔn tsir abɔ mu dze 

adzeserɛdze ato Ͻmanpanyin n’enyim a, wobodua do ayɛ nhyehyɛɛ ahorow a ɔfata ama yedua 

do dze hɛn kasaa no egyina gyinabew a ɔfata.  

 

5.4 Daakye nhwehwɛmufo 

Dɛ mbrɛ mpanyimfo ayɛ no bɛ no ‘nyimpa bɛyɛɛ bi na ɔammbɛyɛ ne nyina’. Kwan biara do 

no, nhwehwɛmufo no nnkotum ayɛ nhwehwɛmu yi tsir asɛm ho ndwuma nyina. Nhwehwɛmu 

yi hwɛɛ sentase nhyehyɛɛ a Fantse-Borɔfo kasafora no wɔ, na nsakyer a kasafora dze Borɔfo 

kasa no kɔ mu.  

Daakye nhwehwɛmu a nhwehwɛmufo botum ahwɛ no nye Fantse-Borɔfo kasafora ne sentase 

nhyehyɛe dwumadzi ahorow. Nhwehwɛmu yi enntum annhwɛ kasafora sentase dwumadzi 

ahorow a yɛwɔ wɔ Fantse-Borɔfo kasafora no mu. Asɛmfua na Asɛmpruw no botum edzi 

dwuma dɛ ɔyɛfo, ɔyɛtsia, nyɛe boafo na adze.  

Bio, hɔn a wɔbɔhwɛ kasafora ho nsɛm botum ahwɛ tuon dwumadzi wɔ Borɔfo nkasafua wɔ 

Fantse-Borɔfo kasafora mu. Fɔnɔlɔgyi ho nsɛm a ɔwɔ dɛm nhwhwɛmu yi ho no enntum 

anntserɛw enndu tuon ho nsɛm. Iyi yɛ akwanya ma nhwehwɛmufo a wobenya akɔndɔ dɛ 

wɔbɔhwɛ kasafora no. 

